
	ЗОХИОЛУУД

	 

	 “Улсын хэвлэлийн газар” Улаанбаатар хотноо 1974 онд эрхлэн хэвлүүлсэн номыг

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Хавтасны нүүрт Ц. Тамирын бүтээлээс ашиглав.

	 

	
ӨГҮҮЛЛЭГҮҮД



	



	ХҮЙСИЙН ГОВЬ1

	 

	Хүйсийн говийг хөндлөн огтолсон урт сайхан замд гурван тонн хагасын машин тоос бужигнуулан агаарт дэгдээж, хурдлан явах боловч нэрлэгдсэн говь өдрийн турш яваад барагдашгүй цэлгэр уудам учир хэрхэн амархан туулах ажээ.

	Хурдлан явж байгаа машины хойгуур ч, өмнүүр ч, сонор хурц чих, цолмон сайхан нүдийг гялалзуулсан, хөлийн хурдан эрдэмтэй түмэн түмэн цагаан зээр бүлэг сүргээрээ дэвхрэлдэн давхилцаж, нэгэн үе машинд ойртон, нэгэн үе холдон явахын зэрэгцээгээр алс холгүй газар арав таван тооны ухаа хонгор амьтад үзэгдэв.

	Алсыг зорьсон машин түдэлгүй тэнд ойртон ирмэгц бие багавтар, зүс ухаа хонгор, чих босоо цээж өндөр хатирах чадварын чадлаараа ертөнцийг эргэн туулмаар олонд алдартай түмэнд нэртэй хулан гэдэг сэргэлэн цовоо бяцхан морьд маш сандарсан байдалтай үймэн зайлан гүйлдэнэ. Удалгүй мөнхүү машин дээр уухайлах, хашхирах дуу чимээ гарсан нь өргөн говьд цуурай татан, энд ч пис тэс, тэнд ч пан пин гэж бууны дуу үргэлжлэн түүгээр ч тоос шороо бужигнан цэлмэг агаарт дэгдээд, үүгээр ч хулан чихт зээр гөрөөс гүйлдэн, тохиолдсон энэхэн цагийн аюулаас гэтлэн өнгөрөхийг хичээтэл, өглөөний наран хэдийнээ баруунаа хэлбийж, уудам говийн жавхлант амьтдын энх амьдралыг алдагдуулагч гаж буруу дүрст галт машин алдарт говийг туулж, алслан далд оров.

	 

	1931 он Улаангом

	 


ХОНЬЧИН НАЙДАН

	 

	Уг өгүүллэг манай Цахим номын санд тусгай ном болон орсон тул эндээс татаж үзнэ үү.

	 


БОЛД САМБУУ ХОЁР 

	 

	Уг өгүүллэг манай Цахим номын санд тусгай ном болон орсон тул эндээс татаж үзнэ үү.

	 

	 


АРДЫН ЗОРИГТ БААТАР

	НЭГ

	Хойд Тамирын голын өмнөд этгээд. Хан уулын зүүн бэлээр нэгэн ихээхэн зам баруун хойд зүг Тамирын голын их гүүрийг эгц чиглэн оджээ. Энэхүү замын зүүн тал дахь хэдэн бүлэг нарсан модтой намхан уулын хөтөл дээрээс нэгэн хэсэг морьт цэрэг давхилдан бууж их замд ороод Хан уулын бэлийг өнгөрч голын хаялга хүрэхийн чацуу өргөн ургасан гүн шугуй бургасны дотроос хоёр цэргийн хүн гарч тэдний зүг харвасан сум мэт довтлон одов. Энэ хоёр хүн бол жагсаалын манлайд явах тагнуулын хүн бөгөөд өөрийн ангийн даргад мэдээ хүргэхээр тийнхүү хурдлан оджээ. Тэрхүү морьт хэсэг цэрэг бол дарга Батын удирдлагад яваа хувьсгалт цэргийн нэгэн анги ажээ. Тамир голын бургасны өтгөн ойг шугам татсан мэт хагалбарлан гарсан урт замаар гүүр дээр ирэх нэгэн бүлэг морьт цэргийн дарга Бат нь жагсаалын эхэнд удирдан явж эргэн тойрон зүг зүг тийш хичээнгүйлэн харна.

	Хүрэн халзан зүсмийн гайхамшиг сайхан морь унасан нь хазаар даран тэмүүлж монгол баатруудын сэтгэлд омог зориг төрүүлэх ажээ. Өөрийн улс үндэсний ба хувьсгалын тул хатуу зоригийг барьж эрс зориглон яваа идэр эрчүүдийн нүдэнд төрсөн нутаг өссөн газар болох Тамир голын эрэгдэх үргэлжлэн ургасан бургасны гүн ой, залуу сайхан зүлэг ногоо өнгө бүрийн цэцэг бүгд бөхийсхийн ёсолж шинэхэн зуны баясгалант байдлыг хүргэнэ.

	Тамир голын усан саяхан хүртэл тасхийм хөлдүү мөс байсан билээ. Харин эдүгээ булингараар түргэн түргэн урсаж нэгэн их усны санд орохыг яарна.

	Өнгөрсөн хэдэн хоногийн урьд үзэсгэлэн сайхан салаа мөчир юүгээн цасан чимгээр гоёмсоглон бүрж байсан бургасан ой эдүгээ зохист ногоон өнгөөр хучигдаад өндөр торгон үзүүрт нь зүйл бүрийн дуучин шувуу нэгэн үе нисэж, нэгэн үе сууж уянгат яруу сайхнаар донгодон шинэ зочид хувьсгалт баатруудад баярыг хүргэнэ.

	Морьт цэргийн анги зогсолтгүй явсаар гүүр дээгүүр өнгөрөх нь хүлэг морьдын нэгэн жигд алхалтад ганцхан аясаар нижигнэн цуурайтаж цэргүүдийн зүүсэн зэр зэвсэг наранд гялалзана. Өмнө этгээдэд удирдан яваа дарга Бат нь хүрэн хар царайтай тэгш цэвэр биетэй залуувтар хүн бөгөөд юмыг нэвт шувт харах мэт ширтэнэ.

	Энэ өдөр хэдийгээр онц халуун боловч замын урт нарны халуунд зүдэрсэн шинж ер үгүй. Тамир голын гүүрийг өнгөрч замын зүүн талаар уулын энгэр өөд авирахад бургасан ой сэмхэн сэмхэн найган хөдөлж түүний дотуур яаралгүй тунасан хөх манангийн дундаас хөхөө шувууны эгшиглэн донгодох нь яруу тодхон сонстоно.

	Дарга Батаас «за нөхөд өө! Одоо энэ хойд уулын бэлд буугаад шөнө дунд болтол амарна» хэмээн явж байх зуур хэлэв. Эдгээр цэргүүдийн холдох тутам хөхөө шувууны донгодох дуун улам улам холдон сонстох боловч тасралтгүй нарийхнаар хангинан баатар эрчүүдэд төрсөн нутгийн сайхныг илэрхийлнэ. Алсад хөхрөн харагдах өндөр өндөр байц аглаг уулсын бэлээр нутгийн айлуудын гэр ба адуу тэмээ буй бөгөөд өтгөн хөх манангийн дунд зэргэлтэн харагдахдаа зүйл бүрийн уран хөшөө босгогдож нэгэн зүйл сонирхол төрүүлнэ. Морьт хэсэг цэргүүд их гүүрнээс зүүн хойд зүг хагас өртөө орчим газар яваад наран шингэх болсон тул нэгэн уулын бэлд буудаллав. Морьдоо зүлэг сайхан ногоон дээр тавиад зүг зүгт манаа харуулуудыг гаргаж цай хоолоо хийв. Наран шингэж буй баруун өрнө тэнгэрийн хаяа улбар шар өнгөөр тунарч уулын орой ба өвс цэцгийн дээгүүр алтан будаа цацсан мэт гялтганан гялбана.

	Урьд явуулсан тагнуулын хүмүүс зүг бүрээс удаа дараа буцаж, үзсэн харсан бүгдийг тоочин хэлэх бөгөөд орчин тойронд дайсан этгээд үгүй хэмээнэ. Гагцхүү баруун хойд зүгээс ирсэн тагнуулын хоёр хүн эндээс өртөө орчмын цана хэдэн зуун шар цэрэг байна хэмээн мэдээлэн иржээ. Орой нар шингэж цагаан гэгээ тасрахын үед цөм нам түм чимээ анир үгүй, хааяа агт морьдын тургих нь хорт харт сонстож мөн манааны хүмүүс энд тэнд сэмхэн сэмхэн алхална. Гэнэт дарга Батаас цэрэг Дорж, Дамдин нарыг дуудан ирүүлж та хоёр одоо баруун хойд зүг мордон явж эндээс нэгэн өртөө орчим газрын цаана буй хэмээх шар цэргүүдийн байдлыг тагнан үзэгтүн. Хэрэв үнэхээр шар цэрэг буй бөгөөд тэр нэгэн газраас хөдлөх төлөвгүй байвал бидний очих замыг тосож наад талын нэгэн уул дээр биднийг хүлээгтүн! Хэрэв нэгэн зүг явах төлөвтэй бол даруй эгж хэлэгтүн. За яв хэмээхэд Дорж, Дамдин нар агт морьдын аль сайныг сонгон унаж үдэш бүрийн дундуур баруун хойд зүг чиглэн «алгуурхан одов. Шөнийн байдал нам гүм, огторгуйд түмэн одод түгж Дорж, Дамдин нарын дээрээс гялбалзан мишээнэ.

	Дорж, Дамдин нар саргүй гүн шөнийн дундуур баруун хойд зүг чиглэн морины гишгэлтээр явсаар нэлээд цагийг нөхцөөж хэд хэдэн километр алсалжээ. Энэ зуур шөнийн шувуудаас өөр ямар ч амьтан тохиолдсонгүй.

	Байн байн зүүн өмнө зүгийг ширтэж майдах нарыг хүлээх боловч үүрийн гэгээ туяарах цаг арай болоогүй мэт бас л хав харанхуй дүлий мэт шөнө ажээ. Морины гишгэлт тутам алгасалгүй зүг бүрийг ажиглан сэрэмжилж нэгэн хэсэг газар яваад яг зогсож юмны чимээг чагнан явахад сонстох чимээ үзэгдэх бараа юу ч үгүй хааяа морьд нь хамраа хоржигнотол татна.

	Өөрийн ангийн буудалласан газраас магад 25 километр явсан бололтой. Нэгэн уулын бэл хүрэх үед гэнэт бууны дуу удаа дараа тас түс хэмээн сонстож дэргэд нь гал цахилан дарийн үнэр үнэртээд чихний дээгүүр нь сум шунгинан өнгөрөв.

	Манай хоёр хүн эгшин зуур морио эргүүлж гэдрэг зугттал Доржийн морь хэд хэдэнтээ дээш цовхрон үсрээд нэгэн удаа хүчтэй амьсгаалж өнхрөн унав.

	Доржийн бие мориныхоо унахаас урьд мориноосоо салж чадсангүй, хөлөө даруулж толгойгоороо чулуу цохисны улмаас бага зэрэг ухаан балартжээ.

	 

	ХОЁР

	Хувьсгалт цэргийн анги буудалласан газраас баруун хойд зүг нэгэн өртөө хиртэй газраа лам феодал нараар толгойлсон хувьсгалын эсэргүү 400 гаруй тооны хүн уулын гүн хавцалд бүгж буй бөгөөд эдгээрийн заримууд нь бирдаан, заримууд нь цахиур, замаг буутай, нэгэн хоёр хүн цэргийн хурдан буу авч явна. Нэгэн зуу орчим нь бороохой шийдэм барьжээ.

	Эдний буудалласан газар нь хоёр уулын хооронд нэгэн их хэцүү хавцал газар болой. Эдний дэргэдүүр үсийг хуйхалж гар хөлийг огтчин алсан ба өвчүүг хадаж алсан хүмүүсийн хүүр хэд хэд үзэгдэнэ. Үүр цайхаас арай урьд морин төвөргөөн сонстож шар цэргийн хэдэн хүмүүс хүлэгтэй хоёр хүнийг авчрахыг үзвэл нэг нь хувьсгалт цэргийн тагнуул Дорж, нөгөө нь хөдөөгийн бололтой нэгэн өвгөн ажээ. Эдгээрийг авчирсан хүмүүс жанжин хаана байна хэмээн зүг бүр нэгэн хэсэг гүйлдээд удалгүй Дорж нарыг мориноос буулгаад нэгэн гэрт оруулж улааны хоёр тагнуул явснаас нэгийг гүйцэж чадалгүй алдав. Энэ мууг харцага шувуу болжмор барих адил намнан барьж авчирлаа хэмээн бачимдан өгүүлж хоймор суусан нэгэн хүнд сөгдөв.

	Энэ хүн нь шар цэргийн жанжин гэгч бөгөөд хар торгон хантаазтай шар дурдан дээл өмсөж хүзүүндээ гурван өнгийн хадаг, зангиа, хажуудаа маузер буу зүүжээ. Жанжнаас энэ өвгөн юу юм бэ? хэмээхэд тэдний тагнуулын даргаас энэ бол бидний цэрэгт элсэж хувьсгалыг дарах дургүй хүн болно хэмээн өгүүлмэгц тэгвэл үүнийг шөрмөслөн алагтун хэмээн гадагш гаргав. Жанжин: Доржийн зүг хялайн харж танай цэрэг хаана бий вэ хэзээ ирэх вэ? Хэдэн зуун хүнтэй вэ? Муу нохой бушуу хэл хэмээн зандрахад Доржоос «чамд байцаалгаж үг хэлдэг нь би биш хуц» хэмээн ажиггүй суув.

	Шар цэргийн жанжин ихэд уурлаж хэд хэдэн хүнийг дуудан авчруулаад нарийхан олсоор гарыг нь сүлжин барьж тэвхдэн мушгив. Доржийн царвууны маханд нарийн олс харагдахгүй болтол шигдэн чивчирсэн боловч шүд зууж юу ч хэлсэнгүй. Бүтэн хоёр даг орчим тийн хүү хатуу харгис арга хэрэглэн байцааж үг хэлүүлж ядаад өглөө нар мандахтай зэрэг зүрхийг чинь сугалан авна хэмээн гар хөл дөрвөн мөчний махыг шалбартал нарийн олсоор хүлээд гүн гууны эргээс дорогш түлхэн орхив. Өөрийн улс төр, ард түмний төлөө зүтгэн явсаар энэхүү эсэргүү дайсан этгээдийн гарт орсон цэрэг Доржийн бие гүн жалгын эгц эрэг рүү өнхрөх зуур хэдэнтээ чулуу модыг нуруу, сээр, нүүр, толгойгоор мөргөж арайхан амьд, ёроолд хүрсэн боловч бат хүлгээс мултрах аргагүй мэт. Хэдийгээр гар хөлийн арьс мах нь шалбаран унаж яс нь гарахад шахсан боловч хүлэг мултарвал эдний гарт хэрхэвч үхэхгүй юм сан хэмээн санана. Ийнхүү бодож хэвтэхийн зуур нүдээн нээн үзвэл дэргэд нь нарийн хавцлын эрэгт хурц ирмэгтэй нэгэн чулуу үзэгдэнэ. Гэнэт санаа олж тэр зүг хэд хэд дахин эргэлдэн хөлбөрч дэргэд нь очоод гарын хүлгийг чулууны хурц ирмэгт үрж эхлэв. Арайхан хэмээн гарын олсыг таслах үед цагаан гэгээ зүүн өмнөөс туяарчээ. Нар мандахаас өмнө зайлан гарахыг бодож хөлийн хүлгийг даруйхан тайлах хэмээвч хоёр гар хэрхэвч өргөж даагдахгүй болсон ажээ. Арга буюу мөнхүү чулуун тийш хүлгийг үрсээр байтал нарны туяа зүүн өмнөөс улайв. Өглөөний улаан нарнаар зүрхийг сугалж алах гэснийг санахад айх мэт боловч нэгэнт сул болсны тул хэдийгээр гар өвчтэй боловч эдгээр нохсын гарт хэрхэвч үхэхгүй хэмээн эрслэн сэтгэнэ. Суудлаасаа яаран босож жалгыг өгсөн явъя хэмээтэл гуталгүй ба нөгөөтээгүүр хөл хавдартай тул хол явж хэрхэвч чадахгүйгээ мэдэв. Хэдийгээр хүлгээс суларсан боловч түргэн зайлж чадахгүйдээ баахан гуньхарч хэрэв мориндоо дарагдаагүй бол хэрхэвч эдгээр нохсын гарт ийнхүү орохгүй асан даа гэж нэгэн үе гуньхарна. Гэвч хамт явсан нөхөр минь баригдалгүй эсэн мэнд хүрсэн тул эдүгээ лавтай Бат даргын ган болд сэлэм тэр хөтлийн дээгүүр гялалзам харагдах цаг хэдэн мөчийн зайтай болсон биз гэж нар мандах зүг ширтэнэ. Өөрийн ангийн ирэх болтол нэгэн газар хоргодон хэвтэхээр шийдвэрлэж хэсэг бургасны зүг мөлхөх гэтэл жалгын эрэг дээр нэгэн юм түжгэнэн ирэв. За заавал эдний гарт үхэх хэрэгтэй болж дээ. Юу боловч амьсгал тасартал эр чадлаа үзье хэмээн дэргэдээ байсан чулууг шүүрэн автал харин жалгын эрэг дээр нэгэн сул морь ирээд Доржийг гайхсан мэт цочин харж зогсон байхад туйлаас баярлаж, баярласандаа инээх шахан яаран мөлхсөөр жалгын эрэг дээрх бургасанд хүрч эндээс шар цэргүүдийг үзвэл өчигдөр хамт ирсэн нөхөр өвгөн нь арваад алхмын газар хүлэгтэй хэвтэж буй аж. Шар цэргүүд цөм сэрээгүй унтаж буй тул яарч өвгөний зүг салганан очиж хүрээд хүлгийг тайлах гэвч аанай гар хөдөлж болохгүй өвдөх боловч өвдөхийг огт хайхралгүй хүчлэн оролдсоор өвгөнийг суллан тавиад тэрхүү сул морийг барьж сундлан мордов. Морин дээр гарах зуур Доржийн сэтгэл тэсгэлгүй хөдөлж муу нохсоо та нар ингээд намайг алаарай, ингээд миний зүрхийг сугалаарай гэж хэдэнтээ хүчтэй хашхираад давхин одов. Шар цэргүүд Доржийн хашхирахаас сэрж гүйлдэн гараад бирдаан, цахиур, хурдан буугаар зэрэг зэргээр буудсан боловч нэгэн нь ч оносонгүй уул давуулан алджээ.

	Доржийн бие уулын хөтөл дээгүүр цааш давмагц өөрийн анги лугаа учрав. Дарга Бат нь Доржоос шар цэргийн байдлыг товч сонсмогц хэдийгээр эсэргүү дайсан этгээдийн тоо 400, өөрийн цэргийн тоо 50 гаруй боловч өчүүхэн ч зүрх харилгүй эгшин зуур уулын хөтөл дээр давхилдан гарч цааш сэлэм юүгээн сугалан ура хашхираад 400 орчим хүмүүсийн өмнөөс морины чадал мэд хэмээн давхин оров. Шар цэргийн жанжин ба түүний лам хийгээд цэргүүдийн нүдэнд 50 орчим тооны хүн 500 мэт харагдаж ган болд сэлмэнүүд наранд гялбалзан ура хашхирах нь ууланд нижигнэн цуурайтна. Хурдан хурдан агт хүлгүүдийн болд тах бүхий туурай хад чулуунд тохиолдохдоо галын оч гялсхийлгэн түдэлгүй Гүч жалгын эхэн дэх хэсэг бургасан ойн дундаас хувьсгалт цэргийн дарга цэрэг Доржийн хамт манлайлан гарч ирэв.

	Шар цэргийн жанжин, дарга нар ба лам нар нь аль хурдан сайн морьдоо унаж гэдрэг эргэж харалгүй зугтаасан бөгөөд хааяа эргэж хий дэмий буудацгаана. Шар цэргүүд нь буу зэвсэг, эдлэл хэрэглэлээ орхиж хаяад зүг бүхнээ таран сарнижээ.

	Хувьсгалт цэргийн анги хоёр хэсэг тасран салж нэгэн бүлэг нь жалгын зүүн биеийг барьж зугтсан цэргүүдийг даран хөөж баривчлан буй. Нэгэн бүлэг нь жалгын баруун эрэг дээр морио татаж зогсоод зугтаан зайлсан жанжин, дарга ба цэргүүдийн хойноос мөндөр мэт сум буулгав.

	Үд өнгөрөх үед хувьсгалт цэргийн анги нэгэн газар цугларвал цөм эсэн мэнд бөгөөд эсэргүүгийн цэргээс баригдсан ба алагдсан хүмүүс 190 орчим болжээ.

	 

	ГУРАВ

	Хувьсгалт цэргийн анги хэдэн цаг морь биеийг амруулаад орой нар шингэхийн үед зүүн баруун, ар өвөртөө хэд хэдэн давхар манаа харуулуудыг гаргаж баруун хойд зүг чиглэн дайсныг нэхэж хөдлөв. Шөнө дундын үед нэгэн их уудам талын дунд буудаллавал саргүй гүн шөнө тул маш харанхуй бөгөөд орчин тойронд юу ч үл үзэгдэнэ. Даргаас гал гаргахгүй ба чимээ аниргүй байх хэрэгтэй хэмээн хатуу тушаасан тул цөм нам гүм байна. Тэндээ үүр цайтал ээлжлэн унтаж амраад өглөө нар мандахын өмнө цааш хөдлөн явав. Эргүүл харуулын хүмүүсээс удаа дараалан хүрэлцэн ирж үзсэн харсан бүгдийг хэлэх ажээ. Шөнө буудалласан газраас цааш нэгэн өртөө орчим яваад нэгэн уулын хавцлыг өгсөх болжээ. Өмнө явсан харуулын хүмүүсээс давах хөтлийн зүүн гар талд хэдэн зуун морьтой хүмүүс байна гэж мэдээлэн ирсэн тул хавцлын баруун хойд энгэрийг барьж уул өөд авиран гарч хавцлын эхэнд 50 метр орчим болохын чацуу өмнө уулын оройгоор магад 600 орчим байлтай шар цэргүүд хашхиралдан гарч айсуй. Хувьсгалт цэргийн дарга Батаас мориноос бууж хориглон байлдах тушаал гарсан тул цэргүүд эгшин зуур бэлэн болцгоож тус тус байр эзлэн 400 орчим метрийн газар давхин ирж буй дайсны зүг бууны галыг нээв. Бууны дуу сонсмогц Шар цэргүүд дороо хэвтэн нэг хоёр буудна. Зарим нь хавцлын голд хүрэлцэн ирж бүгэв. Зарим нь цаад уулын орой дээр цан хэнгэрэг дэлдэж ба чим хоолойгоор ном уншиж сонстоно. Шинэхэн зуны залуу ногоо цэцгээр бүрхэгдэж ариун салхи сэржигнэсэн эрүүл сонор уулын хавцал төдхөн зуур харанхуй утаа, дарь хүхрийн үнэрээр анхилна. Хааяа хоёр талаас буудах бууны дуу намхрахад нэгэн зүйл жигдхэн дүлий мэт нам гүм болж харанхуй утаа униарын дунд шархтсан хүмүүсийн ёолох ба шар цэргийн ламын дэлдэж бүхий хэнгэргийн дуу нижигнэн сонстоно.

	Хувьсгалт цэргүүд тус тусдаа халхлах шороо овоолоод түүнийхээ ард тайван хэвтэж буудна. Шар цэргүүдийн буудсан бирдаан цахиур замаг бууны сум алгуурхан хүн гэнэсээр ирэх нь хүний зугтаан зайлж болмоор санагдана. Хувьсгалт цэргүүд цөм эсэн мэнд бөгөөд эсэргүү шар цэргийн зүг үе үе мөндөр мэт сум буулгана. Гэнэт эсэргүү этгээдийн нэгэн сум ирж цэрэг Доржийн цээжээр нэвт тусжээ. Доржийн бие гэнэт аягүй болж ар нуруу өөд нойтон хүйтэн юм урсахад сая мэдээд яаравчлан цамцаа тайлж хэд хэдэн хэсэг тасар огтлон цээжээ бөглөн шархаа боов. Өөрийн цээжнээс урсан гарч байгаа цагаан хөөс бүхий шингэн цусаа үзэхдээ шүдээ тасхийтэл хавиран цахилгаан хурц нүдээр эсэргүү нарын зүг ширвэн харж гар нь салгална. Хоромхон зуур боож дуусаад буугаа авч хэдэн алхам урагш давшин пулемётын дэргэд очоод пулемётыг авч буудав. Дорж пулемётоор буудах нь үнэхээрийн бахтай. Хавцлын эрэгт бүгсэн шар цэргүүд нэгмөсөн эргэж хавцлыг уруудан зугтаажээ.

	 

	ДӨРӨВ

	Доржийн бие хүнд шархтсан тул эмч ирээд шарханд нь эм хийж боов. Даргаас Цэцэрлэг дэх эмнэлгийн газраа очиж эмчлүүлэхээр тушаал гарган зэвсэг бүхий хоёр цэргээр сахиулж тэндээс зүүн өмнө зүг эргэж тэр хөтлөөр даваад тэндээс урагш эргэн, тийм уулын зүүн бэлээр замд орж хойд Тамирын голыг олмоор гатлан явсугай хэмээв. Доржийн бие өөрийн ангийн дарга ба олон нөхөдтэйгөө салах ёсыг гүйцэтгэж хоёр нөхдийн хамт уулнаас зүүн зүг буух зуур миний нөхөд зоригтой сайн явж дайсныг хядан сөнөөгөөрэй гэж захихад даргаас сайн явж хүрээд түргэн эдгэрч ирээрэй. Дайсан этгээдийг бид халхалж чамайг замд аюулгүй хүргэнэ гэж хашхиран өгүүлэв. Тэндээс Доржийн бие хоёр нөхдийн хамт зүүн өмнө зүг чиглэн даргын заасан замаар сажлан явсаар орой нар шингэх үед хойд Тамирын голыг эсэн мэнд гатлав. Тамир голын ус хуучин хэвээр түргэн түргэн давлагаалан урсаж буй бөгөөд зүйл бүрийн өнгөт сайхан цэцгүүд ба өтгөн бургасан ой урьхан салхинаа ганхаж Доржийн амгаланг эрнэ. Түлэх мэт халуунаар халааж байсан нар жаргах газартаа хүрээд уулын цаагуур орном гэж байв. Доржийн бие чилсэн ба нөгөөтээгүүр шархны халуун ихдэж арайхан гэж шүд зуун морин дээр тогтон явна. Үдшийн цагаан гэгээ тасрах үест уулын хавцлыг өгсөж даваа өөд авирав. Доржийн бие тэсэхүйеэ бэрх өвдөх тул хэдэн мөч газарт хэвтэж амсхийе гэж нөхрөө гуйж Давааны арын бургасан дотор мориноос бууж хэвтэв. Огторгуйд мандсан үй түмэн од мичид ширтэж хэвтэхэд нэгэн үе сэтгэл сэргэнэ. Орчин тойронд нам гүм үнэхээр гүн харанхуй шөнө ажээ. Хааяа бургасны навч салхинд сэржигнэн хөдөлж нэгэн хоёр ширхгээр ширд ширд гэж дээрээс унана. Дорж «би энэ шөнө хэрхэвч явж чадахгүй байна. Тун аргагүй, бие их өвдөж байна. Амарч энд унтаад маргааш явъя» гэхэд хоёр нөхөр нь заавал энэ шөнөдөө Цэцэрлэг дээр хүргэх хэрэгтэй хэмээсэн даргын тушаал бий шүү. Эрхбиш явъя гэж зэрэг зэрэг гуйна. Дорж «үгүй үгүй нөхөд минь намайг хайрла маргааш явъя» гэж амьсгал авч ядан өгүүлнэ. Хоёр нөхөр нь арга мухардан тэндээ хонохоор шийдвэрлээд морьдоо бургасны ёроолд хэрж тавиад нэг нь Доржийг сахиж нэг нь манаанд гарав.

	 

	ТАВ

	Доржийн бие үлэмж өвдөх боловч шүд зуун дув дуугүй хэвтсээр үүр цайхын чацуу за явъя даа хэмээн арайхан газар тулж салганасаар босоод цааш даваа өөд авирав. Эдгээр хүний өчигдөр мордохыг эсэргүү этгээд холоос харж мэдээд улаан цэргийн ангид харагдахгүй газраар зэвсэг бүхий 20 хүнийг мордуулсан ажээ. Тэдгээр нь шөнө дүл харанхуйн дотор хэн юу хаана буйг яахин олж мэднэ. Даваа өнгөрөн явчихсан биз хэмээн давааны орой дэх замын захын модон дотор бүгж хоносон ажээ. Дайсан этгээдийн хүнээс холдов хэмээн Дорж нар санаа амар давааны оройд гарахад зүүн өмнөөс нар мандаж халуун салхи сэвшээлэн хөдөлнө. Доржийн бие ихэд ядарсан бөгөөд эмээлийн бүүргийг тэвэрч морин дээр арайхан тогтож явна. Дайсан этгээд даваан дээр угтаж буйг яахин олж мэднэ. Огт мэдсэнгүй санаа амар явж буй бөлгөө. Харин үдийн өмнө Цэцэрлэг хүрэх төлөвлөгөөтэй ажээ. Гэтэл давааны орой гартал гэнэт замын баруун тал дахь бүлэг нарсны дотроос хүүе хаая өнөөх гурав чинь энэ явна бариад аваарай буудаарай хэмээх сонсогдоод 20 орчим шар цэргүүд давхилдан гарч айсуй. Дорж нарын гурван хүн яаравчлан мориноос бууж хоёр нөхөд нь түрүүлэн ирсэн гурван хүнийг удаа дараалан буудан унагаасан боловч сүүлийн хүмүүс нь морины ам таталгүй давхин ирж буйд Доржийн нөхөд хичээнгүйлэн сууж түрүүлэн ирснийг буудан унагаасаар дайсны найман хүнийг алсан тул бусад нь гэдрэг эргэн зугтааж модон дотор орж хэвтээд буудав. Доржийн бие хэсэг чулуун овооны цаана нуугдаад пулемёт байгаасай халаг хэмээн ярьж ажиггүй сууна. Хоёр нөхөд нь ямар ч халхавчгүй нүцгэн газар сууж байгаагаа гэнэт мэдээд яаран нэгэн зүг гүйлдэн очих зуур нэгэн нь суманд цээжээрээ оногдож хүнд шарх олсон боловч буугаа хаяж хэвтсэнгүй байлдсаар буй авч эрүүл байсанчлан байлдаж чадахгүй болжээ. Зэвсэг бүхий 12 дайсантай тулах ганцхан хүн болсон боловч ганц хэмээн зориг мухардсан үгүй улам хорсож маш тавтай хэвтээд сайн шагайж буудна.

	Дорж нэгэн нөхрийгөө шархтсаныг мэдээд мөлхөн очиж нөгөө нөхрийнхөө бууг нь авч буудалцав.

	Хэдэн цаг тасралтгүй буудалцсаны хойно эрүүл үлдсэн нэгэн нөхөр нь бас гараа шархтаж бууны замаг хөдөлгөж чадахгүй болжээ. Одоо дайсантай тулах хүн ганцхан Дорж үлдсэн бөгөөд бас хүнд шархтай тул удтал байлдахад үнэхээр бэрх ажээ. Гэвч нөгөө нэгэн нөхөр нь огт зүгээр хэвтсэнгүй буудсаар байна. Хэдий тийм боловч дайсны хүн алагдаж 10 үлджээ. Ер Дорж нарын сэтгэлд амьд ахуй цагтаа эдэнд хэрхэвч дийлэгдэхгүй гэж санагдана. Гэтэл нэг мэдэхэд хоёр буунд дөнгөж таван сум үлджээ. Үүний гурвыг Дорж буу дотроо хийгээд хоёрыг нөгөө нөхөртөө өгч буудахыг зогсов. Цаадах дайсны тоо 10 хүн боловч бирдааны сум нь бүр мөсөн дуусаж цахиур замаг буунд дөрөв таван сум үлджээ. Дорж нарын буудахыг зогссоныг мэдээд дайран орж баривчлан авахаар шийдвэрлэн арвуулан нэгэн зэрэг мориндоо мордож дайран ирэв.

	Тэдгээрийн модноос гараад давхин ирэх хооронд үлдсэн таван сумаараа тавыг нь буудан унагааж үлдсэн тавтай нь арга буюу гар тулгаран байлдах цаг болжээ. Тэдгээр таван шар цэргүүд Дорж нарын дэргэд ирмэгц мориноос бууцгааж баривчлан авахаар зүг зүгээс зэрэг гүйлдэн ирэхэд Дорж ба түүний нэгэн нөхөр хийгээд гаргүй хүн ч зүгээр байсангүй бүх чадал тэнхээгээ гаргаж аль ойртсон бүхнийг буугаараа цохиж унагаасаар бүгдийг сөнөөн дарав. Одоо халдан ирэх дайсны этгээд нэг ч үгүй болж цөм тэдгээрийг тойрон энд тэнд хэвтэнэ. Их давааны баруун талын бүлэг нарсан ойгоос цааш зам хүртэл арван гурван хүмүүсийн хүүр цувран хэвтэж байна. Доржийг тойрч таван хүний хүүр хэвтэх бөгөөд тэдгээрийн дунд Доржийн бие амнаас цагаан хөөс гарган дахиж дайсан этгээд ирэхийг хүлээсэн мэт буугаа барьсаар зогсож буй аж. Доржийн хоёр нөхөр хүнд шархтай боловч хосгүй баатар зоригт нөхөр юугаан хараад тэсгэлгүй дэргэд нь ирж хэрхэхийг зөвлөн асууна. Эндээс явах гэхэд гурван хүн гурвуулаа шархтай ялангуяа цээжээрээ буудуулсан нэгэн нөхөр нь тун ч явж чадмааргүй боловч «би хэрхэвч үхэхгүй» гэж шүд зуун сууна. Ойр хавь айл амьтангүй, ядахдаа уух ус ч үгүй газар ажээ. Арга буюу гурвуулаа мориндоо мордоод даваан дээрээс бууж Цэцэрлэг орохоор зориглон явав. 

	1936 он

	 


МЭДЭВ ҮҮ2

	 

	Хөшгийн өнгө үнэхээр сэтгэлд зохистой, үе үе усны долгио мэт намилзан хөдөлнө. Олон өнгөт хурц туяа үзэгсдийн нүдний өмнө гялбалзан цацарч зүйл бүрийн солонго болон замхарна. Цэнгэлдэх их танхимын дотор хэдий олон хүмүүс хуралдсан авч нам гүм, чимээ анир огт үгүй, гагцхүү ямар нэгэн байцаагч түшмэлийг хүлээнэ. Гэнэт цахилгаан очны олон зулууд унтрав. Цочмогоор «нүд цавчиж ширтвэл хэдийнээ торгон хөшиг сөхөгдөж сонирхогчид бүхэн зуун жилийн өмнөх үеийн оросын байдал дунд оржээ. Миний дэргэд зэрэгцэн суусан үл таних хоёр хүний нэг нь:

	— Нөхөр өө, энэ чинь хэн бэ?

	— Нөгөө нь, хотын дарга гэж сэмхнээ шивнэн хариулав.

	— Аа, хотын дарга уу, жигтэйхэн өмдтэй, цамцтай хотын дарга байна даа. Аль хотын дарга юм бол?

	— Нөгөө нь, одоо байгаа юм биш, зуун жилийн өмнө байсан юм.

	— Аа, зуун зүйлийн орос гэдэг хаана байдаг юм бэ?

	— Нөгөө нь, зуун зүйлийн орос биш, зуун жилийн өмнө оросын байдал ийм байсан юм.

	— Аа, мэдлээ мэдлээ, сая ойлгов. Ийм байдал одоо байна уу?

	— Нөгөө нь, ийм байдал эдүгээ үеийн орос улсад байхгүй. Өөр зарим газарт байж болно.

	— Байцаагч түшмэл ирэх гэж байгаа юм уу.

	Нөгөө нь: Байцаагч түшмэл ирнэ гэж мэдээ сонссон байжээ. Гэтэл тэр залуу хүнийг байцаагч түшмэл гэж эндүүрээд ийнхүү бялдуучилж байна. Тэр үеийн шударга бус ноёд түшмэдийн байдлыг үзүүлж байгаа ший шүү дээ. МЭДЭВ ҮҮ гэхэд нэгэн хэсэг дуугүй ширтэн сууж байтлаа

	— Аа хараач хараач ай хөөрхий, тэр гурван өвгөдөд биш гэж хэлэх юм сан, ай халаг, яасан гэнэхэн улс вэ? гэж чанга чанга ярьж суухад

	— Нөгөө нь, чи унтаж байна уу? Ший гарч байна шүү дээ гэж ятган хэлэхэд, 

	— Юу гэнэ ээ? Юу чи гар гэж, би юунд гарах болсон юм, гараад хаана очих вэ? гэтэл агшин зуур хөшиг хаагдаж цугласан хүмүүс нэгэн зэрэг босов.

	Өнөө хүн «Аа, үнэхээр гарах цаг болсон юм уу. Ай жигтэй»  гэж хөлсөө арчсаар хаалганы зүг одов.

	1936 он

	 

	 


ЭВДЭГЧ, ЭРЭЭЧИГЧ ХОЁР

	 

	— Арзайж барзайсан айхавтар энэ хүмүүс, аль газрын хэн гэгчид вэ?

	— Эвдэхийг эрхэмд үзэж, хэмхлэхийг хэрэг болгогч, эвдэгч эрээчигч хоёр байна.

	— Юу хийж байгаа улс вэ?

	— Хурууны арьс нь загатнаад, хумсны үзүүр нь хурцдаад, ховх маажих хага чимхэх л гэж байгаа гайхлууд байна..

	— Энэ нэг эрвэгэр үст нь хэн гэгч гайхал бэ?

	— Хашаа байшин, хана туурга, хаа юу л дайралдвал, хаалга цонх, ширээ сандал харсан үзсэн бүгдийг хуруу л хүрвэл хумсалж, сарвайж хүрвэл л сараачдаг эрээ цээрээ алдсан эрээчигч гайхал гэгч байна.

	— Тэр өөд авирч гэдэлзэж годолзсон тэр нэг нь хэн гэгч гайхал бэ?

	— Гижиг нь хөдөлж, зүрх нь догдлоод, гэр дээгүүр гэдгэнэн годгонож, өндөр дээгүүр үсрэн харайдаг, байшин дотроо, байр тасалгаандаа, банзан орон дээрээ, байж ядан дэвхэрдэг, сандал дээгүүр самбаатай дүүлж, улсын хогшлыг гэмтээдэг, ширээн дээгүүр шөрмөстэй шилжиж сангийн эдлэлийг хэмхэлдэг, эвдэгч гайхал гэгч байна.

	— Тэгвэл эвдэгч эрээчигч хоёр гайхал мөн шив дээ?

	— Ай даа ёстой мөн. Ширээн дээр авираад дэвхэцдэг, шилэн цонхтой барилдаад хэмхэлдэг, сандал дээр гараад саахалздаг, сангийн эдлэлийг бусниулдаг, харсан бүхнээ эрээчиж, харандаа баривал л зурж, хамтын хөрөнгийг гэмтээдэг хар муу санаатан, хазгай буруу авиртан, эдгээр сахилга үгүйчүүд, эвдэгч, эрээчигч нарыг жигшиж, арчлах гамнахыг эрхэмлэе.

	1986 он Улаанбаатар

	 

	Тайлбар: Зохиогч, Улаанбаатар хотын үлгэр жишээ дунд сургуульд багш байх үедээ сахилга гажуудуулагчдыг шүүмжилсэн энэ мэт богино үзэгдлийн зохиолуудыг («тас, тэг хоёр, «тамхины хор уршиг», «биеийн эрхтний тэмцэл», «хэрүүлчийн хилэн бадарч зодоочийн зориг чангарсныг харав уу» гэх зэрэг) бичиж шог зургийг хүүхдээр тайлбарлуулах замаар тайзан дээр үзэгдэл болгон тоглуулдаг байжээ.

	 

	 


СУРАГЧ ГАНБАТ

	 

	НЭГ

	Өнөр баян, өвгөн буурал Алтайн олон уулс, хоньчин Ганбатын толгой дээрээс ширтэн харж байгаа шиг санагдана. Болор чулуун өнгөт мөсөн оргилууд нь бүрэг шөнийн дундах гэрэлт цагаан од шиг, одон болсон тэр шовх өндрүүдийг харж, алс холын нэгэн хэргийг бодсон мэт зогсон байтал нь гэнэт дэргэдэх дэрс өвсний бут дотор нэгэн юм «цар-цар» гэж дуугарав. Бялзуухай шувуу болов уу гэтэл арай биш шиг, могойн дуу гэхэд бас биш, ийм дуутай юу байдаг билээ гэж эргэцүүлэн бодсоор ойртов. Бүр ойртож, бутны дэргэд хүрэхэд нэг царцаа «царрр цар-цар» гэж дээш нисэж, Ганбатын толгой дээгүүр өнгөрөөд, арваад метрийн цаана дахин газар буув. Үл танигдах дууны эзнийг мэдэхдээ Ганбатын санаа уужравч, шинэ нэгэн бодол харвасан сум мэт орж ирсэн нь: царцаа гарахыг бодоход намар болжээ. За одоо явдаг цаг ойртож дээ гэж санамагц, халуун зүрхний цохилт нь олширч, ирээдүйн баясгалант аж байдлыг угтав.

	Энэхнийг эргэцүүлэн бодохын зуур хонин сүрэг нь салхи сөрөн явчхав. Яаран гүйж, хонио гүйцтэл алс уулын тэртээ дээгүүр галуу шувуу ганганалдаж, үр ачаа хойно хойноо дагуулан, өмнө зүгийн дулаан орныг зориход бэлтгэн байгаа нь намар болсныг гэрчлэх бүр ч тодорхой дохио тэмдэг болов. Хонины цаадах холбоо хоёр өндрийн мөнгөн оройг үзэхдээ Ганбатын зүрхний цохилт хурдсаж энэ уулаа орхиод, алс газар явах нь гэхээс сэтгэл гуньхравч, эрдэм боловсролыг сурна гэхээс баясал төрнө. Эмэг ээжийн минь цэл буурал толгой шиг цагаан оройтой сайхан сарьдаг уул минь энэ хэвээрээ Ховд голын урсгалыг үдсээр миний эргэж иртэл байх болно гэж сэтгэхдээ даруй явчих санал төрнө.

	Үдийн нар хэлбийв. Хоньчид гэртээ харих цаг болов. Ганбат хонины аясаар яаралгүй, гэрийн зүг чиглэв. Бяцхан бор гэрээс нь утаа гарах харагдана. Явсаар бүр ойртвол аав Зоригт нь саарал морио эмээллэж унаад хойд зүг алгуурхан алхуулсаар одов. Гэрийн гадна хүрэхэд Ганбатын төрсөн эхийн оёж өгсөн үстэй дээл наранд дэлгээстэй байв. Түүнийг үзмэгц нэгэн учир болж буйг төсөөлж гэртээ гүйн ороход нь эгч Мядагийн хэлэх нь:

	— Ганбат аа! Багийн даргаас чамайг маргаашийн дотор сумын захиргаан дээр очих хэрэгтэй гэв. Аав моринд очсон. Иймд чи маргааш явах болжээ. Аавтайгаа хамт сумын захиргаа хүртэл очоод цаашаа машинаар явах болно гэхэд нь Ганбат үлэмж баясгалант болж, цэлмэг дүүрэн царай нь гүн улаан болоод ухасхийн эгчийн дэргэд хүрч миний эгч ээ! Яасан сайн юм бэ гэв. Оройн наран шингэхийн үед аав нь адуун дээрээс Ганбатын унадаг багахан бор алаг морийг өөрийн унах морины хамтаар авчрав.

	Энэ үдшийн турш, эцэг хүү хоёр явахаар бэлтгэв. Ганбатын яарах тутам, шингэх наран уулын толгой дээр хүрээд яг таг зогссон юм шиг далд орж өгөхгүй их л удав. Тэр шөнө орой болтол нойр нь хүрэхгүй, Улаанбаатар хот хүртэл хэчнээн хол байдаг бол доо. Машинаар явахад ямар бол, арван жилийн дунд сургууль гэдэг ямар байдаг бол гэх зэргийг бодон бодсоор шөнө дундаас хойш унтав. Маргааш болж Ганбатын ах эгч нар нь хүрэлцэн ирээд зарим нь чихэр авч идээрэй гэж нэг төгрөг өгөв. Зарим нь дэвтэр харандаа авч бичиг бичээрэй гэж хоёр төгрөг өгөв. Эд «сайн явж хүрээд хичээлтэйгээр суралцаж эрдэмтэн мэргэн хүн болоорой» гэж цөмөөр захицгаана. Олон ах эгч нартаа сайн суухын ерөөлийг үлдээж, аавын хамтаар мордож явахад алаг бор морь нь ижил сүргээ дуудна, алсыг зорьсон Ганбат эрдэм соёлыг дуудна.

	Унаган хүлэг нь хазаар даран тэмүүлээд, унасан эзэн нь санаа дүүрэн баяртай. Эх нутагтаа эргэж ирэхийн баярыг мэдүүлж, агуу тэнгэрийн цэлмэг хаяаг чиглээд зоригтойгоор одов. Энэ бяцхан хүү Ганбат бол Ховд аймгийн Цэнгэл сумын Цагаан гол гэдэг газар ядуу ард Зоригтын хүү болон төржээ.

	Хоёр жилийн өмнө төрсөн эх нь нас нөгчөөд одоо зөвхөн түүний шарилыг тавьсан өндөр уулын өлгий энгэр шарлан харагдаж байхыг Ганбат харсаар явав. Ээж нь өвчтэй хэвтэж байх үедээ: «Миний хүү! Эдийг хичээхийн оронд эрдмийг хичээх чухал, эрдмээс илүү эрдэнэ байхгүй, эрдэм сураад эргэж ард түмэндээ туслаарай. Эр нөхөд олонтоо эрдэм билиг сайтай, эрэлхэг чанга зоригтой яваарай» гэх зэргээр дахин дахин сурган захидаг байсныг энэхэн зуур санаад бас ээжийнхээ шарилыг тавьсан элгэн өндөр уулын энгэр тал дээр улаан наран тусахыг үзээд сэтгэлийг барьж чадсангүй нүдний нулимс гарахаар завдав. Аавын санааг зовоохгүйг хичээж нулимсаа бушуухан арчаад «Ээжээ чиний захисныг би гүйцэтгэхээр мордов» гэж дотроо хэлж, морио гуядан хатируулсаар Цэнгэл хайрхан сумын төв тийш одов. Ганбат бол 8 наснаас 12 нас хүртэл бага сургуульд суралцаж, 12 наснаас эхэлж аймгийн дунд сургуульд 3 жил суралцаад 7 дугаар ангийг төгсгөж, одоо Улаанбаатар хотод арван жилийн бүрэн дунд сургуулийн 8 дугаар ангид суралцахаар одох нь энэ ээ.

	Удалгүй сумын захиргаан дээр ирэв. Энд төвөөс ирсэн нэг ачааны машин явахаар бэлтгэн байв. Ганбатын аав нь хүүгээ тэвэрч үнсээд «Сайн явж хүрээрэй, хүнд шударга явдал чухал байдаг юм. Томоотой байж эрдэмд эрхэм сайнаар сураарай. Идэвх оролдлогоо, сахилга батаар саруул оюунаа тэжээн тэтгэж чадвал сайн сурахын нөхцөл шим болно. Бид чамайг хүлээн ширтэнэ» гэв. Тэгээд машин дээр гарч суух үед аав нь «бас дахин хүүгээ үнсье ээ» гэж толгойг илбэн энхрийлж үнсэхэд Ганбат төрсөн эцгийн халуун энэрлийг санан сэтгэл уярч, зүрх хөдлөөд устанги тунгалаг нүдээрээ ааваа энэрэн харсаар салав. Машины түржигнэх дууны дундуур «сайн яваарай» гэж аавын дахин сургаж хэлэх нь тодхон сонстоно.

	 

	ХОЁР 

	Тэндээс гарснаас хойш хоёр хоноод Ховд хүрэв. Ховд хотод нэг унтаж, маргаашийн өдөр нь үд орчимд шуудангийн машинаар Улаанбаатар хотыг чиглэн хөдлөв. Зам зуур тохиолдох ус нуурууд, уул нурууны үзэсгэлэнтэй байдлууд, хээрийн зэрлэг амьтад, ан гөрөөс зэрэг эх орныхоо баялгийг үзэж бахдан баярласнаа бяцхан тэмдэглэлийн дэвтэртээ бичиж хойчийн өдөр хадгалав. Эхний хуудсанд бичсэн нь:

	 

	«Эрх төгөлдөр агуу хүчит Монголын

	Эрдэнийн гэрэлт энэ дэлгэр оронд

	Энхрий хайртай хүү нь болон төрсөн

	Эгэл бие минь баялгаа үзэж бахархав»

	 

	гэжээ.

	Бас дараагийн нэгэн хуудсанд бичсэн нь:

	 

	«Мөнх хувьсгалын улаан цэцэг дэлгэрсэн

	Монгол хүний эрэлхэг зоригийг илтгэсэн

	Аргамаг хүлгийн хурдан чадлыг шалгасан

	Агаар тэнгэрийн уужим дүрийг буулгасан

	Түмэн ардын чөлөөт жаргал хөгжсөн

	Түгээмэл соёлын дэлгэрэх орон болсон

	Халх Монголын хайр ивээлийг хүлээсэн

	Халуун сэтгэлийн зүрхний хайрт нутаг

	Мянган жилийн мөнх цас бүрхсэн

	Миний өвгөдийн алтан шарилыг хадгалсан

	Намайг өнгөрөөж хойд үеийг хүлээх

	Наран туссан баярт уулс байна»

	 

	гэх мэтчилэн цааш тасралтгүй бичсэн байх бөгөөд зам дагууд тохиолдсон байгалийн үзэсгэлэнт байдал, газар усны баялгийг магтан шүлэглэжээ. Төгсгөлд бичсэн нь:

	 

	«Ийм оронд хүн болсны гавьяанд

	Эцэг өвгөдийн ариун гэрээсийг биелүүлэн

	Эрдэм соёлыг далай мэтээр хөгжүүлэхэд

	Энэ бие, эр зориг бэлхэн»

	 

	гэжээ.

	Ховдоос гарсаар 6 унтсаны дараа үдийн хирд нөхөд нь: «Одоохон хот орно», «Удалгүй харагдана» гэж ярилцах болов. Ганбат нүд алдалгүй ширтсээр явтал гэнэт нарны туяанд цагаан байшингуудын гялбалзах харагдав. Тэдгээрийн дотор гайхамшигт өндөр нэгэн байшин бусдаас онц ялгаран харагдсан бөгөөд Ганбат түүнийг дотроо тэмдэглэн явав. Удаж түдэлгүй засмал зам дээр гарч явсаар хотод орж ирэхэд машинд сууж явагчдын зарим нь: «Би ингээд бууя аа, зогсоорой» гэнэ. Бяцхан Ганбат дув дуугүй эргэн тойрон гайхан харж алмайран явтал алсаас ялгаран тодорсон өнөөх өндөр байшин замын хойд талд маш ойрхон болов. Өмнүүр нь машин хурдлан өнгөрөх зуур Ганбат дээш өлийж оройг нь харсан бөгөөд тоо томшгүй олон цонх наранд гялбалзаж, дөрвөн давхар болох нь илт мэдэгдэв.

	Ганбат энэ юуны байшин бэ? гэж асуусныг хүн сонссонгүй юм уу, аль бас хотыг сонирхож дуугарах завдалгүй байсан юм уу, хэн ч хариу хэлсэнгүй өнгөрсөн бөгөөд өндөр байшин ч сууриндаа хоцорч үзэгдэхгүй болон шинэ үзэгдэл байдлууд Ганбатыг хүрээлэв. Ганбат гэнэт мэдрэл орсон юм шиг «Хүүе! Жолооч гуай намайг 10 жилийн дунд сургууль дээр буулгаж өгнө үү» гэж чангаар хашхирч, жолоочийн кабиныг тогшив.

	Жолооч, машины явдал дундуур кабины хажуу талаар цээжээ гаргаад муухайгаар харж хэлсэн нь: «Хамаагүй балбадаг чи яасан дүрэмгүй эр вэ. Бид тэгж хүн бүхнийг гэрт нь хүргэж явдаг хүмүүс биш. Би та нарыг бөөнөөр чинь багшийн сургуулийн үүдэнд асгаж орхино. Тэгээд хувь хувиа хараад марш» гэж зандрангуйгаар хэлээд цаашаа орж явчхав. Ганбат, үнэхээр буруу юм дуугарчхав уу даа гэж биеэ зэмлэж гэмшсэн авч, хотын үзэсгэлэнт олон барилгуудад нүд нь бэлчиж сэтгэл самуураад, энэ тухай олныг бодсонгүй даруй мартав. Машин нэлээд яваад зогсов. Өнөө жолооч гарч ирээд: «Бууцгаа, багшийн сургууль энэ байна» гэж хоёр дав хар улбар ягаан өнгийн сайхан байшинг заав.

	Ганбат түүнийг хараад яасан сайхан байшин бэ. Ийм байшинд суудаг болоосой. Манай сургууль ямар байшинтай юм бол гэж санасаар буув. Багшийн сургуулийн нэгэн сурагч Ганбатыг дагуулан явсаар 10 жилийн дунд сургуулийн байранд хүргэж «энэ тасалгаанд ор» гэв. Тэр тасалгааны үүдэнд бичсэн нь: «Захирлын тасалгаа, зөвшөөрөл авч орно уу» гэжээ. Эндхийн захирал нь манай Ховдын дунд сургуулийн захирлаас ямар байдаг бол доо. Бодвол өндөр бөгөөд бүдүүн дуутай, их л сүрхийгээр харсан хүн байгаа болов уу гэж бодохоос зүрх нь цохилно. Болгоомжтойгоор хаалгыг нь тоншиход «болно» гэж сонстов. Хаалгыг аяархан нээж ороход хоёр хүн бичгийн ширээний цаана сууж байсан бөгөөд Ганбат бөхөсхийн тэдний амрыг эрэв. Тэд хариуд нь «Сайн байна сайн байна уу» гээд асуусан нь: 

	— Чи хаанаас ирэв?

	Ганбат,

	— Би Ховдоос ирэв гэхийн хамтаар үнэмлэ хээ гарган өгөв. Тэдгээрийн дунд зэрэг биетэй, дулаан харцтай нэгэн нь Ганбатын үнэмлэхийг авч уншаад энэ баруун талын тасалгаанд очиж анкетаа бичүүлээд ир гэж гайхамшигтай урьхнаар хэлэв.

	Ганбат тэндээс гарч заасан тасалгаа тийш одох зуур энэ хүн захирал мөн байжээ. Миний санадагтай огт адилгүй, харин дөлгөөн эелдэг бөгөөд зохист дулаан харцтайг бодвол аавтай минь адил байна гэж санажээ. Энэ өдрөөс хойш алсаас хүссэн хүсэл бүрдэж, аав ээжийн захиа даалгаврыг биелүүлэх цаг болов.

	Арван жилийн бүрэн сургуулийн жинхэнэ сурагч болж 8 дугаар ангид оров. Нэг өглөө хичээлдээ очиж явах замд дээд ангийн бололтой нэг сурагч уулзаад газар нутаг, нэр, нас, хөрөнгө чинээг хүртэл асуув. Харилцан ярилцахын далимаар түүний хэлсэн нь: Бид маршал Чойбалсанд рапорт бэлтгэж байна! Ганбат юуны тухай рапорт вэ? гэж асуув. Сурагч — Нам засгаас бидэнд зориулж дөрвөн давхар шинэ байшин бариулж дууссан бөгөөд түүнийг манай сургуульд удалгүй хүлээлгэж өгөх бодно. Үүнд бид Чойбалсандаа хариу баярын рапортыг бэлтгэж байна гэв. Ганбат — тэр байшин хаана байна вэ? Сурагч — Шинжлэх Ухааны Хүрээлэнгийн өмнө засмал замын хойд талд бий. Чи одоо хүртэл үзээгүй гэж үү дээ? 

	Ганбат — Шинжлэх Ухааны Хүрээлэн гэдэг нь хаана байдгийг мэдэхгүй боловч хөдөөгөөс ирэх анхны өдөр харагдсан байшинг гэнэт санаад «Аа тийм тийм. Би үзсэн. Бид үнэхээр тэр байшинд орно гэж үү дээ? гэж асуув.

	Сурагч — үнэхээр тэгнэ. Удахгүй тэнд хичээл хийх болно. Октябрын баяраас хойш доторх будгийн ажил нь бүрмөсөн гүйцэж бэлхэн болох юм гэнэ билээ.

	Ганбат — Түүнийг хэн бариулж бидэнд өгч байгаа юм гэж та сая хэлэв дээ?

	Сурагч — Хувьсгалын анхны зохион байгуулагчдын нэг, маршал Чойбалсангаас санаачлан бариулж бидэнд бэлэглэх гэж байна. Маршал Чойбалсан бол өөрийн орны соёл боловсрол, шинжлэх ухааныг хөгжүүлэхийн тулд бүхий л анхаарлыг шавхан гаргаж байдаг бөгөөд өсвөрийн шинэ үеийн төлөө ямагт анхааран байдаг юм.

	Ганбат — Чи Маршлыг үзсэн үү?

	Сурагч — Би олон удаа үзсэн, энгэр нь дүүрэн одон. Бие нь өндөр бөгөөд тэгш. Нүд хурц, магнай нь агуу бөгөөд тунгалаг, туйлын их сүр жавхлантай хүн билээ. Ялангуяа хүүхдэд их дуртай хайртай юм.

	Ганбат — Яавал Маршлыг үзэх вэ?

	Сурагч — Удалгүй Октябрын 23 жилийн ойн баяр болно. Тэр өдөр индэр дээр байхыг харж болно гэх зэрэг ярилцсаар түр хичээллэн байгаа дөрөвдүгээр бага сургуулийн байшинд хүрснийг мэдсэнгүй. Сонсвол өглөөний хичээлийн дохио дуугарч байв.

	Ганбат баяр дээр маршал Чойбалсанг заавал үзнэ дээ гэж батад санасаар хичээлдээ оров. Өдөр хоног одон харвах мэт түргэнээр өнгөрсөөр Октябрын баяр ойртов. Олон сурагчид оюутан багш нарын байдлыг үзвэл цөм завгүй байдалтай, ямагт яаралтай явах мэт бөгөөд ямар нэгэн зүйлд сэтгэл баяссан төлөвтэй үзэгдэнэ.

	Хүүхдийн ярилцах нь, би шинэ дээл оёулж байгаа гэнэ. Зарим нь шинэ пальто оёулсан бөгөөд шинэ байшиндаа ороход өмсөнө гэлцэнэ. Удалгүй завсарлагааны 10 минут төгсөж дараах хичээл орохын дохио жингэнэв.

	 

	ГУРАВ

	1940 оны 11 дүгээр сарын 9-ний орой шинэ барилгыг хүлээн авахаар захирал багш нар олон сурагчид яаралтайгаар алхална. Ганбат мөн түргэнээр алхах зуураа Октябрын баяр дээр хальт харсан маршал Чойбалсанг санан сэтгэл баясан хөөрнө. Шинэ барилгын үүдэнд хүрэв. Цагаан мөнгөн өнгөт дөрвөн том багана гадна үүдэнд үзэсгэлэнт сайхнаар зэрэгцэн жагсжээ. Огторгуй тулам гэмээр өндөр, ноён орой дээр нь улаан туг галын дүл шиг хийснэ. Улсын сүлдийг алтаар товойлгон хийж өмнөд гол оройд хадсан нь нарны туяанд нүд гялбан гэрэлтэйгээр гялалзана. Хоёр хажуу дээр нь Ленин, Сталин, Сүхбаатар, Чойбалсан нарын дүрийг алтаар товойлгон хийж хадсан нь маш тод бөгөөд үзсэн бүхний зүрхийг хөдөлгөнө.

	Сурагч Ганбат, гаднах засмал чулуун довжоон дээгүүр аяархан гишгэсээр үүдээр ортол гэнэт өмнө нь баяр дээр үзсэн, маршал Чойбалсан умард ханын үзэсгэлэнт олон өнгийн цэцгүүдийн дунд зогсож байх шиг үзэгдээд бас сайтар харвал Ганбат тийш инээмсэглэх шиг санагдав. Гайхан харсаар нэгэн сайхан баганын дэргэд хүрэхийн сацуу нэгэн бүлэгт хамт суралцдаг сурагч Билэгсайхан гаднаас орж ирээд «Чи юу хийж эргэлдэж байна вэ?» гэж асуув.

	Ганбат сэмхнээр Маршал биш үү? гэж шивнэн асуув. Билэгсайхан чи яасан муу амьтан бэ? Маршлын зураг, толины гэрэлд тусаад ингэж харагдаж байна шүү. Зураг хараад ингэж байсан хүн, биеэр нь үзвэл яана даа. Чи чинь зүрхгүй хүн байна даа. Хэрэв би, Маршалтайгаа нүүр учирвал, шууд гүйж очоод тэврээд үнсэнэ гэхэд Ганбат үнэхээр нүүр учирвал би ч Маршлыг үнсэнэ гэв.

	Билэгсайхан — За энд зогсоод юу хийх вэ? Явж байшингийн дотоод байдлыг үзье ээ. Дээд давхруудад гаръя аа гэхэд Ганбат сая ухамсарлаж Билэгсайханы хамтаар дээшээ гарав. Багш нар цөм ханцуйдаа улаан даавуу тэмдэг зүүж давхарлаг бүхэнд жижүүрлэн байлаа.

	Хүн бүхэн ямар нэгэн үнэт эрдэнэ эдлэл дээгүүр явсан шиг аяархан дөмж гишгэх бөгөөд яасан сайхан байшин бэ гэж ам амандаа сэмхэн ярилцана. Ганбат, Билэгсайханы хамт дээд давхруудад гарахад нь зүг бүрд саруул цонхнууд гялбалзаад нээгдмэл олон уудам сайхан тасалгаанууд уул эздээ угтан авав. Үүд бүрийн орой дээгүүр, тасалгаа бүхний таазанд усны лянхуа цэцгийн дэлбээ шиг үзэсгэлэн төгс саруул сайхан цахилгаан гэрлүүд ноцоод нүд гялбана. Туурга бүхнийг угалзалж чимсэн нь зуны тэргүүн сарын цэцэг дэлгэрсэн шиг ажээ. Цагаан хаш чулуун суурин дээр ногоон навчит гал улаан цэцгүүд ба алимын модыг ургуулжээ. Хаалга бүхний үүдэнд алтан үсгээр анги бүлэг бүхнийг тодорхойлон бичсэн нь ил тодорхой гялалзана.

	Ийм сайхан ордны дотор сэтгэл сэргэж, уужим болоод сайшаан магтаж баршгүй байв. Гэнэт зүг бүрд хонх хангинав. Хаана дуугарч байгааг олж ядан гайхаж байтал нэгэн багш ирж «Орцгоо, одоо хурал болно» гэв. Ганбат, Билэгсайхан нар яаран доош буухдаа дөрөв дэх давхарт гарснаа сая мэджээ. Тэд доод давхарт буув. Цэнгэлдэх их тасалгааны төвийн гол хоёр баганад алтаар бичсэн нь: «Хүн төрөлхтний хуримтлуулж ирсэн бүхий л баялаг мэдлэгүүдээр өөрийн оюун ухааныг баяжуулж чадвал, сая коммунист болж болно. Ленин» гэжээ. Нөгөө баганад:. «Нөхөд өө! Хэрэв бид урагшаа давшихыг хүсэх бол манай соёл боловсролыг хөгжүүлэх хэрэгт жинхэнэ хувьсгалыг хийх хэрэгтэй байна. Чойбалсан» гэжээ.

	Гэнэт дэргэдэх тасалгаанд хөгжим нижигнэв. Ганбат, Билэгсайхан нар яаран орвол хурлын тасалгаа нэн үзэсгэлэнтэй, хоёр талаараа ногоон навчит таримал модууд ба өнгө бурийн цэцгүүдийг зэрэгцүүлэн тавьжээ.

	Хүндэт тэргүүлэгчдийн ширээний цаад талд маршал Чойбалсангийн зургийг улаан хүрээтэй жаазанд алтаар эмжээрлэн тавьжээ. Энэ их цэнгэлдэх танхимын дотор нийслэл хотын олон эрдэмтэн багш нар хуралдаж суусан бөгөөд чимээ анир огтгүй нам гүм, хааяа аяархан ярилцахыг сонсвол «Сайхан байшин болжээ» гэлцэнэ. Зарим нь «сургуулийн газар ийм барилга байдаг явдал харин нэг болж байгаа хэрэг дээ» гэнэ. Зарим нь «энэ байшингийн дотор ядахдаа 10 хоног хичээллэх юм сан» гэх зэрэг харилцан ярилцана.

	Удалгүй хурал нээгдэв. Хөгжмийн эгшиг маш яруу сайхнаар аялгалан нэгэн үе нам дор болно, нэгэн үе чангарч туйлын хөгжилтэй болно. Энэ завсар зүг бүрд том гэрэл ноцоод түүний өөдөөс эгц харж болмооргүй болов. Нэгэн хүн санал гаргаж, хурлын тэргүүлэгчдийг сонгов.

	Ганбат — Энэ их гэрэл гаргаж юу хийж байгаа юм бэ? гэж асуув.

	Билэгсайхан — Кино зураг авч байна. Чи дуугүй хөдлөлгүй суу. Хэрэв хөдөлбөл зураг чинь сохор муухай гарна гэв.

	Ганбат — Тэгвэл энэ хүмүүс цөмөөр яагаад хөдөлж байгаа юм бэ?

	Билэгсайхан — Дуугүй суу, миний, кино зурагт сайхан гарахыг битгий саатуул гээд их л томоотойгоор сууж байхыг Ганбат үзээд, юу хэлж байгаа юм бол доо гэж гайхан байв.

	Хурлын тэргүүлэгчдээс хүндэт тэргүүлэгчдийг сонгох тухай асуудал хэлэлцэнэ гэхэд хуралдагсдын дотроос нэг хүн илтгэгчийн ширээний дэргэд очиж, хүндэт тэргүүлэгчдэд дор дурдсан нөхдийг сонгохыг хүснэ гээд уншсан нь: Хүндэт нөхөр маршал Чойбалсан гэмэгц хуралдагсад босож нижигнэтэл алга ташин хөгжим эгшиглэж, санаа дүүрэн баясгалант байдал өрнөв. Цааш үргэлжлэн, Намын Төв Хорооны нарийн бичгийн дарга хүндэт нөхөр Цэдэнбал, Улсын Бага Хурлын Тэргүүлэгчдийн дарга хүндэт нөхөр Бумцэнд нарын зэрэг бусад нөхдийг удаа дараалан хүндэт тэргүүлэгчдэд сонгосон бөгөөд тухай бүрд нижигнэтэл алга ташиж хөгжим эгшиглэн байв.

	Гялбам хурц цахилгаан гэрлүүд тэргүүлэгчдийн суудлыг гийгүүлсэн бөгөөд өндөрлөг тайзны доод ирмэг дэх олон өнгийн гэрлүүд ноцоход нэгэн үе улбар ягаан гэрэл цацарна. Нэгэн үе гялбам цагаан гэрэлтэй болно. Ер байдал нэн үзэсгэлэн чимэгтэй ажээ. Хүн бүхэн хичээнгүйгээр тэргүүлэгчдийн суудал тийш ширтэнэ. Хөгжим тасралтгүй эгшиглэнэ. Гэнэт хөгжмийн эгшиг өөрчлөгдөн, нам засгийн хүндэт удирдагчид орж ирэхэд хуралдагсад нэгэн зэргээр босож хүндэтгэн баясгалантайгаар алга ташиж хүлээн авав. Цааш хурал үргэлжилсэн бөгөөд Ганбат, Билэгсайхан нар илтгэгчдийн үг бүхнийг залгин авч байгаа шиг туйлын анхааралтайгаар сонсож суув. 

	Нам, засгийн хүндэт удирдагчдаас удаа дараалан хүндэт сануулгын үгийг хэлж шинэ барилгыг хүлээлгэн өгөв. Ганбат энэ сайхан ордон, энэ өдрөөс хойш бидний болов гэж бодохоос сэтгэл нэн баярлаж шууд босоод баярын үгийг хашхиран хэлмээр санагдсан боловч болох эсэхийг бас сайн мэдэхгүй эргэлзэн суув.

	Хүндэт сануулгын үгс ба илтгэлүүд төгссөний дараа сургуулийн өмнөөс Монгол Ардын Хувьсгалт Намын Төв Хороо ба Засгийн Газар баярын рапорт хүргэхээр олон сурагчид орж ирэв. Улаан туг далбаа барьж зэрэгцэн жагссан нь маш жавхлантай үзэгдэв. Өндөр дуугаар баярын рапортыг хүргэх нь хурлын уудам тасалгаанд цуурайтаж маш тод бөгөөд хүнгэнэсэн дэлгэр сайхнаар сонстоно. Гайхамшигт сайхан ордныг бүтээн бэлэглэсэнд онц сайн сурлагын амжилтаар хариу хүртэхийг батална гэж баярын илэрхийлэлтийг төгсгөв. 

	Хөгжим эгшиглэн, хуралдагсад босож алга ташин маш хүндтэйгээр хүлээн авсан учир сурагч бүхний царайд баярын тэмдэг тодрох нь илт харагдах мэт болов.

	Дараагаар нь Улсын Бага Хурлын Тэргүүлэгчдээс гаргасан тогтоолыг уншсан бөгөөд Ганбат элдэвт самгардаж гүйцэд сайн сонсож чадсангүй, харин нэгэн хүнд одон тэмдэг зүүлгэж байхыг үзээд, энэ хэн гэдэг вэ? гэж асуухад нь өмнө талын ширээнд сууж байсан нэгэн сурагч угтан авч «Тэр одон зүүгээд зогсож байгаа хүн бол өчигдөр ялтан байсан юм. Гэтэл манай энэ барилгын ажилд үнэнчээр зүтгэж үлэмжхэн бүтээлийг үзүүлсэн учир нам, засгаас өршөөж бүрмөсөн суллан тавиад, одон тэмдгээр шагнаж байна. Үүнээс гадна тэр босоод явж байгаа хоёр хүнийг бас одонгоор шагнажээ. Энэ гурваас гадна, сайн ажил хийсэн олон тооны ялтан хэрэгтнийг суллан тавьж өршөөл үзүүлсэн тухай Бага Хурлын тогтоолыг сая уншив Та нар сайн анхааралтай сонсож байх хэрэгтэй» гэж сургав.

	Билэгсайхан — Үнэнч шударгаар ажиллавал хэн ч болов нам засгийн хайрыг хүлээнэ. Худал хуурамчаар ажиллавал бид хэнийг ч хайрлахгүй гэж Ганбатад ухуулж хэлэв.

	Ганбат — Бүтээлтэй сайнаар ажил хийвэл ялтан хүртэл үнэлэгддэг байна шүү гэж бодож суутал одон тэмдэгт гурвын нэг нь босож «Хүндэт нөхөд өө! Би өчигдөр ялтан байсан юм. Гэтэл энэ өдөр улсын гавьяат одон тэмдэгт чөлөөт ард болов. Би өөрийн нам, засгийн төлөө сүүлийн дусал цусыг хүртэл үнэнчээр зүтгэн ажиллаж чадахыг батална. Хувьсгалт нам, засаг мандтугай! гэхэд нь хөгжим маш яруугаар эгшиглэн нижигнэтэл алга ташиж баярыг хүргэв.

	Энэ үед одон тэмдэгт гурвын нүдэн дээгүүр нулимс бүрхэн ирэхийг Ганбат хараад хүн баярлахдаа уйлдаг хачин юм даа гэж бодож суув. Удалгүй хурлын хэрэг төгсөж тарав. Ганбат тэндээс гараад байрандаа ирэх замд энэ бүхий учир явдлуудыг дурдаж аавдаа захидал бичнэ гэж шийдвэрлэсэн бөгөөд хувьсгалт нам, засгийн ач гавьяа нь уулнаас өндөр, элбэрэл хайр нь далайгаас гүн болохыг дурдана гэж захидлын үгийг төлөвлөн явсаар байрандаа ирээд бяцхан харандаагаа авч захидал бичихээр завдсан боловч, цаг орой болсон тул дараа бичихээр хойш тавьж, тэмдэглэлийн бяцхан дэвтрээ гаргаж бичсэн нь:

	 

	Хувьсгалт Монголын ивээлт гэгээн наран

	Хурц тэмцлийн агуу жолоог баригч

	Элбэрэлт намаа бат нягтаар хүрээлж

	Энэрэлт засгаа үүрд батлан хамгаална

	Хайрт нам, засгийнхаа заавар

	Хамаг ард олныхоо сургаалыг

	Ургах залуу багачууд бид

	Урагш дэвших зам болгоно

	 

	гэж хэдэн бадаг шүлэглэл бичээд нэг дахин уншиж шалган үзээд, төдий л сайхан болсонгүй, ер нь яавал сайхан шүлэг бичдэг болох билээ гэж гуньхран биеэ голж суутал унтахын дохио дуугарч жижүүрүүд унтацгаахыг шаардан явах болов.

	Ганбат дэвсгэртээ орж хэвтсэн боловч, шинэ барилгадаа хичээллэнэ гэхээс түргэн маргааш болохыг хүсэж нойр хүрэхгүй удтал хэвтэв. Ингэж хэвтэх зуур энэ өдрийн болсон хэргүүд санагдахын зэрэгцээгээр алс хол үлдсэн аав нь санагдана. Бас маршал Чойбалсан гэдэг юутай их ачтай хүн бэ. Нүүр учирч уулздаг болоосой гэх зэрэг олныг бодсоор шөнө дундаас хойш сая унтав Унтаад зүүдэлсэн нь:

	«Барилгын инженер болоод багш нарын институтэд 8 давхар байшин барив. Төгсгөлийн баярын хурал дээр хурлын тэргүүлэгчдэд сонгогдон сууж байтал маршал Чойбалсан босож Нөхөд өө! Инженер Ганбат бол одоо 25 настай бөгөөд манай олон залуу шилдэг эрдэмтэн нөхдийн нэг нь юм. Ганбат нь барилгыг бүтээх ажилд онц зүтгэлийг гарган ажилласан тул улсаас онцлон үнэлж дээд зэргийн гавьяаны одон тэмдгээр шагнав гээд өөрийн биеэр хүрэлцэн ирж, энгэрт минь одон зүүгээд намайг үнсэв» гэж зүүдэлж байтал цочин сэрвэл 10 жилийн бүрэн дунд сургуулийн 8 дугаар ангийн 15 настай сурагч Ганбат хэвээр бөгөөд 40 оны 11 дүгээр сарын 9-нд шинэ барилга хүлээн авсан баярт шөнө орондоо унтаж хэвтэх ажээ.

	Удалгүй үүрийн цагаан гэгээ цонхоор гэрэлтсээр өдөр болж наран мандав. Маршалд үнсүүлж зүүдлэх яасан сайхан зүүд вэ, эх нутгаас гарахад аав минь үнсэн билээ. Маршал Чойбалсан аавтай минь адилхнаар үнсдэг юм байна гэж бодож хэвтэв.

	1940 он

	Улаанбаатар

	 

	 


САЛХИН ЗЭЭРД

	 

	I

	 

	Ард Жаргалын халиугчин гүү, үл мэдэгдэх нууц шалтгаанаар алдагдсанаас хойш сар илүү болсны дараа тодорхойгүй нэг сураг гарав. Жаргал намрын нэг сайхан өглөө завхарсан халиугчнаа эрэхээр мордов. Урт нарийн уургын дунд биеэс барьж, зүүн тийш сүүжилдэн суужээ. Морины алхалтын аясыг даган уургын үзүүр нахилзан чичрэх нь говийн зэрэглээний долгион мэт санагдана. Алсыг барьж довтлон явахад төрсөн нутгийн намрын урьхан салхи өмнөөс үлээж говь орны шавгийн үнэрийг илт анхилуулна. Зах хязгаар нь харагдахгүй далай мэт элсэн цөлийн чимэг бологч хармагт сондуулын бут, Жаргалын замд үргэлжлэн тохиолдоно. Намрын хармаг гэдэг амттайхан жимс болов сорч хүрэн улаан өнгөтэй болсныг үзээд хааяа морины амыг татан бууж шүүслэг жимсийг амтархан иднэ.

	Эргэн тойрон нам гүм, өмнөх нэг гүдгэрийг давахад цаана нь бас нэг гүдгэр байна. Нэг бутыг өнгөрөхөд, цаана түүнтэй адил бут хязгааргүй олон үргэлжилнэ. Үд болохын үе нар тэсэшгүй шарав Холын хол нүдний үзүүрт тэнгэр тулам өндөр юмс сүүмэлзэн харагдахыг хуурамч зэрэглээ мөн гэж хашир малчин Жаргал андахгүй мэднэ. Нар шингэтэл бүхэл өдөр явахад нэг ч айл тохиолдсонгүй. Жаргал энэ газрын байдалд багаас дассан бөгөөд хаа айл байдаг, адуу хаа тогтдог, хаа ус байгаа зэргийг мэдэх тул эзэнгүй цөлийн дундуур өрнө зүг зүглэж ажиг сэжиггүй улам гүнээ нэвтрэв.

	Гурван хоногийн дараа өмнө орны алдар ихт Ингэний говийн захад оров. Тэнд байгаа нэг багахан хотгорын эрэг дээр хүрэх чацуу гэнэт хэдэн адуу үзэгдээд түүний дотроос өргөн цээжтэй өндөр нарийхан хөлтэй нуруун дээгүүрээ бараавтар судалтай гоолиг сайхан биетэй, халиун зээрд зүсний морь ухасхийн гарч жигдхэнээр хатируулсаар цааш зугтаахад говийн зөөлөн хөрснөөс цагаан тоос суунаглан саяын үзэсгэлэнт морь дав даруй уужим цөлд үзэгдэх бараа, сонсогдох чимээ огт үгүй болон одов. Гагцхүү түүний далд орсон өрнө зүгийн алслан харагдах хөх манхан тэнгэрийн хязгаарт монгол алтайн нэгэн салбар болсон өндөр уулын цаст оргил шөнийн дундах одон мэт цайран үзэгдэнэ.

	Жаргал эгшин зуур жирэвхийн өнгөрөх энэхүү үзэгдэл юу билээ? Зэрэглээ буюу үнэхээр уран хүний зурсан шиг гайхамшигт морь уу? гэж бодон хэсэг адуунд ойртох зуур «Алтайн цаадах цөлөөс тахийн азарга ирж монгол адуунд нийлээд гүү хураадаг, заримдаа сүргээс хэд хэдээр таслан цааш цөл орны гүнд аваачдаг, түүнийг ямар ч морь гүйцдэггүй, тахийн азарга хазахад монгол азарга чичрэн зогсдог, түүнтэй тэмцэлдэж чаддаггүй юм» гэж эцгийн хэлдгийг тодорхой санасаар явав. Тэр хэдэн адууны дотор өөрийн халиугч гүү байсныг олж бөглөрсөн сэтгэл нээгдэн үүр гийх мэт болсон билээ.

	 

	II

	 

	Тэр жилийн өвөл цасгүй дулаан өнгөрч хавар болов. Халуун нар шарав. Бут навчилж ногооны униар, цэв цэлийн үзэгдэх хэтэрхий уудам говийн орныг бүр хэв. Халиугч гүүний хээлтэй болсныг Жаргал хэдийн мэдээд үргэлж харгалзан сахидаг байжээ Хуй салхитай тэнцэх хурдан түргэн хүлэг морь гаргаж өгөх байх гэж баттай итгэнэ

	Нэг өдөр халиугчин унагалав. Жаргал түүний дэргэд гүйн очвол эхээс дөнгөж салаад газар унасан унага тэр даруй хөл дээрээ босоод сонирхон харж байгаа нь ерийн унаганаас тун өөр гаж буруу юм шиг санагдлаа. Бие богино, цээж өргөн, хөл урт бөгөөд нарийн, өтгөн дэлтэй, урт хошууны үзүүр нь цагаан, сайхан зээрд зүсний унага байхыг сайтар ажиглан харахдаа монгол азарганы унага лав биш тахийн азарганы хүү байхаас зайлахгүй гэж бодов. Удалгүй хол ойрд энэ унаганы тухай цуу тарав. Өвгөд хөгшид үзээд тахийн унага мөн гэлцсэн билээ.

	Халиугчны зээрд унага өдөр сараар өссөөр хэдэн жил өнгөрөхөд гайхамшигт сайхан морь болов. Түүнийг үрээ насанд нь Жаргал өөрөө сургасан бөгөөд ямар ч морийг дагуулахгүй хурдан морь болов. Ав хийх цагт Жаргалын зээрд олны дотроос онцлон гарч үнэг чоныг цаг зуурын дотор гүйцдэг байв.

	Нас бие гүйцэж ирэхдээ бүр ч догширсон бөгөөд талын цагаан зээрийг төвөггүй гүйцдэг болов. Нутгийн ардууд түүнийг салхин зээрд гэж нэрлэх болов. Жаргал салхин зээрдээ онц хэрэг явдал найр наадамд унана. Бусад цагт адуунд тавьж амар байлгадаг болов.

	 

	III

	 

	1942 оны зун цаг, Монголын ард түмэн өөрийн эрх чөлөөний нар бологч их Зөвлөлт Холбоот Улсын баатар улаан армид үнэн зүрхний сайн сэтгэлээрээ морьдыг бэлэглэв. Нэг өдөр Говь-Алтай аймгийн бэлгийн морийг хүлээн авах комиссын газар өвгөн Жаргал хүрэлцэн ирээд морьдоо үзүүлэхдээ хайрт салхин зээрд мориныхоо жолоог өндөр өргөн барьж ийнхүү хэлэв.

	— Эх болоон далай их Монгол нутаг минь эрх чөлөөт ивээл ихт засаг төр минь! Хайрт олон үр хүүхэд минь, нэгд нэгэнгүй цөм амаржин жаргаж цэцэглэн мандаж байгаа нь нар сар мэт гэгээн гэрэлт, түмэн ачит их Зөвлөлт Холбоот Улсын ард түмний халуун тусламжийн үр мөнийг би сайн мэднэ.

	Эцэг эх мэт ивээлтийгээ атаатантай байлдаж байгаа үед нь би зүгээр сууж чадахгүй. Харгис араатан Гитлерийг устган дарахад зориулж хайрт салхин зээрдээ өргөн барья. Миний сайн морь эсэн мэнд явж төрсөн орныхоо түвшин сайхан мандахын төлөө халдах дайснаас харилгүй, халуун сумнаас буцалгүй бүх чадлаараа зүтгэх болтугай! гээд комиссын даргын гар дээр салхин зээрдийнхээ алтан жолоог тавив.

	1944 он

	Улаанбаатар

	 

	 


ХУН ШУВУУ БОДОН ГАХАЙ ХОЁР

	 

	Хэнтий ханы өвөр нөмөр газар, Хэрлэн мөрний эхэн сав нутагт, эргэн тойрон ой модоор хүрээлэгдсэн, элбэг баян нэгэн нуур байжээ. Зан сайтай айлд зочид цугладаг, замаг сайтай усанд шувуу суудаг гэдгээр нуурын тэр усанд Нугас, галуу, хун шувууд олон зун намрын турш зугаа цэнгэлтэйгээр гангар гунгар донгодон, үржиж, өсөж, өөдлөн дэвшиж байдаг байлаа.

	Энэ орчмын байгаль өв тэгш сайхан, ургамал модоор дүүрэн, ус ундаагаар баялаг гоо үзэсгэлэн бүрэн төгс, эндхийн ан гөрөөс, араатан жигүүртэн цөмөөр эв эе сайтай, энх төвшин байдалтай, санасан бүхэн нь саадгүй бүтдэг, саруул амьдрал нь жаргалаар дүүрэн бөгөөд нуурын усанд шумбаж; баярын магнай тэнийн явдаг нугас, галуу зэрэг шувууд жигүүртний дотроос хамгийн золбоотой жиргэн дуулах яруу хоолойтой хун шувуу лугаа найрсаг дотно танилцаж, түүний үг зөвлөгөөнөөр амьдран оршихын чухал сургаал, амьд ертөнцийн жам ёсыг танин мэддэг учир үзэсгэлэнт хун шувууг үлэмж хүндэтгэн үздэг байв.

	Гэтэл, нуурын эргээр туранхай хөх тэнэмэл нэг Бодон гахай үзэгдэх болсноос хойш үймээн шуугиан тарахгүй болов.

	Хун шувууны уянгат сайхан дуу, хиргүй дун цагаан өнгө, усанд шумбах, агаарт нисэх эрдэм чадвар энэ бүгдэд нь баргар царайт тэнэмэл Бодон гахай маш их атаархаж, надаас илүү сайхан амьтан нарт ертөнц дээр байх ёсгүй гэж толь хаданд биеэ тусгасан нь тун ч базаахгүй: дарвагар урт хоншоортой, онигор муухай нүдтэй, хавчиг бөгтөр биетэй, харшгүй нэгэн байв.

	Хун шувуунаас илүү яруу сайхан дуутай гэж бодоод эгшиглэн татаж гайхуулах гэсэн нь харжигнаж хэржигнэж харрр-хард, хуррр-хур гэсэн хахир муухай дууч сонсогдож улам ч бачимдав.

	Өнгөөр муу, дуугаар дорой ч гэсэн өндөр дээрээс үсэрч чадвал нисэх ч юу магад гэж зориг чадал заан туршиж үзсэн нь, зовлого болсон бие нь агаарт хөөрөх байтугай алхмын төдий ч дэгдэж чадсангүйгээс, «Энэ муу хун шувуу, эрдэмтэй чадалтай байхад, эрхэм би яагаад дуу хоолойгоор дорой, өнгө үзэмжээр ч буурай, үргэлж газар шагайж, хог новш ухаж явах заяатай болсон юм бэ?» гэж тачаадан хилэгнэх болов.

	Алгасангуй найданги, атаархаг давилуун, бардам дээрэнгүй, балай мунхгийн хүлээсэнд ороогдон, орчлон хорвоогийн амьдрал ахуйн олон хэлбэрийг огт ойлгохгүй болж өчүүхэн ганц биеэ үй түмний дотроос хамгийн эрхэмд тооцон явагч тэнэмэл тэр бодон гахайн авиргүй муу санаа, атаархах шунаг сэтгэл нь оргилон буцалж, цагаан төмснөөс эхлэн цахилдгийн цэцэг, ойм хөвдөөс эхлэн ойн самрыг хүртэл бусдаас харамлан бухимдаж унтах нойрыг алдан, ууж идэхийг мартаж өдөржин шөнөжин ийш тийшээ гүйж уруу царайлан мэгдэн сандран явах болов. 

	Хэтэрч давраад бүр ч Хэрлэн голын усыг, хээрийн гөрөөснөөс харамлаж, хэн үзэгдсэн бүхэнд хилэн уураа бадруулан хэзээ ямагт орилон чарлаж уцаарлан гүйж эхлэв. 

	Зуны сар өнгөрч зулзаган төмсний улаалзай цэцэг гүвэхэд «энэ муухай хун шувуунаас болж идэшний дээд төмс ховордов» гэж гайхал бодон гахай үлэмж уурлан хун шувууг хөөн явуулах элдэв арга залийг ил далдаар сүвэгчлэв. Нэгэн өдөр галуу, нугас, хөх дэглийн тэргүүлэгчдийг урин ирүүлж

	— Хун шувуу бол адгийн амьтан юм, та нарыг тоншуулд муучилж байхыг би сонссон гэж хэлэхэд нь тэд нар огт үнэмшсэнгүй, харин нисэн одохдоо:

	— Тачаангуй, мунхаг, хилэн гурваас бүрдсэн энэхүү шүвгэр хөх бодон гахай, хун шувуутай тэмцэлдвэл хошуугаа хугалахаас зайлахгүй биз хэмээлцэн гангар гунгар донгодон хүүрнэлцэв. Үүнийг сонсохдоо өнөө муухай гахайн уур хилэн нь улам ч бадарч ойн Чоныг эрэн гүйв. Чононд очоод:

	— Эрхэм найз чоно, та энэ муу хун шувууны хэлийг мэдэх үү? гэж асуухад:

	— Би хун шувууны хэлийг мэдэхгүй, чи юу хэлэх гээв гэж чоно зэвүүцэн асуув.

	— Өчигдөр орой хун шувуу нуурын дээгүүр нисэх дээ гуан гуан гаан-гаан гэж дуугарсан шүү дээ, гуан гэдэг бол хунгийн хэлээр муу чоно гэсэн үг, гаан гэдэг нь энд байна гэсэн үг юм. Энэ бол эрхэм найз чоно таныг эндхийн анчинд зааж байгаа хэрэг биш үү? гэхэд нь

	— Гандан хамартай гахайнууд голдуу муу санаатай, худалч хуурамч, атаархаг жөтөөрхөг болохыг би сайн мэднэ.

	Чи түүний нэг байж магад. Иймээс үнэн худлыг шалгая. Чиний үгийг би үнэмшихгүй гэж чоно хариулаад тарган байсан бол энэ муу гахайг идчих юм сан гэсэн шиг амаа долоож шүдээ хавирч байв.

	Хун шувууг чононд муучлаад төдий л амжилт олсонгүйдээ гомдон гонсойж цааш гүйх замд аглаг ой хөвчийн асар үзэсгэлэнт чимэг арван хоёр салаа эвэрт буга дайралдав.

	— Ой хөвчийн эгэн, олон амьтны манлай, цог жавхлант буга гуай танд айлтгах онц нууц нэгэн зүйл байна гэхэд нь:

	— Хэлэх үгээ шууд хэл, хэтэрхий бүү нуршаарай! гэж үзэсгэлэнт сайхан. Буга өөдөөс нь харан зогсов.

	— Буга ахаа аа! Байз өршөөгөөрэй, буруу дуудаж гэм болох нь шиг байна. Хамаг амьтны манлай хатан зоригт Буга авгай аа! Нуурын хун шувуу болохоо байгаад байна. Нугас, галуу, хөх дэглий бүгдийг дайчлаад нугын төмсийг идэж дуусах нууцгай зөвлөгөөнийг өчигдөрхөн хийлээ. Бас тэгээд баялаг сайхан бэлчээрийг барагдтал иднэ гэнэ. Баруун зүүн уулаар нисэж байн байн эрхэм таныг муучлаад байх юм гэхэд нь:

	— Хун шувуу бол эелдэг номхон, үнэнч шударга, үлэмж тусч, бусдын жаргал зовлонг мэддэг, амьдралын туршлага ихтэй агуу жавхлант амьтан болохыг би сайн мэднэ. Усны замаг идэхээс биш, ургасан төмсийг малтах ёсгүй. Гоо сайханд нь атаархаж, гутамшигт хов живээр хөөцөлдөгч тэнэмэл гахайн үгэнд орох, тэнэг буга ертөнцөд ер байхгүй гээд эргэж харалгүй эрчтэй хурднаар цааш гүйн одов.

	Хун шувууг бугад муучлаад амжилт олсонгүйдээ улам ч уурлан бухимдаж цааш хатирах замд нь улай үзсэн хар хэрээ дайралдав. Түүнтэй уулзаж:

	— Хэрээ гахай хоёр хэзээний сайн нөхөд юм, хэлэлцэж учраа олбол ах дүү ч болох юм. Анд сайн нөхрийн хуваарь ч, ах дүүгийн барилдлагын талаар ч, аргагүй чамдаа хэлэх, айхавтар чухал мэдээ байна гэж харрр хуррр хамраа дуугарган байж, хар сэтгэлт нөгөө гайхал бодон гахай уйлан хайлан зогсоход нь:

	— Хэтэрхий маяггүйгээр хэлэх үгээ шууд хэл. Ажил гараад яарч явна, алсын ууланд улай гараад зорчиж явна гэж Хэрээ гуаглав.

	— Хэрээ найз аа! Ай өршөөгөөрэй, хэрээ ах аа!

	Шударга олныг үзэн яддаг сүрхий нэг амьтан гараад байна. Тэр бол хун шувуу юм. Түүнээс болж та бидний идэш тэжээл ховордоод байгааг мэдэх биз ээ. Иймээс хун шувууны нүдийг нь тоншиж орхивол зүгээр байх шүү гэж гасалж сандарч гахай өчив.

	— Хун шувууны нүдийг тонших гэж жигүүрээ хугалснаас хуурамч сүржин зантай гахайн нүдийг тоншвол гэдэс цатгалан байна биз гээд гуаг гааг дуугаран хурдхан нисэн одов.

	Хар муу санаандаа тохирох, хань хамсаатан олж чадсангүйдээ сэтгэл нь гутран «Хамаг хэргийн эзэн хар хөлт хун шувуу болохыг хайрт ах нар минь ойлгож мэдээч» гэж баруун, зүүн тийшээ байдаг чадлаараа бархиран, байж ядан бөмбөрч, бачимдан хилэгнэн гүйхэд нь, улаан шар үнэг угтаж ирээд урваганан шарваганан асуусан нь:

	— Газарч алдартай Гахай та, гандан хамартай төлөгч та өвдөж зовов уу? Өлсөж цангав уу? Үнэн учраа надад хэлэхгүй юу?

	— Ай цэцэн дүү минь, ах чинь олны тусын тулд, аюулт дайсныг арилган тонилгохын төлөө, аль байдаг чадлаа зориулж явна. Мэргэн дүү минь туслаач, мэддэг чаддаг бүхнээ гаргаач гэж гахай гаслав.

	— За, хаана юу болчхов? гэж Үнэг асуугаад хирдхийн цочоон янз гаргаж сүүлээ хавчин хойд хөл дээрээ сууж өр элэг нь эмтэрч сэтгэл санаа нь зовнисон байдалтай, чихээ өргөн нүдээ анивхийлэн байв. Үнэгний ааш зан нь эелдэг наалинхай, үг яриаг нь сонсмоор төлөвтэйг мэдэхдээ ганц сайн ханиа олох нь шиг байна гэж гахай үлэмж баярлан, ойрын өдрийн байдлаар үзвэл, ойн цоорхойд төмс багадсан нь хун шувуунаас болж байна. Даруй түргэн арга хэмжээ авахгүй бол дахин төмс ургахгүй нь илт юм. Сүрхий энэ байдлыг анхаарч, сүр жавхлант үнэг та хун шувууны хүзүүг хуга хазаж соёрхоно уу? гэж хур харр дуугарган хурц хошуугаараа хэд дахин газар сэндээд нэгэн бөөрөнхий цагаан төмс гарган үнэгэнд барив.

	Гахайн амнаас гаж буруу муухай үнэр ханхлахад үнэг сүрхий сэжиглэсэн боловч аягүйрхэж байгаагаа мэдэгдэхгүйг хичээж, алиалсан байдал гарган инээх зуураа, гахайн өгсөн цагаан төмсийг газар руу сэмхэн хаяж орхиод амтархан идэж буй маяг гарган, ам хамраа хөдөлгөн жуумалзаж, амттай сайхныг нь магтаж ядна. Төмсийг залгиж байгаа янз гарган, түгдгэнэж бөмбөгнөж нэгэн хэсэг болоод баяр талархлаа байн байн хүргэж, байж сууж ядан сэртгэнэж хэлсэн нь:

	— Ухаант гахай таны хүчээр, уулын амьтан бид бүгд, аюулт хун шувууны хөнөөлөөс, аврагдаж гарах нь лавтай боллоо. Өглөөний улаан нарнаар өргөн арлын захад өшөөт тэр хун шувуу үүрэглэж байдаг юм. Тэр үеэр нь та өөрөө, тэмтэрч сэмхэн очоод, тахир урт хүзүүг нь тас хадарч орхивол болно шүү дээ. Харин Ангир шувуу сэргэг амьтан учир, анхан тэргүүн хашхиран нисэж хамаг төлөвлөгөөг нурааж мэдэх юм. Иймээс би танд хун шувууны баг олж өгье. Сэргэлэн гахай та хун болж хувираад, сэмхэн түүнд ойртож болно гэхэд: — Эрхэм дүү үнэг чинийхээ цэцэн мэргэн ухаанд, сэтгэлийн баяр хүргэе. Тун сайн арга зааж өглөө гэж гайхал гахай баяр хөөр болон үнэгний үгийг үнэт зөвлөгөө гэж хүлээн авав.

	Хун шувууны баг олж ирэхээр үнэг яаран яваад дараагийн өдрийн жаргах нарнаар дахин гүйж ирэхдээ хонины цагаан нэхийг хондлой дээрээ ачсан, хурганы цагаан арьсыг хошуундаа зуусан байв.

	Хурганы цагаан арьсаар гахайн толгойг боогоод, хонины цагаан нэхийг түүний нуруунд нөмөргөж:

	— Хун шувуу болох нь энэ. Сайхан хун боллоо. Санасан хэрэг чинь лавтай бүтнэ.

	Өглөөний улаан нарнаар үүрэглэж хэвтээ хунгийн тахир урт хүзүүг тас хадарч орхивол гандан хамарт гахай танаас илүү галтай цогтой амьтан газрын бөмбөрцөг дээр байхгүй болно гэж зальт үнэг зааварлав. Тэгээд хоёулаа нуурын дэргэд очоод үнэг өглөөг хүлээж ядна.

	Өшөөрхөг Бодон гахай хонины нэхийд халууцаж арайхан чарайхан амьсгалан хэвтэнэ.

	Үүр цайв. Үнэхээр хун шувуу нуурын дундах арал дээр хэвтэж байх нь харагдахад, 

	— Одоо явж болох уу? гэж Гахай асуув.

	— Болно, болно, усанд нэгэнт орвол буцаж болдоггүй юм шүү хун шиг дуугарч зоригтой яваарай гэж үнэг захив.

	Хун шувууны хүзүүг хуга хадрахаар нуурын ус руу гахай гайхал орж явчихлаа. Нэлээд явтал нь ус гүнзгий болж хөл алдах үес нөмөрсөн арьсны үсэнд нь ус шингэж дааж давшгүй хүнд болсон учир хол сэлж чадсангүй хун шиг дуугарах гэсэн хошуу хамраар нь ус орж хахаж цацаад хашхиран бархиран хар-хүр гэсэн муухайн муухай дуу гаргав. Тэр чимээгээр хун шувуу цочин босож үзвэл нэгэн гаж буруу амьтан усанд живж байх ажээ. 

	Аюулд учирсан амьтан бүгдэд аврал өршөөл үзүүлэх нигүүлсэнгүй сэтгэлийн угаас мөнхүү хун шувуу, бусад хань нөхдөө дуудаж, олны хүчээр олиггүй гахайг нуурын уснаас татан гаргаж амийг нь авраад гуан гуан, гаан гаан донгодон дуугарах нь өглөөний тунгалагт ой модонд хангинан цуурайтаж гайхамшиг сайхан байв.

	Усанд живж мажийх шахсан өнөө гахай үхсэн амьдын хооронд үлбийж хэвтэхэд нь үнэг гүйн ирээд өрөвдөж хайрласан янз үзүүлэн

	— Ай бас тоогүй юм боллоо, ах та замаа алдсан байна. Арай зүүхнээр бол нимгэн устай байсан юм. Ахиад явахад хүрвэл туршлагыг оллоо шүү дээ, за яах вэ амьд гарсан нь болжээ. Заяа сайн гэдэг чинь ийм л байдаг юм гэж зальт нүдээ жирвэлзүүлэн зальхай сүүлээ ийш тийш хаялна. 

	Үзэсгэлэнт хун шувууны гэрэлт сайхан өнгө гэмгүй ариун явдал, уянгат найраг дуу, ухаан төгс чадалд атаархан жөтөөрхөж ховлон муучилж ядаад хорлох санаа төрөн танхай балмад аргаар таслах дайрах гэсэн хартай гахайн хар санаа бүтсэнгүйгээр барахгүй уушгиндаа ус оруулснаас ужиг халуун өвчинд нэрвэгдэж сар хоногоор сааран хэвтсээр үхсэн амьдын хооронд үлгэн салган хөдөлсөн, харах нүд нь хонхойсон, хавирга сүвээ нь хэрзийсэн туранхайн туранхай турсага мэт амьтан болж хувирсан боловч атаат муу санаагаа алдаж гээсэнгүй, аль тохиолдсон зохистой нөхцөлд хун шувууг гүтгэн муучилж хүржигнэн харжигнан уухилсаар явтал нь намрын оготор шар нар шарж, навч цэцэг гандав.

	Хун шувуу ч хуучин хэвээр орчлон дэлхийн сайхан чимэг болж олон шувуудад өмөг түшиг болж, нуурын усан дээр эрдэнийн цагаан лавай шиг эргэлдэн тонгорон бүжиглэж ивээл ачаа түмэн олонд түгээн хүргэсээр байв.

	Нэгэн удаа үнэг дахин Гахайд гүйж ирээд амар мэндийг нь асууж, архаг өвчинд нэрвэгдсэн уй гашуудлыг нь хуваалцах санаатаа илчлэхийн дашрамд усанд орж уушги гэмтсэн амьтан утаа залгих нь сайн байдаг юм. Гахай та зөвшөөн соёрхвол гал олж ирэхэд бэлхэн байна. Хулс зэгсэнд гал асаавал хун шувуу ч амархан шатаж арилна. Утаа үнэртэж хэвтвэл ужиг өвчин ч илаарьшина гэж ятган хэлэхэд нь өөрийн бодлоор дулимхан, үхээнц гахай ч баярлаж үг бүгдийг нь зөвшөөрөн үтэр түргэн гал олж өгөхийг хүсэв.

	Зальт үнэг зайлан гүйж очоод заяа муут гахай байрандаа үлдээд бүгшин ханиасаар байтал, мөдхөн зуур мөнхүү үнэг галтай цуцал зуугаад гангинан гингэнэн ирж нуурын хулсыг шатаах нууц нарийн аргыг заасан нь:

	— Гал дүрэлзээд ирнэ, гайтай хун ч шатаж үхнэ. Ухаант гахай та, утааг амтархан амьсгалж, уушгиндаа сайтар шингээвэл ужиг өвчнөөс даруй гэтлээд урьдын адил тарган цатгалан дөрвөн хуруу өөхөн далантай, дөнөн шарын хүч чадалтай болно гэв.

	— Утаа залгихад биед муу биш байгаа даа? гэж гайхсан байдалтайгаар гахай асуув.

	— Асар ухаант анчин хүмүүс, амарч суухдаа гал гялалзуулж ганс тамхи нэрж, утаа манаруулан уушгиндаа шингээж байхыг уулын хяр дээрээс удаа дараа арснаа санаач. Утаа гэдэг бол ужиг өвчинд тус хүргэдэг, уушги зүрхэнд эм болдог учраас оюунт хүн хүртэл хэрэглэдэг юм гэж үнэг хариу хэлээд ажиг сэжиггүй байдлаар алсын уулыг ширтэн өрвөлзөн сэрвэлзэн өвхийн сууж байв.

	Энэ үгийг гахай сонсохдоо архаг өвчнөөс гэтлэхийн чацуу атаат дайснаа дарж, нэг сумаар хоёр туулай барина гэдэг нь болно гэж баярлан яаран хулсанд гал тавьж хун шувууг шатаахаар эрс шийдвэрлэн эргийн зэгс рүү галтай цуцлыг хаяж орхив.

	— Ах минь танд айх юм алга, хэрэг түвэг тохиолдвол хэзээд би бэлхэн байна гэж үнэг хэлээд үтэр түргэн салхи сөрөн гүйв.

	Удалгүй дөл оргилон уулын хөндийг утаа бүрхэв.

	Ужиг өвчнөөс сална гэж утаа залгин залгиж бүгшүүлэн ханиаж буй түгдгэр хөх гахайг түймрийн гал хүрээлэв.

	Зайлан гүйж галаас холдсон зальт үнэг уул дээр суугаад шарагдсан махны үнэрийг авахыг зорьж, түлэгдсэн гахайн сэг дээр очихыг яарна.

	Нуурын зэгс галын хүрээнд бүрхэгдэхэд нугас, галуу шувууд цочин нисэхдээ: Санаа муут яван хатна, сарьсан багваахай наранд хатна гэж дуу дуулсаар өндөр тэнгэрээр өмнө зүгийг зорив.

СОЁЛЫН ЗУЛ БАДРААСАН НЬ

	 

	Хошуу тамгын төв дээр олны сонирхол татсан шинэ содон хүн буй болов.

	Нэг өглөө ногоон өмд цамц, савхин гутал өмсөж, мөрөвчтэй суран бүс бүслэн үсээ богинохон тайрсан залуу эмэгтэй өртөөний гэрээс гарч хошуу тамгын зүг алхах үед түүний дэргэдүүр зөрж өнгөрсөн хоёр хүний нэг нь «Энэ чинь юу вэ?» гэж шивнэн асуухад нөгөө нь «Танхим гэгч нээгдэх юм гэнэ билээ. Түүнд ном заах багш ирлээ гэсэн. Тэр нь энэ байлгүй» гээд Амаржаргалын хойноос эргэн эргэн харсаар холдох зуураа:

	— Танхим гэдэг чухам юу гарч ирэх юм бол?

	— Ай бүү мэд, хөөрхий зайлуул.

	— Лам хүн багш гэгдэж болно. Харин хар хүн, хар хардаа эм хүн багш болно гэдэг чинь юу гэсэн үг вэ?

	— «Лам багш минь ээ» гэдгийнхээ оронд эм хүнийг «Ай багш минь» гэж суух цаг болох нь уу. Нээрээ, Бүрэлгүү гэгээний айлдсанаар цөвүүн цаг ирэх нь гэх зэргээр тэр хоёр хүүрнэлдсээр далд орлоо.

	Тэр цагт, тэр нутагт сургууль гэдэг ойлголт байсангүй. Бага сургуулийг танхим гэж нэрлэж байв. Танхим гэдэг шинэ үг байжээ. «Хошуу тамган дээр, танхим нээгдэх нь» гэсэн мэдээ ард олны дунд амархан тарахын зэрэгцээгээр хүүхдийг хүчээр барин авч танхимд суулгана гэсэн цуурхал энд тэндгүй дэлгэрснээс хүмүүс элдвийг бодон эргэлзэн гайхаж зарим нь «худал үг, дэмий яриа байлгүй, хүрээ хийдэд хүүхдийг номд сургахаас биш, хошуу тамган дээр яаж сургадаг юм бэ?» гэнэ. Зарим нь «лам багшаас асууж байж л болно» гэнэ. Зарим нь «Чухам танхим гэдэг юу гарч ирэхийг нь үзэж дээ» гэнэ.

	Арваны дарга нар айл гэрээр явж «хүүхдээ танхимд бүртгүүл» гэхэд нь олон хүүтэй өвгөн Бат-Очир хэдэн өртөө газар аялан явж хутагтад бараалхан бага хүүгээ танхимд өгвөл талтай эсэхийг асуухад хутагт, нүдээ анин харан байж аман дотроо ямар нэгэн уншлага уншин гурван цагаан ясан шоо хэд дахин хаяж мэргэлээд «Танхимын тухай бол богино мөрийн юмыг заасан төлөг бууж байна. Хүүгийн тухай бол танай хүү лам болох заяатай төрсөн хүүхэд байна» гэж төлөг буулгасан тул тэр өвгөн хүүгээ хувраг болгож хүрээ хийдэд суулгахаар санаа шулуудав. Буцаж ирээд Хутагтын айлдсаныг нутаг голынхондоо ярьсан боловч олонх ардууд «Шинэ цаг ирж байна. Үр хүүхэд маань ядахад монгол бичигтэй болох нь хэрэгтэй сэн. Хүүхдээ танхимд өгвөл зүгээр юм биш үү» гэлцэнэ.

	Танхимын сургагчаар залуу эмэгтэй ирээд өртөөн дээр байрлаж байна гэсэн сургаар хол ойрынхон хошуу тамган дээр ирэх бүхэндээ түүнийг харахыг оролдон өртөөний гэрээр орох гарах нь олширч «Хэний гарт үр хүүхдээ өгөхөө урьдаар мэдэх хэрэгтэй. Танхимын сургагч гэдэг хэн болохыг таньж авах нь чухал» хэмээн шуугилдана. Сургагчтай танилцахаар хошуу тамгын төвөөр ирээд Амаржаргалтай уулзаж үг солилцсон хүмүүс «Сайхан зантай бүсгүй байна» гэнэ... Амаржаргалын барааг алсаас үзсэн зарим нэг нь «Гарцаагүй гаж буруу дүрстэй, шөвөг гуталтай, эрүү малгайтай юм явна» гэсэн нь нэгээс нөгөөд үг утга нэмэгдэн дамжсаар «Монгол хэл мэддэггүй юм» гэлцэхэд хүрэв. Нэг өдөр хошуу даргын эгч чавганц өртөөний гэрт орж ирээд Амаржаргалын цамцны ханцуй дээрээс чангаан:

	— Танай хүн манай хэл мэднэ ээ? гэхэд нь Амаржаргал инээмсэглэн намуухан дуугаар:

	— Эгч ээ! Би монгол хүн шүү! гэхэд чавганц «Хүүе яадаг билээ» гэж уулга алдаад дув дуугүй болон Амаржаргалыг нэг хэсэг ажиглан суутал гаднаас хэдэн хүн орж ирлээ. Тэд нарын нэг нь Улиастайн худалдаачидтай урьд цагт сүлбэлдэж ашиг хонжоо ихтэйгээр арилжаа наймаа гүйлгэн баян бардмаараа гайхуулан цээж тэлж явсан хулгар Гэндэн гэгч байв. 

	Түүнийг олон хэл мэддэг, хэрээ шувууны хэл хүртэл ойлгодог гэж нутгийнхан нь ярилцдаг бөгөөд хүүхдийг номд сургах танхим байгуулагдах чимээ гарахад зарим хүн «Та л багш болохоос өөр хэн маань болох вэ?» гэж түүнийг хөөргөдөг байсан учраас хулгар Гэндэн үүнд үнэмшин горьдож хошуу тамгын газраар байн байн ирдэг, ганц хоёр хятад, орос үгийг учирсан бүхэнд хэлж гайхуулдаг, тангад, монгол, орос, хятад, манж таван хэл мэднэ гэж сагсуурдаг байжээ.

	Гэтэл Богдын Хүрээнээс танхимын сургагч ирснийг сонсохдоо атаархан хорсох сэтгэлийн урхинд баригдаж «эмээр заалгасан эр өөдлөхгүй» хэмээн уулзсан хүн бүрийд үглэн, Амаржаргалыг муу хэлсэн бүхнийг дэмжин «гал дээр тос асгаж» явтал нь түүнтэй санаа нийлдэг хэдэн хүн уулзаж ярилцсан байжээ.

	— Танхимын сургагчийн судсыг та барьж үзэхгүй юу? гэхэд нь хулгар Гэндэн цочсон байдалтай:

	— Би яаж түүний судсыг барьдаг юм бэ?

	— Ном хаялцаад үзвэл яасан юм бэ?

	— Ээ тэгж хэлсэн үг үү. Тэгвэл тэр чинь хаа байна гэж хулгар Гэндэн эрвэлзэн дэрвэлзэв. Тэгээд тэд өртөөн дээр ирж Амаржаргалтай уулзах нь тэр ээ.

	Залуу багшийг хөлөөс нь толгой хүртэл, толгойноос хөл хүртэл ажиглан харваас давж болмоор ядуухан бүсгүй үзэгдэхэд нь тоомсоргүй байдлаар хулгар Гэндэн: 

	— За, танхимын сургагч авгай та ямар хэлтэй вэ? гэж асуув. Энэ асуулт Амаржаргалд гайхал төрүүлсэн боловч Гэндэний намба төрхөд тохитой томоотой хүний шинж байдал огтхон ч үгүй учир хариу даажигнах сэтгэл төрж:

	— Хүнтэй ижилхэн л хэлтэй гэж хариулав.

	— Чи яасан цадиггүй эм бэ. Чамайг махан хэлтэй, юу, төмөр хэлтэй юу? гэж Гэндэн миний бие асуугаагүй гээд их цэцэн үг хэлчихлээ гэсэн байдлаар ганцаараа мар мар инээхэд нь гэрт байсан олонх хүн түүнийг дагаж инээсэнгүйд Гэндэн ганцаардсандаа ичингүйрэх мэт гэнэт инээхээ зогсож хүний царай ажиглан суудалдаа тавлаж хоолойгоо засаад:

	— Дашийн шог гэж юу гэсэн үг вэ?

	— Би мэдэхгүй ах аа.

	— Тэгвэл корноухий гэж юү гэсэн үг вэ? Хэрэв номтой сургагч юм бол хэлээд аль. Гэндэн миний бие чамтай ярьж байна.

	— Хулгар чихт гэж та хэлэх шиг боллоо.

	— Тэгвэл чи чинь юу ч мэдэхгүй амьтан байна. Би чамд зааж өгье. Надаар заалгах уу?

	— Тэг ээ, та зааж аль.

	Амаржаргалын «зааж аль» гэсэн намуухан дууг сонсмогц Гэндэн ийш тийшээ эргэн гэрт суугсдын царайг нэгд нэггүй ширтэх нь «Харав уу та нар, би ямар хүн байна» гэсэн тэмдэг байв. Тэгээд Гэндэн өндөр дуугаар:

	— Тэр бол орос үг «гуай» гэсэн утгатай юм шүү. Жишээлбээс Гэндэн Корноухий гэж дуудах нь «Гэндэн гуай» гэж буй хэрэг. Мэдэв үү?

	— Арай тийм биш байх аа.

	— Юу гэнэ ээ? Чи бас надтай маргах санаатай байна уу? Тэгвэл тэр бүтэхгүй. Танхимын сургагч атлаа гадаад ганц үг ч мэдэхгүй, бас тэгээд миний биеийг «хулгар» гэж доромжлох нь уу? Гэндэн миний бие бол бол энэ насан турхруу хэний ч үрд доромжлуулаагүй юм шүү. Сайхан мэдээрэй гээд хаалга хаялан гарч одлоо.

	Ийнхүү хулгар Гэндэн өртөөний гэрээс ууртай омогтой гарч Баян голын хийд рүү явах замд хоёр хүүхдээ хөтөлсөн эмгэн дайралдав.

	— Хазгар чи хаана очих нь вэ?

	— Энэ хоёрыг танхимд өгье үү гэж явна.

	— Чи чинь галзуураа юу?

	— Би галзуурахдаа яачихаа вэ?

	— Хүнд заяа гэж байдаг юм. Хүүхдүүдийнхээ юу болох хувь заяатай төрснийг нь үзүүлсэн үү?

	— Үгүй ч.

	— Тэгвэл би чамд сайн санаанаас нэг үнэд, юм хэлье. Чи сонс. Үр хүүхдээ чухам хэний гарт өгөх гэж яваагаа урьдаар мэдэх хэрэгтэй. Тэр танхимын сургагч гэдэг бурхан шашнаа мартсан тэрс номын зальхай эм. Тэр танхим гэгчид бурхангүйн буруу ном заана. Түүнд хавьтсан хүүхэд эцэстээ далдын юмтай нөхцөж эцэг эхээ ч алах хүмүүс болж магад. Үүнийг бодсон уу? Ядахдаа Билэгт ламаас асуух нь яав даа. Ай халаг, учир мэдэхгүйн зовлон ийм л байдаг юм, 

	— Би тэгээд яах вэ?

	— Яахаа өөрөө мэд. Хүүхдээ танхимд бүү өг гэж би хэлээгүй шүү. Харин намайг ингэсэн гэж хүнд хэлүүзэй! гээд хулгар Гэндэний цааш одоход эмгэн хэрхэх учраа олж ядан Гэндэнг далд орон ортол нь тэндээ зогсоход хүүхдүүд нь «Ээжээ явъя» гэж шаардана.

	Хан уулын хошуу тамган дээр хүрснээс хойш бүтэн сар болоогүй байгаа энэхэн богино хугацаанд хулгар Гэндэн мэтийн этгээдүүд Амаржаргал багшид «Тэрс номт» «Зальхай эм» гэх зэрэг нэр хоч өгч «Сүргийг эм амьтан толгойлбол түргэн сүйрнэ. Төрийг эм хүн удирдвал хялбархан гутна» гэсэн яриаг хөгжөөн дэлгэрүүлж сургууль байгуулахад саад хийхийг элдвээр оролдсон боловч залуу багш гутаж гуньсангүй, харин сургууль нээх бэлтгэл ажлыг аль болох түргэн хугацаанд гүйцэлдүүлэхийг хичээж, өдөр шөнийг огоорон, амсхийх зав чөлөөгүй ажиллаж байв.

	Хошуу даргыг байн байн шаардсаар танхимын нярав бөгөөд галчаар Сорхолонбаяр гэдэг урт гэзэгтэй өндөр хар хүнийг, эмчээр Баянголын хийдийн Даржаа гэлэн гэгч өвгөн ламыг, тогоочоор айл хэсэж аяга тосож амьдарч явсан ганц бие Дагва хэмээгчийг тамгын газрын тушаалаар томилон гаргуулав. Мөн Баянголын хийд дээрээс муухан эсгий гэр олж бариуллаа. Гэтэл нэг ч сурагч ирээгүй ажээ. Өглөөнөөс эхлэн үдэш болтол өмнө хойноос ирэх морьтой, явган хүмүүсийг ажиглан одоо л нэг сурагч «лав энэ мөн» гэсэн нь сургууль дээр ирэх хүн алга.

	Энэ мэтчилэн хүлээсээр сар болоход нэг ч сурагч ирсэнгүй учир Амаржаргал өөрийн биеэр хөдөө гарч айл гэрээр хэсүүчлэн хүүхдээ сургуульд өгөхийн ашиг тусыг тайлбарлахаар шийдвэрлэв. Гэтэл тогооч Дагва:

	— Сургагч аа! Би таныг өөрийн дүүгээс өөрцгүй санаж нэг юм хэлэх гэсэн билээ. Болох уу? гэв.

	— Бололгүй яах вэ, та юу хэлэх гээв?

	— Мориор явахад монгол дээл зохимжтой байдаг. Та дээл оёулж өмсөөд явах юм биш үү.

	— Энэ бол хувьсгалт залуучуудын эвлэлийн гишүүн хүний хувцас шүү дээ. Ирээдүйд залуучууд бүгдээрээ л ийм хувцас өмсөх болно доо.

	— Маргаашийн хэрэг ондоо, өнөөдрийнх бас өөр, ирээдүйд танхимд гуйлгаж ирэхгүй, гуйж ирэх ч цаг болно биз. Монгол дээлтэй явбал айлд ороод бурханд мөргөхөд ч аятайхан харагдахаар барахгүй танай зорьсон хэргийн бүтэхэд ч тус болж мэднэ гэж би бодож байна.

	— Бас бурханд мөргөж явах хэрэг үү?

	— Энэ нутгийн хүмүүс учир суртал мэдэхгүй гэдгийг та юун андах вэ? Ялимгүй юмнаас өө сэв эрэх; нэр хүнд гутаахыг оролдох хүмүүс хааяагүй бий шүү дээ.

	Амаржаргал Дагвын үгийг эргэцүүлэн бодсоор монгол дээр оёулж өмсөхөөр шийдвэрлэн хөдөө явахаа түр хойшлуулах завсраа хошуу даргад бараалхаж сурагчид элсүүлэхээр хөдөө явах хүсэлтээ илтгэн уургын улааны зар олгохыг хүсэхэд нь хошуу дарга Данзандорж их л гайхсан байдалтай Амаржаргал тийш нүдээ бүлтийлгэн харж, 

	— Хүүхээ, залуу сургагч аа! Чи яасан яаруу хүн бэ? Бид сум, баг, арваны дарга нартаа танхимд хүүхэд ирүүл гэсэн бичиг хэдийн явуулсан шүү дээ.

	— Сургууль нээх цаг хэдийнээ болсныг та мэдэж байгаа биз дээ?

	— Бүү яар, яарвал даарна гэдгийг мэдэх үү?

	— Даарна гэхээс, үнэхээр даарах цаг ойртлоо. Намрын сэрүү орлоо. Танхимд түлш хэрэгтэй боллоо.

	— Юмыг чинь зэрэг зэрэг бүтээдэггүй юм. Чи яасан тогтворгүй хүн бэ, жаахан хүлээ!

	— Тогтвортой байна гээд ардын хүүхдийг дааруулах эрхийг та бидэнд хэн ч олгоогүй байх аа.

	— Юу гэнэ ээ! Чи бас намайг сургах нь уу? Ганц ч шавьгүй байж бас аргал, түлш, энэ тэрийг шаардаж эрх үүрэг дурдъя номчирхох нь уу? Заадагтаа тэр номоо зад. Хошуу тамгын газраас томилж өгсөн тогооч галч нараараа харгана түүлгэх нь яасан юм бэ? Одоо би завгүй, алба ихтэй байна. Явна гээд байвал бичээчээс зар аваад яв! гээд Данзандорж улаан шугамтай бичиг дэлгэн уншиж эхлэх нь дахин чамтай ярилцахгүй гэсэн тэмдэг байлаа.

	Хэд хоносны дараа багш Амаржаргал хөх даалимбан дээл өмсөж хөдөө нутагт мордон айл хэсүүчлэн хүүхдээ сургуульд өгөхийн ашиг тусыг тайлбарлаж эхэллээ... Манай Монгол олон зуун жилийн турш харийн боолчлолд харанхуй бүдүүлэг байлаа. Одоо ардын гэгээн засаг тогтож ард түмнээ гэгээрүүлэх гэж байна. Улс орноо хөгжилтэй, эрх мэдэлтэй, өөрийн хэрэг үйлсийг өөрсдөө шийдвэрлэдэг болгох гэж байна. Энэ хэрэгт эрдэмтэй номтой хүмүүс чухал. Эгэл ардын хүүхэд эрдэмтэн болж төр улсаа удирдах цаг боллоо гэх зэргээр айл бүхэнд ярьж хошуу тамгын дэргэд нээгдэх танхимд хүүхдээ өгөхийг уриалдаг байв.

	— Танай хүү хэдтэй билээ? Танхимд очиж эрдэм ном сурна биз дээ? гэж Амаржаргалын асуухад, 

	— Хэн хонь хариулах юм бэ? гэж нэг нь дуугарна. Түүнийг дэмжин нөгөө нь:

	— Тэр танхим гэдэг чинь бидэнд ямар хэрэгтэй юм бэ? гэхэд гурав дахь нь:

	— Үнэхээр ямар хэрэгтэй юм бэ? гэж нэмнэ. Гэвч зарим эцэг эх танхим гэдэг чухам юу болох, хүүхдэд юу зааж сургахыг мэдэхийг хүсэн Амаржаргалаас элдэв асуулт асууж сонирхоно. Амаржаргал долоо хоногийн турш аялан явж олон айлаар орсныхоо дараа ярианыхаа сэдэвт өөрөө сургуульд орж монгол бичиг, тоо бодлого, түмэн бодис, дэлхийн байдлын ухааныг хэрхэн заалгасан зэргээ оролцуулж «Багш шавийн үлгэр» «Мандах нарны туяа» «Орчлон ертөнцийн байдал» зэрэг номоос эш татан ярьдаг, заримдаа айлын гүнгэрвааны дээрээс баринтагтай төвөд ном авч задлан уншдаг болов. Үүнийг үзсэн хүмүүс Амаржаргалыг «Үнэхээр номтой хүн байна» гэнэ. Зарим нэг эцэг эх ер нь хүүхдээ монгол бичигт сургаад авахад ч яадаг юм бэ. Энэ эмэгтэй шиг л номтой хүн болно биз гэж боддог болов. Нэгэн өдөр Амаржаргал Бор харганатын хөндийн хот айлынхныг цуглуулан үр хүүхдээ танхимд өгч эрдэм номтой болгохын ашиг тусыг ярихдаа:

	— Танай хүүхдүүд танхимын сургууль төгсөөд улмаар дунд сургуульд дэвшин суралцана. Тэгээд дараа нь үүл тулам өндөр сайхан орд харштай, өдөр шөнө ялгалгүй гэгээн гэрэл цацарч байдаг хотод, Лениний хотод очиж эрдмийн дээдийг амсана.

	Олон хэл мэддэг, олон янзын эрдэмтэй, ид шид төгс эрдэмтэн мэргэд болж ирнэ. Дэлхий ертөнц гэдэг нэн уудам юм. Өвөл болдоггүй үргэлж зун байдаг, зун болдоггүй үргэлж өвөл байдаг орон ч бий. Зургаан сарын турш өдөр болдоггүй шөнө байдаг, зургаан сарын турш шөнө болдоггүй өдөр байдаг нутаг ч бий гэх зэргээр түмэн бодис, дэлхийн байдлын хичээлээс сонирхуулах үес Амаржаргалыг нүдний булангаар байн байн хялайн харж, төө цагаан соруултай гаансандаа тамхи нэрэн, нэрэн, гэрийн хойморт бухимдан суусан тарган цүдгэр хүн бачимдуу хахир дуугаар, 

	— Бид малаа маллаад, махаа идээд үе улиран аж төрж амьдарсаар л ирлээ. Тэр холын орон хот суурин гэдэг чинь бидэнд ямар хамаатай юм бэ? Тэр танхим гэдэг чинь, хүүхдийг бичигтэй болгоно гэдэг чинь хэнд хэрэгтэй юм бэ? Хошуу даргад бичиг үсэг, бийр янтай хэрэгтэй байж болно. Бид, мэтийнхэнд унах морь, барих уурга байвал л боллоо. Бид эгэл хүмүүс, дээдэс биш, элдэв шалиг үгээр ардын толгойг бүү эргүүл хэмээн зандрах байдалтай дуугарахад гэрт суусан хүмүүс дув дуугүй болон бие биеэ ширтэлцэв. Хүмүүс нэгэн хэсэг дуугүй суусны дараа урт цагаан сахалтай өвгөн ам нээж, 

	— Энэ охины хэлдэг ч зөв байх л даа. Бид үе улиран бичиг үсэг мэдэхгүй байлаа. Хятад пүүсийн данжаад нарын сампин хэдийг л заавал төдийг л өгч өөрсдийнхөө ч, эд хөрөнгөнийхөө ч үнэ цэнийг мэдэхгүйгээр нас жилийг барж ирлээ. Үр хүүхэд маань тоо зурхайн ухаан мэддэг, монгол бичиг таньдаг болбол зүгээр л юм сан гэхэд нь баруун дээд талд завилан суусан хууз сахалтай, онигор нүдтэй өндөр хөх хүн, 

	— Би ч хүүхдээ дэргэдээсээ холдуулж чадахгүй, малаа хариулгана, өтлөх цагтаа өргүүлнэ гэв. Гэрийн эзэн бүсгүй Амаржаргал тийш хандаж, 

	— Тэгээд бид хүүхдээ танд шавь оруулаад таныг багш гэж дуудах юм уу гэж асуухад Амаржаргал «Сурагчид багш гэх л болно доо» гэхэд нь цугларагсад дэрхийтэл инээлдэн зарим нь гайхсан, зарим нь шоолсон байдалтай сууцгаана. Гэрийн баруун өмнөд хаяанд суугаа нэгэн чавганц «Ай лам багш минь ээ» гэж сүүрс алдаад «Ум мааний бад мэ хум» гэж үгээ төгсгөх нь лам багшийн оронд хар багштай болохыг дургүйцэж сургууль байгуулахыг эсэргүүцэгчдийн ухуулгын нэгэн хэлбэр байлаа.

	Эцэг нь, түүний өвөг нь, элэнц хуланц нь хүртэл соёлгүй, бичиг үсэг мэдэхгүй байсан малчин ардуудын үр хүүхдийг сургуульд элсүүлэн сургах ажлыг алс холын энэ нутагт анх зохион байгуулах явдалд энэ мэтийн бэрхшээл тулгарч байв. Гэвч залуу багш Амаржаргал бэрхшээлээс цөхөрч эсэргүүцлээс шантарсангүй. Хэдийгээр зарим үе «Үр хүүхдийг нь ямар сайхан ирээдүй угтан хүлээж байгааг эцэг эх нь мэддэг ч болоосой доо» гэж гэрээс гэрт мордон явах зуураа гуньхравч учрыг мэдүүлэх нь миний ариун үүрэг гэж зоригоо хөвчлөн сургууль соёлын ашиг тус, өсөх үеийн сайхан ирээдүйг ард олонд цөхрөлтгүй таниулсаар гурван долоо хорин нэгэн хоногийн турш гэрээс гэрт, айлаас айлд хэсүүчлэн явж хүүхдийн эцэг эхтэй уулзан яриа таниулга хийсний дүнд танхимд орно гэсэн сургуулийн насны 15, нас хэтэрсэн 10, бодож байгаад болно гэсэн 5 бүгд 30 хүүхдийн нэртэйгээр хошуу тамгын газар буцаж ирэв.

	Сурагчид цугларахаас өмнө түлш, хоол, хувцас бэлтгэх зэрэг ажил их байв. Нярав Сорхолонбаярыг түлш шаардуулахаар багуудад мордуулснаас хойш хэд хоногийн дараа чингэлэг аргал, тэмээн ачаа алтан харгана бууж эхлэв. Амаржаргал, тогооч Дагвын хамт Баянголын хийдийн дэргэдэх хятад пүүсүүдээр явж хэдэн шуудай шар будаа, гурил, хорин таван хүүхдийн дээлд хүрэлцэхүйц даалимба, хөвөн худалдан авав. Аравдугаар сарын сүүлчээр хүүхдүүд уван цуван ирсээр сурагчдын тоо 15-д хүрч Амаржаргал тун ч баяртай байтал Бат гэдэг хүүхдийн эцэг Ядам нэг өдөр давхиж ирээд «Миний эзгүйд манай багийн дарга нэртэй нэг ишгэн толгойтой юм хүүг минь албадан энд ирүүлсэн байна. Эцэг нь хүүгээ мэддэг юм бол би одоо аваад явлаа» гэхэд нь Амаржаргал түүнийг цай хоолоор зочлон эрдэм номтой хүн болохын ач тусыг удтал ухуулан ярилцсаар хүүг нь нэг сарын дараа гэрт нь заавал очуулахаар ам өгч Ядмааг буцаав. Мөн зарим сурагчид «Ээжээ саналаа, гэртээ бушуухан хариад ирье» гэх нь сонстов.

	Хэдийгээр сурагчид дутуу боловч сургууль даруй нээхийн чухлыг Амаржаргал хошуу дарга Данзандоржид илтгэхэд нь аанай л «Бүү яар, жаахан хүлээ» гэсээр бас хэд хоног хойшлуулж 11 дүгээр сарын нэгэн болгов.

	Говь газрын намрын сайхан өглөө танхимын гэрийн үүдэнд нэлээд хүн дүгрэглэн суусан байв. Гэрээс хошуу дарга Данзандорж, танхимын сургагч Амаржаргал, нярав Сорхолонбаяр, тогооч Дагва нарын зэрэг хэдэн хүн гарч ирэв. Хурлыг Данзандорж нээж танхимын сургагч илтгэл тавина гэв. Амаржаргал урагш хэд алхаад «Олон нөхөд өө» гэж эхлэн цааш өгүүлсэн нь:

	— Монгол ардын хувьсгалт нам, ардын засаг үүсэн тогтох анхны өдрөөс ард түмнээ гэгээрүүлэн боловсруулах, улс эх орноо соёлтой чадалтай болгон хөгжүүлэхийн төлөө чармайн зүтгэж байна.

	Хувьсгалын өмнө манай Монгол гадаадын мөлжигчид, дотоодын феодалуудын давхар дарлагдалд гал усны гашуун зовлонг эдэлж үе улиран харанхуй бүдүүлэг явж ирэв. Одоо тэр цаг халагдлаа. Хуучны юм ул болж шинэ юм зул болов. Ардын гэгээн засгийн ачаар ард түмний үр хүүхэд цөм, эрэгтэй эмэгтэй ялгалгүй эрдэм номд сурч, эх орон маань хэнээс ч дутуугүйгээр хөгжин бадрах цаг боллоо. Өчигдрийн тугалчин, өнөөдрийн хургачин, эгэл ардын үрүүдээс эрдэмтэн мэргэд төрөх цаг боллоо.

	Монголчууд бидний хийморь, цог золбоог хөгжөөн бадраах, соёл эрдэнийн бас нэг ордны үүд өнөөдөр энд нээгдэж байна. Эрдэм соёлын энэ голомтоос, энэ ордноос удахгүй мөдхөн олон бичгийн хүмүүс эрдэмтэн сайдууд төрж эх орон, засаг төр, эцэг эхээ баясгах болно. Эрх чөлөө нь мандсан энэ сайхан төр улсынхаа цаашдын дэвшил хөгжилд эрхэм гавьяат үйлс бүтээх чин зоригийг барьж сурагчид та нар машид хичээгтүн.

	Эрдэм-эрдэнээр биеэ чимэглэгтүн гэх зэргээр нэлээд зүйл ярьсныхаа төгсгөлд «Хан уулын хошууны танхим нээгдсэнийг баяртайгаар зарлан мэдэгдье» гэв.

	Энэхүү богинохон боловч түүхт цуглааны дараа сурагчид улаан даавуун дээр «Хан уулын хошууны танхим» гэж бичсэн хаяг бүхий эсгий гэрт орцгоов. Тэдний хойноос Амаржаргал багш орж ааруул хуруудын хуучин дэлгэцийг аятайхан засан өнгөлж хийсэн жижигхэн самбараа ханын толгойноос өлгөөд монгол хэл бичгийн хичээлээр сургуулиа эхлүүлэв. Тэр өдрөөс хойш «Танхим хаа байна?» гэсэн асуултад хүмүүс тэртээ, онцгойдуу харагдах ганц бор гэрийг заана. Тэр бол эрдмийн булгийн эх, тэнд суугчид өдөр бүр танин мэдэхийн баяслыг амсаж орчлон хорвоог билгийн нүдээр харна.

	Алс холын, Алтай нутгийн бөглүү хязгаарт энэхэн бор гэрт эхэлж асаасан дэвшилт соёлын зул өдөр ирэх тутам улам сайхнаар гэрэлтэн гэрэлтсээр, хоцрогдлын харанхуйг дуустал шатаах агуу их мөнхийн бамбар болон бадрав. Мөнх бамбарын эх-анхны зулыг ардын багш Амаржаргал бадраажээ.

	Хан уулын хошууны танхим нээгдсэнээс хойш төдий л удалгүй ганц бор гэрийн дэргэд хоёр гэр нэмэгдэж зэрэгцээ гурван гэр харагдах болсон бөгөөд «Танхим хаа байна?» гэсэн асуултад хүмүүс «Тэр зэрэгцээ гурван гэр» гэж хариулах нь чихэнд урьхан сонсогдох болж билээ.

	1971 он

	Улаанбаатар

	УРАН ЗОХИОЛЫГ ХЭРХЭН БИЧИХ ВЭ?3

	Уран зохиолоор өнгөрсөн эдүгээ, ирээдүйн түүхт байдлыг нэвтрүүлж болох ба мөн оршин бүхий нийгмийн байдлыг тодорхойгоор үзүүлж болно. Энэ нь уншигчдын мэдлэгийг өргөжүүлж үзэл суртлын талаар нөлөөлөх учир түүний ач холбогдол нэн их байна.

	Маркс, Энгельс, Ленин, Сталин нар утга зохиолд маш их анхаарлыг тавьсан болно.

	Маркс, Энгельс нар аж байдлыг үнэнээр илрүүлэн бичихийг шаардсан юм. Мөн зохиолч хүн зөвхөн үнэнийг бичээд зогсох биш тэр байдалд үнэлэлт дүнг өгөх ёстой. Маркс, Энгельсээс өгүүлсэн нь: «Типик, аж байдлын дотроос типик шинжүүдийг үзүүлэх ёстой» гэжээ.

	Энэ нь орчны байдлыг удтал ажиглаж, дараад нь дүнг өгөхийг өгүүлжээ. Жишээлбэл: Феодалын байдлыг бичсүгэй гэвэл нэгэн феодалыг авч олныг төлөөлүүлэх бөгөөд учир нь тэрээр феодалын шинж маягуудыг хамтатгасан байх болно. Бас аливаа байдлыг үнэнээр бичихдээ түүний баримт гэрчүүдийг баяжуулж бичнэ. Жишээ нь: Гонгорын тухай зохиолд ганцхан Гонгор биш хэдэн мянган Гонгор байлдсаныг үзүүлэх ёстой. Бас ийм баатарлаг явдлын шалтгаан нь болох олон нийт ард түмний тусламжийг тод үзүүлэх хэрэгтэй юм.

	Ер нь аливаа утга зохиол нь ангийн чанартай байна. Ленинээс өгүүлсэн нь: «Ангийн гадуур утга зохиол байхгүй, утга зохиол нь заавал ангийн чанартай байх ба ангийн тэмцэлд идэвхтэйгээр оролцох ёстой» гэжээ. Уран зохиолч хүн нэгэн ангийн төлөөлөгч байвал зохино. Өөрийн зохиолоор тэр ангийн санал үзлийг татаж тэр ангийн ашиг тусыг хамгаалж бичих болно.

	Одоо манай монголын өсөж бий шинэ зохиолчид нь хамгийн түрүүнд аж байдалтай танилцаж, өөрсдийн сурлагыг дээшлүүлэх явдал маш чухал байна. Ялангуяа Зөвлөлт улсын уран зохиолчдын бүтээлүүдтэй танилцах, түүнээс үлгэр авах, их зохиолчдын зохиолыг унших явдал маш чухал болно. Ер нь ямар нэгэн зохиол бүтээлийг үйлдье гэж хүсвэл урдаар уран зохиолыг унших явдалд анхаарлыг хандуулах хэрэгтэй. Ерөөс зүйл бүрийн уран зохиолуудыг уншвал ихээхэн мэдцийг олж болно.

	Бас уран зохиолчид бол ардын бүтээлүүд ба ардын хэлийг сурах хэрэгтэй. Уран зохиолын дотор гарах нүүрүүдийн хэл адилгүй байдаг бөгөөд хэрэв зохиолч хүн янз бүрийн хэлний ялгаврыг мэдэхгүй бол уул зохиол нь чанаргүй болно. М. Горькийгоос өгүүлсэн нь «Ардын бүтээлээс сурах хэрэгтэй. Ардын хэлийг хэрэглэх нь чухал» гэжээ.

	Одоо бидний бичих гол сэдвүүд юу байна? гэвэл:

	— Эх орноо хөгжүүлэх, ард түмнээ соёлжуулах, хүнийг идэвхжүүлэхэд чиглэгдсэн сэдвүүд, мөн шинэ хүмүүс, хөдөлмөрч шударга хүмүүсийн тухай, мал өсгөх асуудал, нам засгийн бодлогыг сурталчлах зэрэг нь эдүгээгийн бичигдвэл зохих гол сэдвүүд болно. Үүнд жишээлбэл: Нэгэн алсалсан булангийн хөдөлмөрч хэсгийн хэрхэн малаа өсгөж, хэрхэн нам засгийн уриалга шийдвэрийг хүндэтгэн хүлээж буйг үзүүлэх болно. Энэ нь улс даяар маш их үрийг үзүүлж чадна.

	1939 он Улаанбаатар

	 

	 


НЭГЭН ШҮЛГИЙН ТУХАЙ4 ШҮҮМЖ

	Хэтэрхий хөөрхөн үүл униар манай дээгүүр буцалж цэцгийн хур сэржигнэн соёрхохуйяа, усан ширхгүүд шулуухан замаар доош довтолж, тэнгэр газар хоёрыг онц утсаар холбоно. Үүл наран хоёр өрсөлдөж өглөө үдэш хоёрыг угтаж үдэж тоглохуйяа өндөрлөж ургасан ургамал бодисын аймаг тэжээлийг хуримталж түүнийг идэшлэнэ гэжээ. Үүнийг хянан үзвэл үгийн баялгийн талаар нэлээд сайхан боловч нугалбар нь тохироогүй ба зарим мөрийн үг нь хэтэрхий олон, зарим нь цөөн хийгээд чингэхүйеэ, ингэхүйеэ гэсэн нь дэндүү олширчээ. Мөн утгын талаар ойлгож ядан гайхмаар зүйл байна. Ер нь энэ шүлгийг хөдөөгийн нэгэн ардад уншиж өгвөл юу ч ойлгохгүй байх гэж санана. Иймээс шүлэг зохиол бичигч нөхөд уншигчдыг эрхбиш бодож ойлгомжтой, хүний соёлыг дээшлүүлэхэд тустай зохиол бичих нь чухал. Уран зохиолч бүхэн гагцхүү өөрийг бодож ганцаарлан явах явдлыг туйлын жигшиж, бие биетэйгээ дотно холбоотой бөгөөд буруу зөвөө өргөн дэлгэрээр харилцан ярилцаж, шүүмжлэн засалцаж явбал өөрийн улсын соёл боловсролыг хөгжүүлэх их хэрэг үйлст гүнээ тусыг хүргэх болно.

	Болхи хүн дээрх зүйлийг чадан ядан бичиж толилуулахын хамт, үүний урд сонин сэтгүүлд бичигдсэн зарим шүлгүүдийн дотроос хувийн саналд төдий л онц бус санагдсан цөөн зүйлийг энд бичиж эрхэм уран зохиолч та нөхдөд толилуулан хойш сэнхрүүлэхийг гуйна. Ойроос уран зохиолч хүмүүс олшрон дэлгэрч сонин сэтгүүл бүхэнд хүний сэтгэлийг үнэхээр булаан татах яруу сайхан шүлэг зохиолууд олноор бичигдэх болжээ. Үүнд сонин сэтгүүл уншигч авгай нарыг ажиглан үзвэл юуны урд уран зохиолчдын булан гэсэн илэрхий үзэгдэх үзэсгэлэнт сайхан зургийн зүг хандаж түүнээ бичигдсэн уран найруулга, өгүүлэл, шүлэг зэргийг эхнээс адгийг хүртэл туйлын хичээнгүй урамтайгаар унших нь нэлээд олон байна. Гэтэл зарим зохиол ялангуяа шүлгийг эхнээс нэгэн хоёр үг ихэд аягүй түг таг гэж өгүүлээд цааш үргэлжлэн уншихгүйгээр бусад зүйл тийш нүд юүгээн дутаалгана. Иймд болхи хүн өөрийн хэрээр хичээн бодвол үнэхээр зарим нөхдийн шүлэглэлүүд ямар ч шүлгийн журам хэмжээгүй, хамаа бусаар бичигдсэн мэт байдаг бөгөөд үүнийг эдүгээгээс эхлэн уран зохиолч бүхэн анхаарлаа гаргаж засамжлахгүй бол эцэстээ уншигч авгай нарын сонирхлыг бууруулж, уран зохиолын нэрийг эвдэн гутаахад хүрнэ гэхэд үл болох газаргүй биз ээ. Ер нь манай улсын уран зохиолчид бүхэн ихэвчлэн тун саяхнаас шүлэг найруулга зэргийг бичиж түүний журам хэмжээтэй бага сага танилцан мэдэрч буй хүмүүс болох бөгөөд эдгээрийг хөгжүүлэх сайн тусламж дэмжлэгийг өгөгч үнэнч нөхөр нь зохиолын шүүмжлэгчид байх ёстой. Зарим хүмүүс миний зохиолыг тэр тийнхүү шүүмжлэв гэж муу санаж гуньхран бодож магадгүй. Тийм биш. Шүүмжлэгч хүн нь тэрхүү зохиолыг ард олны өмнө муу, хүндгүй болгохыг зорьж шүүмжлэх бол хэрхэвч биш, харин улам сайжруулж бурууг нь засамжлан хойшид сайн зохиолч болгохын тул гүнээ оролдох ёстой. Үүний урд зарим нэгэн хүмүүсээс шүүмжилсэн шүүмжлэлийг үзвэл зохиолч хүнд үнэхээр тус болж чадах нь байтугай олон 3 нийтэд өөрийгөө инээдэм болгомоор зүйлийг бичдэг байна. Юу гэвэл чадвартай сайн зохиолчдын бичсэнийг боловч шүүмжлэх нь зүй мөн. Гэтэл уул шүлгийн утгыг танилгүй буруугаар мушгих, өөрөө үг нэмэх, бүхэл шүлгийн дундаас ашиглаж болохыг тасалж аваад цалчиж бичих эдгээр бөгөөд энэ нь муучилсан чанартай болохоос биш утга чанар уран сайхныг нь илрүүлэн чадсан хэрэг хэрхэвч биш болно. Иймд аливаа уран зохиолыг шүүмжлэхдээ түүний чухамхүү үнэн чанарыг олж шүүмжлэн бичвэл сайн болов уу гэж санана.



	




	БУУРАЛ ЦАРСАН МОДНЫ ЁРООЛД

	 

	Нэгэн үндэснээс ургасан хоёр царс ах дүү байсан ажээ. Бүрэлгэгч хүний гар, мэсийн ир хүрэлцэж ахыг нь огтолжээ. Үлдсэн мухар суурин дээр нь хүүрзгэнэ шувуу нисэн үл хүрэх хээр сайхан тал нутгаас ирсэн, нүүдэлчний хөвүүн суугаад дээрээс доош гаж буруу бичгээр утга муутайхан холбон бичсэн нь:

	Хар тэнгис, халиурам сайхан уст тэнгис! Намуухнаар мяралзагч нарийн жижиг долгиолол чинь ойр харахад цагаан мөнгөн хэлхээ шиг, хол харахад хун шувууны цуваа шиг, үдшийн цагаан гэгээнд өндөр эргэн дээр чинь зогсож, өргөн хязгаарыг чинь ширтэхэд өнгө нь хар болоод хиргүй тунгалаг, үнэхээр сэтгэл тэнийж, цээж дүүрэн цэвэр агаар амьсгалагдана. Эрт тэр нэгэн цагт М. Ю. Лермонтов энд зогсоод «Цайран харагдах ганц далбаа» гэдэг шүлгээ бичсэн бяцхан цагаан гантиг гүүрний дээр, нишингэ гэдэг бурмын хулсны дор, өндөр ургасан гоолиг арц модны сүүдэрт хөгжилт олон залуучууд дугуйран суугаад гэгээн саран тэнгисийн мандал дээр туяан зөрөг гаргасан тэр зүг, хайлгана шувуун халих адил зорчин явах бяцхан завины зүг сонирхон ширтэнэ.

	Тэнгисийн давлагаа эвхрэн хуйлран ирж өндөр эргээ мөргөөд цагаан хөөс цахран ойно. Хөгшин кипарис модны навчис шивнэх мэт сэмхэн шуугина. Эх орон минь өргөн цэлгэр, эрхт залуучууд баяр цэнгэлтэй гэсэн дууны үг тэртээ усны мандал дээгүүр цуурайтан ирээд үдшийн сарны дор сүндэртэх Кавказын цаст оргил дээгүүр даван одох мэт.

	1946 оны 8-р сарын 6

	Хар тэнгисийн эрэгт

	 


ЭХ ОРНЫ МИНЬ АЧ

	 

	Үдшийн бүрэг харанхуйд өндөр эргэн дээр чинь зогсож, өргөн мандлыг чинь ширтэхэд өнгө нь хар болоод тунгалаг үлгэрлэн хэлбэл: монгол охины мойл хархан нүд шиг. Өдрийн гэгээнд оюу номин усны гүн чинь өндөр хөх тэнгэрийг үүлтэй нь ч, нартай нь ч, орчин тойрны ихэмсэг уулсын хамтаар бүгдийг тусган дүрслэх нь Монгол орны уудам талыг бодогдуулна.

	Гэгээн сарны туяанд гэрэлтэн ирэх мянган мянган мяралзал чинь, алтан нарны гэрэлд атираатан эвхрэх түмэн түмэн долгиолол чинь, салхины аясаар сэрүүн амьсгалыг авчирч бачимдсан цээжийг минь тэнийлгэнэ.

	Хар тэнгис, халин бялхан мэлтэлзэх тэнгис! Үргэлж юунд үглэн үглэн долгиолно вэ? Саруул холын хязгаарт чинь салхинд туугдан очсон өчүүхэн зомгол шиг өнчин завь нэгэн байгааг өрөвдөх сэтгэл үнэхээр байхгүй юу. Холыг зорьж усан нурууг даван одох тэр нэгэн завинд хүрэх сэн, уудам мандлаар чинь хөндлөн гулд зорчин явах сан, сонин хачин, нууц бүгдийг чинь таних сан.

	Хун цэнгийн дэгдээхэй өд сөдөө ургахад гурван далайг туулна. Хулан тахийн унага хумсан туурайгаа хатахад гурван говийг гатална гэдэг билээ.

	Дорнод Монголын саруул талд хонин сүргийг саяхан дагаж явлаа. Өнөөдөр тэнгисийн уудам хязгаарыг ширтэн зогсож бас ч түүний алсад хүрээсэй гэж санагдах нь өдий минь ургуулж, туурайг минь хатаасан эх орон, элгэн садан, ард түмний минь ач юм.

	Геленджигс

	 


ДУРСГАЛТ ӨДӨР

	I

	Хүний насанд, сэтгэл догдлон хөдөлсөн баярын магнай тэнийсэн өдрүүд олон тохиолддог. Нэн ялангуяа чөлөөт эх орноо хөгжүүлэх бүтээлт хөдөлмөрийн баяслыг өдөр бүр амсаж байдаг шинэ Монголын залуучууд бидэнд өдөр бүхэн, цаг бүхэн баяр цэнгэлийн нараар эхэлдэг байна. Ийм өдрийн нэгэн нь эрдэм сурахаар Зөвлөлт улсад одсон тэр нэгэн өдөр байж билээ.

	Хүний насанд мартагдашгүй учрал явдлууд олон тохиолддог юм. Уудам эх орныхоо өнцөг булан бүхнийг сонирхож хэсүүчлэн жуулчилж явахад өндөр давааг давсан, өргөн мөрнийг гаталсан, Хүнгүйн хар нуурын хоолойд хөвж үзсэн, Чингэл цагаан голын хөндийд гуньж суусан энэ бүгдээс онцлог тохиолдлууд насан турш хүний ой ухаанд үлдэх боловч, сурах мэдэхийн баяслыг амсаж байсан учрал явдал хамгаас тод, юунаас ч дурсгалтайгаар хүний ой ухаанд хадгалагддаг байна.

	Оюутны амьдралд учрах, өдөр тутам шинийг таньж шинэ өндөрлөгт гарах, өдөр тутам танин мэдэхийн баяслыг амсах тийм сайхан үеэ өнгөрөөсөн газар хэдэн олон жилийн хойно хүндэт зочин, итгэлт нөхөр, хайрт сурагчийн ёсоор зочлон очих учрал явдал бүр ч хурцаар хүний ой ухаанд үлддэг байна.

	1955 оны 4 дүгээр сарын 30-ны өдрийн 15 цаг 10 минутад Улаанбаатарын нисэх онгоцны буудал дээр Москва хүрэх «ИЛ-14» онгоцны мотор асав. «Би аавтайгаа хамт явъя» гэж онгоцны зүг тэмүүлэн Москва очих үнэн сэтгэлээ илчлэн, нүдний нулимсыг асгаруулан хоцорсон бяцхан Амгалангийн бараа улам улам жижиг болсоор далд ороход жавхлант сайхан Богдхан уулын цасан бүрхэвчит оргил тэртээ дор цайран гялалзана. Ус мөрөн, зам харгуй нарийхан утас мэт зурайж хот айлууд, суурин тосгон, бэлчээрийн мал сүргүүд, орой дээрээ хэсэгхэн толбо модтой нүцгэн уулсын муруй тахир өргөн хөндийнүүдэд ов тов баахан цэг тэмдгүүд мэт харагдана.

	Үүлэн доогуур, үүлний дээгүүр Байгал тэнгисийн харанхуй будангийн оройгоор зогсолтгүй нисэн одов. Энгийн малчин монголчуудын үр хүүхэд биднийг эрдэмтэн билигтийн зэрэгт хүртэл хүмүүжүүлж, тэргүүний соёл шинжлэх ухааны шимийг амсуулсан Зөвлөлт Холбоот Улсын уудам их нутагт дахин орсондоо сэтгэл баясна.

	Өргөн Сибирийн баялаг нутаг амархан өнгөрч, газар орон, гацаа тосгон, хот суурин төдхөн зуур солигдох боловч эрдэм мэдлэг, оюун билгийн хүчээр байгалийг өөрчлөн хувиргаж байгаа Зөвлөлтийн ард түмний гайхамшигт бүтээлүүд газар бүхэнд илхэн харагдана. Эрхүү хотоос 5 дугаар сарын 1-ний өглөө 7 цагт ниссэн онгоц үд өнгөрөх үед Уралын шилийг давав. Хэдэн цагийн дараа тэргүүний соёл шинжлэх ухааны төв Москва хот хүрнэ гэж бодоход сэтгэл нэн хөдөлнө.

	Москва бол миний амьдралд мартагдашгүй сайхан дурсгалыг үлдээсэн юм. Миний өсөн хөгжих ба эрдэм соёлын зам дээр гишгэсэн баяр бахдалтай бүх явдлууд Москва хот, түүний их сургуультай шууд холбоотой юм. Иймээс Москва ойртох тутам ижил дасал болсон анд олон нөхөд, эрдмийн далайн эрэгт хүргэсэн хүндэт олон багш нар, хоёр зуун жилийн турш алдраа мандуулсан Ломоносовын их сургууль, Кремлийн цамхгууд дахь бадмааргийн гэрэлт улаан одууд нүдэнд үзэгдэх шиг санагдаж сэтгэл улам улам яарна.

	 

	II

	Внуковын буудал дээрээс урт сайхан ариун дардан замаар Москва хотын зүг харвасан сум мэт хурднаар одов. Москва хот Майн баярын гэрлийн чимэглэлийн гоёмсог нөмрөгт хучигджээ. Гүйцэд шөнө болсон боловч төдий л харанхуй бус, тэнгэрт цагаан туяа татаж холын бараа харагдам байгаа энэ гайхамшигт үзэгдлийн манлайд тэргүүний шинжлэх ухаан соёлын нэгэн яруу тод одон болсон Ломоносовын их сургуулийн гэрэлт шинэ ордон улам улам ойртон ирэх нь болор эрдэнээр бүтсэн шиг тунгалаг, нэгэн, үе улбар, нэгэн үе гэгээн шаравтраар харагдана.

	Цоорхой бүхнээр нь цасан шуурга үлээж, хүйтэн салхи исгэрэн шуугих талын ганц эсгий гэрийн хойморт хонины нэхий хөнжилдөө намайг өвөрлөн хэвтэж, өвлийн шөнийн уртыг үлгэр ярьж өнгөрөөхдөө ачит хайрт аав минь «амьд явсан хүн алтан аяганаас ус ууна. Огторгуй тулам өндөр, одон сар шиг гэгээн гэрэлт алтан ордон байдаг гэдэг, азтай хүнд түүнийг үзэх арвин завшаан тохиолдоно гэдэг. Хүү минь чи түүнд хүрэхийг хичээж, хүнд тустай үйлсийг бүтээхийг бодоорой» гэж хоньчин хүүхэд байхад минь ярьдаг нь гэнэт санагдаж эдгэрэхгүйгээр хүнд өвчтэй хоцорсон ааваа дурсаж, элэг зүрх өвдөх мэт боловч түүний хүслийг биелүүлж яваа минь ачит эцэгтээ үлдээх гэрэлт дурсгал болог гэж бодоод бөнжгөнөн ирэх нүдний нулимсаа арчлаа.

	Монголын ард түмний уламжлалт уран бүтээл-үлгэр туужид ирээдүйн хөгжилт сайхан цагийг мөрөөдөн гардаг эрдэнийн гэрэлт ордон харш өнөөдөр үнэн хэрэг дээрээ бүтэж, түүний дотор ах дүү Зөвлөлтийн ард түмний үр хүүхдийн нэгэн адил талын малчдын хөвүүд охид эрдэмд сурч байна.

	Шөнийн бүргийн дунд тунгалаг болор эрдэнийн өнгөөр туяаран харагдах шинжлэх ухаан соёлын их ордонд тулан ирж, түүнийг эргэн тойрон үзээд, цааш явахад хотын гудамжаар хүн далай давлагаалан долгиолж баясгалант олон залуучууд, оюутнууд, Москвагийнхан огторгуйн цайвар тэнгэрт дэгдэн зүг бүхнээ цацрах улаан, шар, ногоон, ягаан олон өнгийн цэцгийн баглааг сонирхоцгоон эрх чөлөө, баясгалан жаргалын дууг аялах нь сэтгэл бахдам сайхан сонстоно.

	 

	III

	Өөрсдийн чин зориг идэвх хатуужлыг шавхан гаргаж бүтээлт хөдөлмөрөөрөө эх орныхоо цэцэглэл хөгжилд хувь нэмрийг оруулах явдал бол жаргалтай амьдрал юм. Жаргал гэдэг чухам энэ юм. Зөвлөлтийн ард түмэн, түүнчлэн Москвагийнхан үнэхээр жаргалтай хүмүүс юм. Гудамжинд явавч, дэлгүүрт оровч, театрт суувч хүн бүхний царайд баяр баясгалангийн шинж тэмдэг гэрэлтэж, тэдний хэлсэн үг бүхэнд нь энх тайвнаар хөдөлмөрлөн эх орондоо улам илүү бүтээл гаргах хатуу зориг тодорхой байгааг нүдээр үзэж чихээр сонсож явлаа.

	Москва хотын дурсгалт газруудыг үзэж, Зөвлөлтийн ард түмний аварга их бүтээлүүдийг сонирхон явсаар танин мэдэхийн баяслыг өдөр тутам амсаж, энэхэн амьдралдаа онц тэмдэглэлт, мартагдашгүй сайхан үеийг өнгөрөөсөн газраа очлоо. Цэл буурал толгойтой өвгөн багш минь угтан ирж уулзахдаа «Энэ чинь манай Цэвэгмид байна шүү дээ» гэж дотно сэтгэлээс баяр талархлыг хүргэн, энэ завсар сурагч минь ямархан болчхов доо гэсэн шиг намайг сайнаар ажиглан нэвт шувт ширтэнэ. Магад хөгширсөн үү? Залуурсан уу гэж ширтэн харсан биш бололтой, харин энэ хугацаанд ямар бүтээлийг гаргасан бол? Ямар чанарын хүн болж яваа бол? гэж шинжин харсан байх гэж бодохдоо сэтгэл зовнин хэлэх үгээ олж ядан суулаа.

	Гуравхан өдрийн өмнө энд ирэхээр үүлэн дээгүүр өндөр тэнгэрээр нисэн явлаа. Өнөөдөр хайрт багшийнхаа дэргэд энгийн нэгэн сурагч байгаагаа сайн ойлгож зарим үе баясан инээж, зарим үе нүүр улайж суув. Өвгөн багш бяцхан сахлаа илбэн байж өнгөрсөн, одоог дурсан Зөвлөлтийн шинжлэх ухааны хөгжлөөс сонирхуулан ярих нь 1950 оны 10 дугаар сарын 20-ны дурсгалт тэр нэг өдрийг санагдуулав.

	Тэр өдөр бол хөлсөө асгаруулан чармайсан хөдөлмөрийнхөө үр дүнг сонссон баярт өдөр байсан юм. Нөгөө талаар тэр өдөр бол сайн сайхан бүхний зүрх болсон, саруул жавхлант Москва хотоос цэвэр ариун рашаан урсгалыг цэлгэр Монгол орондоо авч буцах туйлын зорилтоо биелүүлсэн эссэний эцсийн бүлгийг үзэх цаг нэгэнт болсныг санагдуулж, чи оюутан биш болов гэдгийг мэдэгдүүлсэн сэтгэл хөдлөм өдөр байж билээ.

	Яг энд Зөвлөлт улс ба Монголын ард түмний ах дүүгийн бат найрамдлын тэмдэг болгож орос хүн, монгол хүнийг тэврэн авч үнсэж билээ. Энэхэн тасалгааны дотор ижил олон нөхөд, эрдэмтэн багш нарынхаа хамт хөгжилдөн баясах тэр үес цонхоор харахад намрын цэлмэг шөнийн гүнд Кремлийн цамхгуудын бадмааргийн гэрэлт улаан одууд жавхлантайгаар гялалзан түүнээс цацрах хамгийг ялагч туяа Төв Азийн алс буйд нутаг, малын бэлчээрийг хүртэл гийгүүлжээ гэж бодоход хэдхэн жилийн өмнө Дорнод Монголын нүд алдам уудам талын дунд үд дундын халуунд шурган хэвтсэн хонин сүрэг харагдаад түүний дэргэд шилбүүр барьсан хөдсөн сармай дээлтэй хоньчин хүүхэд өврөөрөө чулуу дүүргэж, үхэр огдойг агнан явах нь үзэгдэх шиг санагдаж билээ.

	Монгол Ардын Хувьсгалт Нам, хувьсгалт засгийн өдөр тутмын анхаарал халамж ба их Зөвлөлтийн ард түмний байнгын харамгүй ах дүүгийн тусламжийн ачаар өчигдрийн тугалчин, өнөөдрийн хоньчин, хүн болохгүй гэж хүрдэнд орхигдож, хэрэг болохгүй гэж хээр хаягдаж явсан хөвүүд охид тэргүүний шинжлэх ухааныг эзэмшиж, эх орондоо хэрэгтэй, тустай мэргэжилтнүүд эрдэмтүүд болон өсөж байна.

	Ийм хүн нэг биш хэдэн арваар, зуугаар тоологдох болов. Харанхуй байсан Монгол, гэрэлтсэн Монгол болов. Энэ гэрлийн дор ногоочин байсан нь мэргэжилтэн болж, слесарьчаас инженерт дэвшээд энгийн малчнаас эмч нар, багш нар, эрдэмтэд төрлөө. Өдөр ирэх тутам эд улам улам шинэ өндөрлөгт гарч тэндээс шинэ бүтээлийн үр шимийг дэлгэрүүлж байна. Тэднийг өндөг байхаас нь эхлэн бойжуулж, өдтэй жигүүртэй болгон нисгэж байгаа үүр уурхайн нэгэн нь хоёр зуун жилийн турш яруу алдраа мандуулсан М. В. Ломоносовын нэрэмжит их сургууль юм.

	 

	IV

	Олон арван жилийн өмнө Оросын алдарт эх оронч хөвүүд Огарёв, Герцен хоёр чангаар тэврэлдэн зогсож ид залуугийн сэтгэл зүрхээ эх орондоо бүрэн зориулах тангаргаа өргөсөн тэр өндөрлөгт, одон орны ямар ч зураг дээр тэмдэглэгдээгүй, онцгой хурц мичид үдшийн цагуудаар өндөр тэнгэрийн түнд гялалзан мандах болжээ. Энэ бол Москвагийн их сургуулийн шинэ ордны хамгийн орой дээрх алтан баганын манлай таван хошуу одны гэрэл юм.

	Ордны өмнөх усан оргилуудын боргилол маш үзэсгэлэнтэй, нэгэн үе усан цагаан тоос дэгдэх мэт, нэгэн үе олон өнгийн солонго татах мэт үзэгдэж, түүний гантиг хашлаганы дагуу шулуун шугамаар жигдхэн тарьсан, мөнх ногоон арц модуудыг усны нарийн цацралаар сэрүүцүүлэн шүршинэ. Залуу хавар баясгалант цагийн үүдийг нээж, хан төмөр, далдуу, царсан модуудын идэрхэн таримлууд эмзэг ногоон навчаа дэлгэж байгаа нь Зөвлөлтийн ард түмний оюун билиг, цуцалтгүй хөдөлмөрийн агуу их бүтээлийг чимэглэнэ.

	Оросын ард түмний агуу их соён гийгүүлэгч М. В. Ломоносовын байгуулан мандуулсан Москвагийн их сургууль бол дэлхийн тэргүүний соёл шинжлэх ухааны нэгэн ихээхэн төв нь юм. Эндээс оюун ухааны аварга хүмүүс төржээ. Дэлхий дахинд ач холбогдол бүхий томхон нээлтүүд энд хийгджээ. Энэ сургуулийг төгсгөн гарагчид, шинийг бүтээгч эрдмийн шимт тариаг алс Баруун Европоос эхлэн Азийн дорно хязгаар хүртэл цэцэглүүлэн ургуулж байна.

	Шинэ ордны олон давхрууд, гэрэлт уудам танхимууд, шинжлэл судлалын газрууд түүний шинэ төхөөрөмж, багаж хэрэгслүүд, баялаг номын сангуудыг сэтгэл баясан үзлээ. Гайхамшигт энэ ордны дотор байхгүй юм үгүй, шинжлэх ухааны бараг бүх салбаруудаар судлалын ажиллагааг гүйцэтгэх нөхцөл цөм бүрджээ.

	Зөвлөлт Холбоот Улсын ах дүү олон үндэстэн ард түмний өсөх үеийн эрдмийн гэрэлт оройд хүрэх бүх бололцоог хангахын тул Коммунист нам ба Зөвлөлт засгаас хэрхэн халамж анхаарлаа тавьж байдаг нь тус сургуулийн цэцэглэлээс тодорхой байна. Тэргүүний соёл шинжлэх ухааны тугийг хоёр зууны турш өндөр өргөж, яруу алдраа мандуулсан Москвагийн их сургуулийн түүхт ойд зориулсан эрдэмтний зөвлөлийн өргөтгөсөн хурал баяр ёслолоор нээгдэв.

	Орос, хятад, солонгос, герман, вьетнам, англи, франц, итали, латин зэрэг олон хэл дээр, ард түмний их найрамдал, тэдний эрдэмтдийн холбоо харилцааг улам бататгах, хүн төрөлхтний дэвшил хөгжлийн төлөө энх тайвныг сахих их тэмцэлд зориг бадрангуй оролцох, тэргүүний шинжлэх ухааны хөгжлийг ардын жаргалын төлөө зориулахад орон бүхний эрдэмтэд бэлхэн байгаагийн тухай хамт санаа, нэгэн эрмэлзэлтэйгээр хүн бүхэн ярьцгааж Зөвлөлт Холбоот Улс ба бүх хүн төрөлхтний жаргал цэцэглэлийн төлөө цаашид улам их амжилт олохыг Москвагийн их сургуульд ерөөж байв. Үүний дунд Монголын ард түмний чин сэтгэлийн баяр талархал, сайн ерөөлийг дэвшүүлсэн монгол үг сонсогдож, өндөр насны яруу алдарт хүрэвч, өтлөхгүй мөнх үргэлжид ид залуугаараа бадран цэцэглэж байдаг, төрөлхийн хайрт ах Москвагийн их сургуульдаа, түүний отгон дүү Монголын их сургуулиас найрамдлын бэлэг тэмдэг болгон илгээсэн, нандин дурсгал, баярын бичгийг барив.

	Их танхимд нижигнэтэл алга ташиж хариу баярыг илэрхийлэх нь, ихэмсэг зогсож нэгэн хоёр үгийг эвлүүлэн хэлсэн ганц хүнд биш нийт бүгдийг хүндэтгэн үзсэн, нэрлэж хэлбэл Монголын ард түмэнд зориулсан хэрэг гэдгийг ойлгож, сэтгэл дүүрэн баяртай байсан энэ өдөр миний насанд тохиолдсон мартагдашгүй дурсгалт өдрүүдийн нэг юм.

	1955 он 

	Москва

	 


МАНАЙ УТГА ЗОХИОЛЫН ИХ АМЖИЛТ5

	Манай уран зохиолчдын эгнээ тасралтгүй өргөжсөөр хэдэн арав, зуун зохиолч төрж монгол утга зохиолын санг үлэмж арвижуулан ирлээ.

	Уран зохиолчдын дугуйлангийн анхны хурал дээр уран бүтээл, уран чадвар, хэв шинжит дүр, реализм, төрөл зүйл гэх зэрэг одоо үеийн өндөр хөгжлийн онолын асуудлыг хэлэлцэх ч байтугай тийм нэр томьёог ч сонссон нь цөөн байсан биз. Гэвч тэр үеийн нөхөд өөрийн улс орныг хөгжүүлэх явдалд энхрий хайрт нам, засагтаа чадлаараа тус болох гэсэн зориг санаагаа зохиолдоо гаргаж чадсаны учраас тэд нарын бүтээл уудам дэлгэр Монгол орон даяар тарж малчин ард, оюутан сэхээтэн, сургуулийн сурагчид нэг бүрийн бахархан дуулдаг дуу, магтаал шүлэг болон цээжлэгдэж, ард түмний сэтгэл зүрхэнд хадгалагдсаар байна.

	Нөгөө талаар хориод, гучаад жилийн цаана бичигдсэн зарим зохиол ард олны амьдралтай хамт төрсөн бөгөөд ардын аман зохиол, түүний хэлний баялаг дээр үндэслэгдсэн учир тийнхүү хүн бүхний хайр дурыг татаад одоо хүртэл ач холбогдлоо алдахгүй байна.

	Оросын ба зөвлөлтийн нэрт зохиолч А. Пушкин, М. Горький, В. Маяковский, Л. Толстой нарын сонгодог зохиолоос монгол хэлэнд орчуулсан, тэд нарын зохиолыг уншиж танилцсан явдал манай оронд шинэ уран зохиол хөгжүүлэх нөхцөл суурь нь болсон билээ.

	Уран зохиолчдын анхны дугуйлангийн зарим зохиолчдын зохиол мартагдашгүй, ард олны хайр дурыг татсан зохиол бичиж чадсаны шалтгаан нь уран зохиолчид зөвлөлтийн зохиолчидтой бага боловч танилцсан, уншсан бас өөрийн хэл дээр орчуулагдсан нэрт зохиолуудыг уншсан, үндэснийхээ хэлний баялгийг сайн эзэмшсэн хүмүүс байсанд оршино.

	Сүүлийн үед олон сайн зохиол гарлаа. Түүний зэрэгцээгээр яаран бичсэн дутагдалтай зохиол ч байх шиг байна. Чухам ямар дутагдал байна вэ? Миний бодоход: Зарим зохиолчид зохиолыг хэтэрхий яаран бичдэг байна. Зориг хатуужил дутагдаж байна. Зохиолыг заавал сар, жилээр бичих хэрэгтэй гэж шаардаж байгаа биш. Яарахгүй бичнэ гэдэг үгийг заавал хоног хугацаан дээр хэлэх биш, нягт нямбай бичих, зохиолынхоо утга, үзэл санаа, хэлбэрийг анхаарах явдлыг хэлж байна.

	Манай ард түмний бүтээсэн соёлын өв болох аман зохиолын хэлбэрийг бидний зарим нөхөд огт анхаарахгүйгээр шүлэг, тууж бичих явдал байна. Үүний улмаас тэдний зохиол хэдий утга санаа гүн байвч, уншихад эвгүй, уран биш байх учир шүлэг нь заримдаа уран зохиол биш, сайн өгүүллийн үгсийг, шүлгийн хэлбэрээр зэрэгцүүлэн жагсааж тавьсан шиг болдог байна.

	Зарим нөхдийн зохиолын хэл болхи, үг цөөн, нэг хэв байдалтай байна. Эсвэл сайхан үг олохыг хичээж, утгыг нь анхаарахгүй тал байна. Зарим зохиолын үг нь үнэн байдалтай нийцэхгүй дутагдал байна. Энэ юунаас болж байна вэ гэвэл, манай зарим нэг зохиолч бичих зүйлээ нүдээрээ үзэж, тэр жаргал зовлонгийн дунд өөрсдөө ороогүй, байшингийн тааз харан бодож суугаад зохион бичдэгээс болж байгаа юм.

	Үргэлж бичих явдал, сурах нөхцөл мөн. Сурах нь чухал, сурахын нөхцөл бол уншихын зэрэгцээгээр бичих явдал мөн.

	Хэрэв бичих нь тасалдвал түүнээс гээгдсэн зүйлийг хэзээ ч нөхөн олж чадахгүй гэдгийг ойлгох хэрэгтэй. Уран зохиол бол тасалдахгүй үргэлжийн ажиллагааг шаарддаг байна. 

	Энэ завсар бид олон зохиол орчуулж гаргасан. Орчуулах нь орос хэл сурах сайн нөхцөл мөн.

	Орчуулах явдал нэгэн зүйлийн сургууль мөн. Эхлээд муу орчуулбал дараа нь сайжирна. Сайн орчуулах өндөр шаардлага байх нь түмэн зөв. Энэ шаардлагыг хэрхэвч сулруулж болохгүй. Гэхдээ орчуулга хийхгүйгээр, зовлон жаргалын аль алиныг эдэлж, магтаал хараалыг хослон амсахгүйгээр шилдэг орчуулагчийг бид төрүүлж чадахгүй юм.

	Уран зохиолч бид зохиол бичихдээ нүд аньж таавраар бичихгүй, материал болох зүйлийг үзсэн байх хэрэгтэй. Энэ талаар улсын номын сан бидний хамгийн ойрын туслагч юм. Өдөржин шөнөжин номын санд сууж, олон зүйлийн ном бичгийг үзсэний үндсэн дээр бичих нь чухал. Номын санд орж хорь, гучин ном овоолон сууж байгаа зохиолч харагдахгүй байна.

	Эдгээр дутагдлыг арилгахын тулд юуны өмнө бид өөрсдийн боловсрол мэдлэгийг дээшлүүлэхэд анхаарах нь чухал. Үүний тулд Зөвлөлт Холбоот улсын ба бусад ах дүү үндэстний зохиолчдоос сурах хэрэгтэй.

	М. Горький, А. Пушкин, Л. Толстой гэх зэрэг оросын сонгодог зохиолчдын бүтээлийг нэгд нэгэнгүй унш сан байх нь чухал. Орос хэл ба бусад гадаад хэлийг эзэмшихийн тулд хичээх нь чухал. Орон нутгийн уран зохиолчдыг жилд нэг удаа цуглуулж утга зохиолын онолын талаар нэг сарын курс явуулах нь чухал байна.

	Бичих зохиолын баатрууд ба аж амьдралыг мэдэхийн тулд урт удаан хугацаагаар аян хийх, малчин ардын дотор орж ажиллах, нэгдэл, сангийн аж ахуй, үйлдвэрийн газрууд дээр ажиглалт явуулах нь чухал байна. Үүний хамтаар ерөөлч, магтаалч нарын аман зохиолыг бичиж авах, ард олны яриа үгсийг тэмдэглэн судлах хэрэгтэй.

	Манайд хэл сайтай орчуулгын ном олон байна. Өрнө, дорно дахины нэрт зохиолчдын зохиолыг монголын эрдэмтэн нар сайхан орчуулсан. Түүнийг олж унших нь чухал байна.

	Бас архивын баян материал судлах хэрэгтэй байна. Зохиолчдын хорооноос зориуд судлах хэсгийг хөдөө орон нутагт явуулж байх нь хэрэгтэй гэж үзнэ.

	Уран зохиолчид бол уран бүтээл бичихээр бүх ажлаа хязгаарлаж болохгүй, тэд нар нам, засагтаа идэвхтэй туслагч байх хэрэгтэй.

	Өөрийн эх оронд социализм байгуулах их үйл хэрэгт монголын уран зохиолчид хамгийн идэвхтэй туслагч, Монгол Ардын Хувьсгалт Намын тэргүүн зэргийн ухуулагч байх үүрэгтэй юм. Энэ бол бидний ариун үүрэг. Энэ бол бидний гол зорилт, Зарим нөхдийн шүүмжлэлд дэндүү жижиг маргааны чанартай асуудал байгаа нь харамсалтай байна.

	Бид нар монголын зохиолчдын II их хуралд цугларлаа. Их хурлаас бидний цаашдын ажиллагааны чиглэлд тодорхой замыг зааж өгөх болно.

	Уран бүтээлийн цэцэг дэлгэрэх үржилтэй, шимтэй хөрс уудам монгол орны хаа ч бүрэн төгс байна. Энэ сайхан завшааныг ашиглаж юуны урьд өөрсдийн уран чадварыг дээшлүүлэх, сурч боловсрох, танин мэдэхийн баяслыг амсах, түүний хүчээр үхэшгүй мөнх бөгөөд эх орныхоо хөгжилд тус болох уран бүтээл гаргахын тулд зохиолч бүхэн хатуужил зориг төгөлдрөөр чармайн оролдох нь бидний үүрэг мөн.

	1957 он

	Улаанбаатар



	




	БОЛОВСРОЛ ХҮМҮҮЖИЛ БОЛ СЭХЭЭТЭН ХҮНИЙ ЧИМЭГ МӨН

	Идэр нас. Би залуугийн тухай ярих их дуртай. Хорин хэдтэй байсан минь өчигдөрхөн юм шиг санагдаж байна. Хүний амьдралд хамгийн үнэтэй нь идэр залуу нас юм. Гэтэл энэ эрин тун амархан өнгөрдөг байна. Хүний нэг нас гэдэг маш богинохон юм. Хэрэв байгалийн настай чацуулбал нүд цавчих зуурын явдал гэсэн үг.

	Үүний улмаас харин орчлонг жишин бодож гунил төрж болохгүй. Гагцхүү цаг минутыг хоосон өнгөрөөхгүйг туйлаас хичээх хэрэгтэй.

	Залуу хүн зориг төгөлдөр, эрмэлзэл дүүрэн, чадал их, оюун сэргэлэн байдаг билээ. Энэ үед завдаж боловсон соёлч, эрдэмтэй мэргэн, ажилч хичээнгүй болохыг зорих хэрэгтэй. Боловсон соёлч, эрдэмтэй мэргэн, ажилч болох явдал хувийн хэрэг биш олны хэрэг. Үүнийг эх орон, олон түмэн тулган даалгаж байгаа юм.

	Хүмүүжлийн ажлын чухал нь. Сэхээтнүүд бол нийгмийн хөгжлийн хуулиудын мэдлэг, өөрийн ба гадаад оронд болж бий үзэгдэл, үйл явдлыг зөв ойлгох чадвараар зэвсэглэн нам засаг, эх орныхоо өмнө ямагт үнэнч зүтгэгч байх үүрэгтэй.

	Сэхээтний дотор ахмад хэсэг бий. Тэд сэхээтэн олныг хүмүүжүүлэх ажилд эн тэргүүн идэвхтэй оролцох хошууч мөн. Хэрэв, зарим нэг хүн боловсон хэв заншлыг зөрчсөн, сахилга бат алдсан, зохисгүй байдал гаргасан удаа тохиолдвол түүнийг тус тусын хурал дээр ярих, эсвэл сэхээтэн нөхөд нь зориуд олноор шүүмжлэн бурууг нь хэлж, зөвийг ойлгуулах асуудал чухал байна.

	Үзэл суртлын талаар явуулах бүх ажлын чухал нэгэн бүрэлдэхүүн болсон сэхээтний хүмүүжлийн хэрэг бол нийгэм журамт байгууллын улс төрийн зорилгын чухал хэсэг билээ.

	Сэхээтнүүд бол зөвхөн орчин үеийн шинжлэх ухааны мэдлэгийг эзэмшсэнээр зогсохгүй түүнийг урагш хөдөлгөх чадвартай, өөрсдийн ажил бүтээлээр нийгмийн амьдралын хөгжилд идэвхтэй нөлөөлөх чадвартай, энэ бүгдийг гүйцэтгэхдээ марксизм-ленинизмийн онолыг гүнзгий ойлгож, удирдлага болгосон тийм хүмүүс байх ёстой.

	Өргөн боловсролтой байя. «Хүн төрөлхтний цогцлон бүтээсэн бүх баялгийн мэдлэгээр оюун ухаанаа баяжуулж чадвал сая эв хамтач болж болно» гэж их Ленин сурган хэлсэн билээ. Энэ нь өөрийн цохсон мэргэжлийн шинжлэх ухааныг гүн гүнзгий эзэмшихийн хамт өргөн боловсролтой, марксист сургаалыг эзэмшсэн, нийгмийн амьдрал байдлыг сонирхон үздэг, мөн зөвхөн өөрийн мэргэжлийн хүрээнд эргэлдэх бус утга зохиол, урлагийг хүртэл мэддэг байхыг хэлж байна.

	Үнэхээр боловсролтой хүн гэдэг бол Чайковский, Шопен, Рембрандт, Пикассо нарын алиныг ч гэсэн мэддэг, түүнийг шүүмжлэн ухах чадвартай, Пушкин, Горький, Толстой, Тургенев, Шекспир, Шиллер, Гете зэрэг нэрт зохиолчийн сонгодог зохиолыг уншсан байх учиртай.

	Би эмч хүн, над уран зохиол, хөгжим ямар хэрэгтэй юм бэ? гэж огт болохгүй. Боловсролтон хүн бол дотоод сэтгэлийн агуулгаар баян, оюун билиг хөгжөөх амьдралд умбаж явах сайхан.

	Сэхээтэн бол хөдөлмөрч байх ёстой. Хөдөлмөр гэдэг бол зөвхөн үүрэг биш, амьдралын чухал хэрэгцээ нь юм. Хөдөлмөрийг ийнхүү үнэлэн үзэхийн үлгэр жишээг нэрд гарсан эрдэмтүүдийн ажиллагаанаас жишээ олныг үзэж болох байна. Маркс, Лениний зэрэг сод мэргэн ухаантан судлах шинжлэх зүйлдээ хэрхэн бүх бие, сэтгэлээ зориулж байсныг саная.

	Эрдмийг улам улам эзэмших, хөдөлмөрт дадлага олоход тэсвэр хатуужил зориг гаргах чухал. Хатуужил зориг гаргадаггүй, өөрийн биеийг захирч чадахгүй хөнгөн хийсвэр хүн, олигтой юм бүтээж чаддаггүй байна.

	Манай төгсгөн гарсан оюутан ажил дээр очоод биднийг тийм ч юманд сургасангүй, ийм ч юм заасангүй, машин, аппарат ажиллуулж чадахгүй байна гэж гомдох үзэгддэг. Үүнд практик ажил дээр сурч, сая мэргэжилтэн болдог юм. Дээд сургууль бол мэргэжилтэн болохын зөвхөн үндсийг өгдөг гэдгийг тэдэнд тайлбарлавал зохих юм. Гэхдээ энэ бол их сургуульд суралцахдаа дадлагын ажил хийх, лабораториор сурахыг үгүйсгэсэн хэрэг биш.

	Сэхээтний бас нэгэн онцлог чанар бол аливаад санаачилгатай байх явдал мөн. Сэхээтнүүд нийгмийн амьдрал, ажил хөдөлмөр, эрдэм ухаан энэ бүхэнд идэвхтэй санаачилга гаргадаг байх үүрэгтэй. Санаачилгыг хоосон чалчаа яриагаар биш, бодит ажил хэрэгт зориулах ёстой. Үүний тул марксист итгэл төгс, өндөр үзэл суртал эзэмших нь бас чухал. Залуу хүн одоо үеийн түүхт явдлын агуу их ач холбогдлыг ойлгож, өдөр тутмын аар саар явдалд хамаг цагаа үрэхгүй холын хараатай байж таарна.

	Манай оронд аж үйлдвэрийн шинэ шинэ салбар буй болсоор байна. Сэхээтнүүдийн сурсан дассан ажлын зарим нь удалгүй хэрэглэгдэхгүй болж, сураагүй дасаагүй шинэ ажил гарч ирэх болно. Тэр бэрхшээлийг давахын тулд сэхээтнүүд цуцалтгүй сурах хэрэгтэй. Хөдөлмөрт дадлагажиж дөр хамагчийг нь гартаа авах зүйтэй.

	Сэхээтнүүд цөхрөлтгүй суралцаж танин мэдэхийг эзэмшихийн хамт практикийн явцад туршлага хуримтлуулах хэрэгтэй. Зорьсондоо хүрэхгүй бол буцах хэрэггүй. Нугаршгүй хатан зоригтой байж зорьсноо заавал биелүүлэх хэрэгтэй. Ажил амьдралд бэрхшээл тохиолдоход түүнийг ялах арга замыг өөрсдөө эрэн олж давахаас биш хүнд найдаж болохгүй. Гэвч дур дураараа сохор балай аашилж бас болохгүй. Олон түмэнтэй хамт, тэдний хүчинд түшиглэн бэрхшээлийг давах юм. Хувийн буюу нэгэн байгууллагын бэрхшээлийг давахдаа улс нийгмийн ашиг тусын үүднээс шийдвэрлэж байх хэрэгтэй.

	Залуучуудад баатар зоригийн үлгэр жишээ бол Александр Матросовын явдал юм. Тэр, баатар зориг гэдэг ганцхан агуу их зорилгын төлөө бий болдгийг тодорхой харуулжээ. Матросов, дайсны галлаж байсан пулемётын амыг биеэр таглахаар очихдоо «нөхдийнхөө алтан амийг аврахын төлөө, бүх нийтийн ялалтын төлөө, би очно» гэж боджээ. Зоригтой баатар хүний онцлог бол, агуу их үйлс бүтээхийн төлөө ухамсартай үйл явдлыг үйлдэхэд айхыг үл хайхрахыг өгүүлнэ.

	Хүн болж төрсний хүндэт гавьяа бол чадлын хирээрээ бүтээл гаргах, ард түмнийхээ гэгээрэл соёл, хөдөлмөр бүтээлд тус хүргэх явдал мөн. Өөрийн мэдэх чадах зүйлээ ард түмэнд бүрэн өгөх явдал сэхээтэн хүний хамгийн үнэт чанар мөн билээ.

	«Үрийн үнэ нь түүний ургацын сайнаар, хүний үнэн нь тэр, өөрийн ойр шадрынханд үзүүлж чадах тусаар тодорхойлогдоно. Төрөөд, амьдраад, идээд, уугаад эцэст үхэх явдлыг шавж хорхой ч гүйцэтгэюү. Хүн бол олон түмэнд тустайгаар, жинхэнэ оюун билигт амьдралаар амьдрах учиртай юм» гэж Италийн ардын баатар Гарибальди Жузеппе хэлжээ. Үнэхээр, хүн бол оюун билигт амьдралаараа, чадах мэдэх зүйлээ цөмийг ард түмний аж байдлыг сайжруулах хэрэгт өгч чадсанаараа үнэлэгдэнэ.

	Хүний сайн сайхан чухам юунд орших вэ? Хүний оюуны баялаг агуулга нь гадаад сайн сайхантайгаа нийцсэн байх ёстой. Манай үеийн хүмүүс бүх талаараа ариун сайхан үйл явдалтан байвал зохих юм. Хэн нэг хүн, би ямар ч явсан болно гээд хүнийг ч хүндэтгэхгүй, хөгжиж дэвшихийг ч бодохгүй явж болох уу? Болохгүй!

	Боловсролтой явдал, боловсон явдал хоёр ижил зүйл биш. Эмэгтэйчүүд, ахмад настныг эс хүндлэгч зарим хүнийг хэдий дунд дээд, их сургууль төгсгөсөн байлаа ч гэсэн боловсон хүн гэж хэлж болохгүй. Хаалга үүдээр чихэлдэж эмэгтэйчүүд, хүүхэд, өндөр настанд орох бололцоо өгдөггүйгээр барахгүй, хөлийг нь гишгэн дайран гарагчдыг боловсон гэж бас болох уу? Хэрхэвч болохгүй нь мэдээж билээ.

	Зан байдлын хэр хэмжээ. Энэ нь юуны урьд хүнийг хүндэтгэх, бусдад анхаарал халамжтай хандах, даруу байхад үндэслэх юм. Ахмад хүн буюу эмэгтэй хүний орж ирэхэд босож, тэдний суух хүртэл зогсож байхын учир юу вэ? Газар дээр өөрөөсөө илүү юм бүтээсэн, өөрийгөө хүмүүжүүлэгчийн нэг болсон ахмад хүмүүс, эх болсон эмэгтэйчүүдийг хүндэтгэхийн үүднээс юм. Өвгөн хүнд суудал гаргаж өгөх нь зөвхөн хөөрхий гэж өрөвдсөн төдий биш түүнийг хүндэтгэснийх юм. Би ч яггүй хүндээ, дээхнүүр л орно гэж бодож явдаг зарим хүн тэр надтай мэндэлсэнгүй, миний хажуугаар дуугүй зөрөөд явчихлаа гэх зэрэг гомдол гаргах үзэгддэг.. Энэ бол бас хэтэрхий жижгэрсэн яриа юм....

	Багш хүнд шавь байсан сэхээтэн нь урьдчилан мэндлэх ёстой юм. Хэн нэгэн өвгөн багш юм бодсоор буюу, өөрийн шавь гэдгийг танилгүй мэндгүй зөрөхөд нь тэр шавь нь багш над бөхөсхийсэнгүй гэж гомдон суувал мөн л түүний толгойд нэгэн зүйл дутагдаж байгаагийн илрэл буй заа. Аж байдалд зөв боловсон хандлагатай байх олон зүйл тайлбарлалтгүй мэдэгдэж байна.

	Боловсон байдал, ёс журам гэдэг зөвхөн оюутан сэхээтэн, эрдэмтэн хүнд хэрэгтэй бус хүн бүхний сахиж явах ариун нандин чанар юм. Дэлгүүрийн худалдаг чийн дэргэд очоод «Та над тэр барааг үзүүлнэ үү» гэхэд хариу дуугарахгүй буюу, аваад чулуудчихвал ямар санагдах вэ?

	Зөвлөлт улсад худалдагчийн зан авирын дүрэм гэж байдаг. Түүнд бичсэн нь: Худалдан авагчийн ойртон ирэхэд түүний асуухыг хүлээлгүйгээр «Та ямар бараа сонирхож явна. Юу үзэхийг хүсэж байна. Бараа сонгон авахад тань би тус хүргэж болох уу? гэж эелдэг зөөлөн асуух хэрэгтэй» гэж байдаг юм. Бас «Бараагаа үзүүлэхдээ үнэ, чанар шинжийг тайлбарла. Тайлбаргүй, дуугүй бүү үзүүл!» гэсэн байдаг юм билээ.

	Манай зарим худалдагч үүнийг гүйцэтгэх нь ч байтугай «Ямар үнэтэй вэ» гэхэд «Авах уу? Үгүй юү» гээд цааш чулуудаж орхидог байна. Энэ нь боловсон ёс мөн үү? Үүнийг миний энд өгүүлэх учир бол боловсон ёс гэдэг нь үдэшлэг, бүжиг буюу цайллага, будаалгад зөвхөн хэрэгтэй бус ажил, ахуй байдал, алхам бүхэнд хэрэгтэй гэдгийг тодруулах гэсэн юм.

	Зөв цэвэр хувцаслая. Зарим хүн хувцсыг онц биш гэж үздэг байна. Цэвэрхэн хувцасласан эмэгтэйчүүдийг хээнцэр, түүнээс цаашилбал завхай зайдан ч гэж магад.

	Цэвэрхэн хувцаслах нэг өөр. Гангалах гэдэг бас нэг өөр. Тоть шувуу шиг орой дээрээ улаан залаатай, ууцан дээрээ цагаан өрвөлөгтэй, өвчүүндээ арван өнгийн эрээн мяраан юм өмсвөл тэр үнэхээр жигшмээр муухай хэрэг юм. Нэлээд дээр үед, үйтэн хуар дээлийг хуй дурдангаар хагас метр хиртэй өргөн бүсэлж, арван литрийн хувингийн амсрын хэмжээтэй минжин малгай духдуулаад, эрүүл шүдээ хөрөөдүүлж алт бүрүүлсэн хүмүүс байсан юм. Энэ нь зөв хувцаслаж чадаагүй хэрэг. Ингэхлээр цэвэр хувцаслах гэдэг чухал юм. Ер нь залуучууд яаж хувцаслах ёстой вэ?

	Цэвэрхэн хувцаслана гэдэг гангална гэсэн үг биш юм. Цэвэр хувцаслахад хамба хилэн ч хэрэггүй, галт үнэгэн хүзүүвч ч хэрэггүй, үйтэн хуар ч хэрэггүй. Хямдхан даавуугаар биедээ тохирсон цэвэрхэн хувцас хийж өмсөж болно.

	«Боловсон гэдэг өргөн ойлголт юм. Нүүрээ угаахаас эхлэн хүний оюун санааны хамгийн дээд өндөрлөг хүртэл цөм хамаарна» гэж Калинин хэлжээ.

	Үнэнч шударга байх хэрэгтэй. Үнэнч шударга хүнийг монголын арц түмэн эрт цагаас эхлэн хүндэтгэн үздэг заншилтай билээ. Зарим хүн үнэнч хүн гэдгийг маш явцуугаар бодно. Үүнд худал хэлдэггүй, хулгай хийдэггүй, зөвшөөрөлгүйгээр бусдын юм авдаггүй ийм хүнийг үнэнч хүн гэж ойлгоно. Энэ хэдий зөв боловч явцуу ойлголт юм.

	Үнэнч гэдэг бол даалгасан хэргийг төгс сайн биелүүлж байгаагаар илэрнэ. Ард түмэн, нийгмийн өмнө үүргээ биелүүлэхгүй буюу ёсны төдий болгон хийдэг тийм хүнийг үнэнч хүн гэж болохгүй. Хүний үнэнч шударгыг хөдөлмөрт хэрхэн хандаж байгаагаар үнэлэн үздэг.

	Даруу зан хүний эрхэм чимэг. Монголын залуучуудын зан байдлын өндөр, соёлын нэгэн шинж бол даруу бөгөөд эгэл байдал мөн. Хүн хэчнээн боловсон соёлч болох тутам төдий чинээ даруу бөгөөд биеэ гайхуулах, омоглох бардамнахаас зайлсхийдэг байна.

	Хүний оюуны агуулга хэчнээн баялаг бол түүний зан авир түвшин төлөв, даруу байдгийг эрт цагаас эхлэн үндэстэн бүрийн ард түмэн үлгэр домогтоо гаргасаар ирсэн байна. XIII зууны үед хуучин монгол үсгийн цагаан толгой зохиосон Гунгаажалцан, өөрийн зохиолдоо:

	 

	«Үлэмж дээдэс эрдмээ хэдий нуувч

	Үргэлжид олон бүгдээр түүний сайныг мэдьюү

	Үнэр сайт задийн цэцгийг сайтар бүрхэвч

	Үнэр нь ойр орчин бүхэнд анхилах мэт

	Ургамал модны мөчир бөхийсөн нь жимстэйн тэмдэг

	Уран эгшигт тогос номхон нь өдөн сайхны тэмдэг

	Ухаант агт морь номхон нь хурдны тэмдэг

	Угийн сайн чанарт дээдэс номхон нь мэргэний тэмдэг»

	 

	гэж бичсэн байдаг. Энэ нь эрдэмтэй чадалтай хүн, түүний тухай өөрөө хашхиран хэлэхгүй байсан ч, эрдмийн чадал нь аяндаа мэдэгдэнэ, хүний эрхэм чимэг бол даруу зан гэсэн үг юм.

	Даруу зан гэдэг хүний гадаад төрх байдал, өмссөн хувцас, зүүсэн чимэг, хэл яриа, бусадтай харилцах байдалд илэрнэ. А. П. Чехов «Хүнд юм бүхэн нь сайхан байх ёстой. Нүүр, хувцас, сэтгэл, бодол цөм сайхан байх ёстой» гэжээ. Хэрэв хүн ганцхан бусдад багшлахыг мэдээд бусдаас суралцахыг мэдэхгүй бол урагш ахихгүй.

	Эрдэм сурлага, ажил үйлс бол төгсгөлгүй юм. Хүн нэг бүр өөрийн болоод бусдын хийсэн ажлын зөвхөн сайн талыг нь олж хараад дутагдалтай муу талыг нь орхиж болохгүй. Шүүмжлэл, өөрийн шүүмжлэлийг өргөн өрнүүлж сайн талаа батжуулан дутагдлаа арилгаж байвал давшин хөгжинө.

	Манай зарим сэхээтэн үргэлж магтуулахыг хүсээд дутагдлыг нь хэлэхэд хүлээж авахгүй байдаг. Энэ бол даруу чанар огт биш юм. Төрөлхөөс догшин зантай ширүүн хүн байдаг гэдэг огт худал үг. Ууртай ширүүн, балмад зан авир бол буруу хүмүүжлийн үр боловсрол мөн. Ажилд шаардлага сайтай, хатуу зарчимтай байх зүйтэй. Гэхдээ бусдыг доромжлох, хүнийг дор үзэх, ширүүн догшин авир гаргаж орилж хашхирч цамнахын хэрэг алга шүү дээ.

	Бидний үеийн хүмүүс, ялангуяа залуус бусдыг хүндэтгэх, энэрэн үзэх, бусдад тус хүргэх санаагаар төгөлдөр байх хэрэгтэй. Хамгийн эцэст сэхээтэн олны цаашдын сурлага, хүмүүжил, ажил төрөлд бүх талын шаардлага, хяналт шалгалт чухал. Тэргүй бол сахилга бат суларна. Дур зоргоороо аашлах муу зан зуршилд хүргэнэ.

	Гэхдээ шаардлага хяналт шалгалт гэдгийг бүүвэйлэлт болгож гутлыг нь өмсгөж, хүзүүг нь ороож, бүсийг нь бүсэлж өгөх юм уу, эсхүл үргэлж загналт, зандралт болгож болохгүй.

	«Хүнээс хэчнээн шаардахын зэрэгцээгээр төдий чинээ түүнийг хүндэтгэх хэрэгтэй» гэж Макаренкийн хэлснийг саная.

	1958 он

	 


ЗАЛУУ ЗОХИОЛЧДОД ХЭЛЭХ ҮГ

	Уран зохиол бичээгүй удлаа. Уран зохиолын талаар залуу нөхдөд ашигтай тустай зөвлөгөө өгөхөд миний мэдлэг дутагдалтай нь илэрхий хэргээ. Гэвч дээр үед бага сага өгүүллэг, шүлгийн төдийхнийг бичиж хэвлүүлж байсны хувьд өөрийн санасан бодсоныг залуу зохиолчдод тус болохыг хүсэж хэлэх нь миний ариун үүрэг юм аа. Иймд залуу зохиолч та нөхдөд хандаж хэдэн зүйлийг энд бичье. Миний бодоход уран зохиолын авьяас билиг дээр боловсролыг нэмбэл сая уран зохиолч болж чадна. Бидний өсөх үеийн хүмүүсийн дотор уран зохиолын авьяастай нь нэлээд байна. Гэтэл та нарт боловсрол дутаж байна. Боловсрол гэхэд ямар нэгэн дээд сургуулийг төгссөнөөр хязгаарлаж болохгүй. Үүнд өргөн боловсрол хэрэгтэй. Зөвхөн уран зохиолын онолыг мэдээд буюу тусгай мэргэжлийг олоод сайн чанартай уран зохиол бичнэ гэвэл дутагдалтай юм. Уран зохиолч хүн үндсэн хэл бичгээ сайн мэддэг байхын дээр, орос хэл бичгийг сайн сурсан байх хэрэгтэй. Зөвхөн орос хэлээр ч хязгаарлагдахгүй бусад гадаад хэл бичгийг сайн эзэмшиж байх хэрэгтэй. Гадаад хэлийг сайн сураад нэрт зохиолчдын бүтээлийг уншиж танилцсан байх хэрэгтэй. Манай зарим зохиолчдын дотор гадаад хэлэн дээр сонгодог зохиолуудыг унших байтугай үндсэн хэл бичгээ ч сайн мэдэхгүй, үндэсний хэлэн дээр байгаа номуудыг ч уншаагүй үзэгдэнэ. Ийм хүмүүсийн зохиол, зохиож бүтээх тамир тэнхээ нь дорой байх нь аргагүй юм. Манай улсад дээр үеэс эхлэн монгол хэлэнд орчуулагдсан дорно зүгийн нэрт зохиолууд их бий. 

	Түүнийг уран зохиолч хүмүүс заавал уншсан байх хэрэгтэй.

	Монголын нэрт зохиол бичгүүдийг уншвал хэл үгийн баялгаа нэмэгдүүлнэ, бичих аргад сурна. Үүнээс гадна уран зохиолч хүн үргэлж амьдралын гүнд явж байх хэрэгтэй. Амьдралын үнэн бодит байдлыг ажиглан таних чадваргүй бол зохиол бичиж чадахгүй. Хэрэв эрдэмтэн хүн эрдэм шинжилгээний бүтээлийг лабораторид шаргуу ажилласны үр дүнд гаргадаг бол уран зохиолч хүний бүтээл гаргах лаборатори бас байх хэрэгтэй. Зохиолч хүнд ийм лаборатори ч элбэг байна. Лабораториор дут сандаа биш, харин тэр лабораторийг гүйцэд ашигладаггүйд манай зохиолчдын хамаг дутагдал оршиж байна. Миний бодоход залуу уран бүтээлч та нөхдөд гурван том лаборатори байна.

	Нэгд; номын сан, хоёрт, ардын гэр, гуравт; Ажил хөдөлмөр болно.

	Улсын номын санд ороод монгол хэлэн дээр орчуулагдсан сайхан зохиолууд, эртний бичгүүдийг уншин судалж байгаа зохиолч ховорхон үзэгддэг. Түүнчлэн ардын баялаг аман зохиолыг тасралтгүй бичиж авдаг, түүнийг зохиол бичигтээ ашигладаг зохиолч ч дутагдалтай байна. Ардын аман зохиолын баялаг өв санг эзэмшихгүйгээр сайхан найруулгатай сайн хэлтэй зохиол бичих явдал хүнд юм. Мөн уран зохиолч хүн хамгийн цогтой халуун тэмцэгч, хамгийн идэвхтэй хөдөлмөрлөгч байх ёстой. Хуучин монгол, шинэ монгол боллоо. Ардын амьдрал, ахуй байдал өөрчлөгдөв. Тус орны сум аймаг бүхэнд нэгдэл сангийн аж ахуй, үйлдвэр байгуулагдсан байна. Хүний оюун санаанд ихээхэн өөрчлөлт гарч байна. Энэ бүгдийг зөвхөн өөрийн тасалгаанд суугаад бүрэн бүтэн бичиж дүрсэлж болохгүй нь илт хэрэг. Харин зохиолч хүн ажил хөдөлмөр дээр нарийн ажиглалт хийж, ажилчин малчдын хамт бүтээлт хөдөлмөрт оролцон байж гэмээж нь сая бодит байдал үнэн амьдралыг реалист ёсоор дүрсэлж чадна.

	Аливаа нэгэн бүтээл гаргахад бэрхшээлтэй зүйл тохиолдож болох юм. Бэрхшээлийг даван туулах хэрэгтэй. Бэрхшээлийг давахад хатуужил зориг чухал. Уран зохиолч хүн нугаршгүй хатан зоригтой байх хэрэгтэй. Бид нийгэм журам байгуулахын төлөө тэмцэж байна. Манай нам бүх ард түмэн энэ их үйл хэрэгт бүх хүчээ дайчилж байна. Энэхүү зорьсон их үйл хэргийг богино хугацаанд бүтээх хэрэгт тус нэмэр болох уран зохиолыг бичих ариун үүрэг та бидний өмнө оршиж байна.

	1959 он

	 

	 


БАЯРТАЙГААР ТЭМДЭГЛЭН ХЭЛЭХ ЗҮЙЛ...

	«Залуучуудын үнэн» сонины 35 жилийн ойн өдөр. Түүний ахмад уншигчдын нэг бөгөөд ХЗЭ-ээр хүмүүжин бойжсон хуучин гишүүний хувьд өөрийн сэтгэгдлийг илчилж баяртайгаар тэмдэглэн хэлэх зүйл байна.

	Мандан бадрах нарны гэрэлт мандлын туяанд намилзан хийсэх гал улаан тугийг өндөрт өргөн зогссон, таван хошуу одон тэмдэг бүхий жанжин малгайтай эрэлхэг залуу, «Манай үнэн» гэсэн үгийг хуруугаараа зааж байгаа сайхан зургаар чимэглэгдсэн сониныг бага сургуулийн сурагч байхдаа олж үзсэнээ санаж байна. Хан Хэнтий уулын аймгийн залуучуудын товчлох хорооноос манай хошуунд очсон нөхөд тийм хэдэн сониныг аваачиж бидэнд өгсөн юм. «Архи дарсыг ууж, алиа наадмаар явж, албан хэргийг хөсөрдүүлсэн этгээдийг гишүүдээс үлдэн гаргасан нь», «Германы залуучуудын байдал», «Буриад монголын залуучууд» гэх зэрэг өгүүллүүдийг ихэд сонирхож дахин дахин уншиж байсан шиг санагдана.

	Бага сургуулийг төгсгөж, 1928-29 онд миний бие Улз голын хошуу тамгын газар дагалдан бичээчийн алба хааж залуучуудын эвлэлийн гишүүнд элсэв. Тэр үед унших ном маш ховор, Улаанбаатараас хүргүүлсэн хэвлэл, морин өртөө дамжиж хэдэн сарын хойно хүрдэг байсан бөгөөд бидний сонирхон уншдаг гол зүйл нь «Залуучуудын үнэн» байлаа.

	Тэр цагийг одоотой зэрэгцүүлж үзэхэд зүүд мэт санагдана. Өвлийн шөнийн уртад, өвгөд хөгшдийн ярьдаг, урт сайхан үлгэрүүдэд, гурван жилийн газрыг 3 сараар, 3 сарын газрыг 3 хоногоор товчлон давхидаг, хөх мөнгөн тэнгэрийн наагуур, хөвөн цагаан үүлний дээгүүр хөөрөн дүүлдэг, хүч чадал төгс, ид шид бүрэн, хөлөг морийг унасан, дайныг дарсан, дархан цолыг олсон эрэлхэг баатруудын тухай гардаг билээ.

	Одоо үзвэл ард түмний үе улиран мөрөөдсөн тэр хүсэл үнэн хэрэг болон биелэгдэж хурдан хүлэг бүтэж, хурц сэргэлэн залуучууд ч өсөж, тэдний дотроос хөдөлмөрийн баатрууд ч төрлөө. Ардын баатар эр, аз жаргалын тэмцэлд явтал нь зам хоёр салав. Баруунаар нь явбал толгойгоо алдана. Зүүнээр нь явбал морио алдана гэж үлгэрт гардаг байсан бол, одоо хоёр салах зам алга болжээ. Шинэ монголын залуучуудад хөгжил цэцэглэлийн ганцхан шулуун зам бий. Түүгээр монголын залуучууд жилийг сараар, сарыг өдрөөр, өдрийг цагаар товчлон эв хамтын гэрэлт өндөрлөг өөд хурднаар дэвшиж явна.

	Аян холыг зорьсон Ардын баатар хүүгийн аз завшаан тохиолдоход алтан ордон сүндэрлэж, рашаан булаг ундарч байдаг гэсэн домог ч үнэн хэрэг болон биелэв.

	Монголын уудам дэлгэр нутгийн өнцөг булан бүхэнд үйлдвэр, уурхай, сангийн аж ахуй, нэгдлүүдийн шинэ хот суурин байгуулагдаж хуучин монгол, шинэ монголоор солигдов. Мөрөөдлийн тэр орднууд, өнөөгийн шинэ монголд хөгжилт залуучуудын хүчээр, хөдөлмөрийн баатар Бямбацогт шиг үй олон малчны үнэн хичээл, зориг хатуужлаар бүтээгдэн босгогдож байна.

	Нас егүүтгэн шинэ төрөлд мэндэлж байж гэм, сая хүрэхээр холын хол, газрын мухарт үхэр эдлэгч тив бий гэж сударт гардаг байсан Африк орон өнөөдрийн хөгжил, атомын энэ үед хоногийн газар болж тэндхийн ард түмэн, өөрсдийн тусгаар тогтнол, эрх чөлөөний тэмцэлд сэргэн боссоныг бид цаг тутам бахдан сонсож, африкт болсон олон улсын хурлуудын индэр дээрээс манай залуучуудын төлөөлөгчдийн хэлсэн үгс дэлхий дахинаа цуурайтан хангинаж байна.

	Пролетарийн хувьсгалын их багш Маркс, Лениний заасан ариун дардан замаар замнаж, Монголын залуучуудын өсөн бойжиход залуучуудын үнэн сонин ихээхэн ач тусыг хүргэв.

	Тус сонинд залуучуудын марксист хүмүүжлийг дээшлүүлэхэд чиглэгдсэн улс төр, үзэл суртлын чухал өгүүллүүд хэвлэгдэн гардаг байсан явдал хэд хэдэн үеийг хүмүүжүүлэхэд ихээхэн ач холбогдолтой болов. Эх орны дайны үест «Зөвлөлтийн залуучуудын гайхамшигт зориг», «Ганцаараа, зуугийн эсрэг», «Александр Матросов» гэх зэрэг өдий төдий баатарлаг явдлуудын тухай «Залуучуудын үнэн» сонинд хэвлэгдсэнийг уншиж, зөвлөлтийн залуучуудын үлгэрээр монголын залуучууд зориг хатуужлаа дайчилж саруул сайхан эх орноо цэцэглүүлэн хөгжүүлэх хэрэгт багагүй бүтээлүүдийг гаргаж байна.

	Одоо тус орны хөдөө аж ахуйд хувьсгалт өөрчлөлтийг хийх агуу их ажлын тэргүүн эгнээнд залуучуудын эвлэлийн гишүүд жагсаж нэгдэл, сангийн аж ахуй, машинт станцуудыг байгуулах ба өргөтгөх, атар газрыг эзэмших хөдөлгөөнд баатарлагаар ажиллаж байгаа явдалд залуучуудын үлэн сонин сэрүүлэгч уриа болон чаджээ.

	«Залуучуудын үнэн» сонин өөрийн анхны дугааруудаас эхлэн монголын залуучуудад хандаж: Тус сонин бичгийг сонирхон үзэгчид элдэв сонин зүйлүүдийг ба санал онолоо илтгэн манай залуучуудын төв хорооноо ирүүлж байвал хэвлэн гаргана аа гэж уриалан дуудсаныг олон залуучууд угтан авч уран зохиол, шинжлэх ухааны өгүүллүүдийг тасралтгүй бичсээр ирсэн байна.

	Энэ нь манай эрдэмтэн сэхээтэн, уран зохиолчдын авьяас билгийг хөгжүүлэхэд ихээхэн ач холбогдлыг үзүүлэв. Монголын шинэ уран зохиолыг үндэслэгч Дашдоржийн Нацагдоржоос эхлэн одоогийн зохиолчид хүртэл, өөрсдийн уран бүтээлийг «Залуучуудын үнэн»-д хэвлүүлэн ард олны хүртээл болгосоор ирэв. Өчүүхэн би ч хүртэл хориод жилийн өмнө өгүүлэл шүлгийн төдийхнийг бичиж «Залуучуудын үнэн» сонинд өгөхөд хэвлэн гаргадаг байсан нь миний урам зоригийг хөгжөөж эрдэм сурлагын замаар ороход ихээхэн түлхэц болсон юм аа.

	Монголын залуучуудын нийтийн соёлын хэмжээг дээшлүүлж энгийн малчны хүүхдээс эрдэмтэд, барилга үйлдвэрийн ажилчдаас баатруудыг төрүүлж жаран мянгаад залуучуудыг эгнээндээ багтаан хүмүүжүүлж, манай урагш давших хөдөлгөөний мандал бадралын тугийг өргөлцөж яваа Хувьсгалт Залуучуудын Эвлэлдээ хуучин гишүүний нэг би чин сэтгэлийн талархлыг дэвшүүлж, «Залуучуудын үнэн» сонины 35 жилийн ойд түүний хүмүүжлийг амсан бойжсон ахмад уншигчдын нэгний хувьд баярыг хүргэж, цаашид өөрийн эх оронд социализм бүрэн байгуулах их үйл хэрэгт урдаас илүү улам бүтээлт амжилт гаргахыг ерөөе!

ОРОСЫН АГУУ ИХ УРАН ЗОХИОЛЧ АНТОН ПАВЛОВИЧ ЧЕХОВЫН УРАН БҮТЭЭЛ

	Уг өгүүллэг манай Цахим номын санд тусгай ном болон орсон тул эндээс татаж үзнэ үү.

	 


ЭВЛЭЛИЙН МИНЬ ХАЙР ШАГНАЛ

	Миний бичсэн хэдэн өгүүллүүдийг өндөр үнэлж Монголын Хувьсгалт Залуучуудын Эвлэлийн нэрэмжит анхдугаар шагналыг хүртээсэн явдалд Хувьсгалт Залуучуудын Эвлэлийн Төв Хорооны Товчоо болон шагналд дэвшүүлэх саналаа өгсөн уншигч олонд чин сэтгэлийн талархлаа илэрхийлье.

	Монголын ард түмэнд эрх чөлөө, тусгаар тогтнолыг олгож, түүний үр хүүхдүүдэд сурах боловсрох, дэвшил хөгжлийн замаар урагшлах бүх бололцоог нээсэн ардын төрийн үед өндийж торнисон, өөдөлж өссөний хувьд амьдралын минь өдөр бүхэн баярын мэдээгээр эхэлж байлаа.

	Түүний дотроос онцлон тэмдэглүүштэй нэгэн нь Монголын Хувьсгалт Залуучуудын Эвлэлийн нэрэмжит анхдугаар шагналыг хүртээсэн өдөр юм. Зохиол бүтээл чинь шинэ хүнийг, залгамж хойчийн үеийг хүмүүжүүлэхэд тус болсон гэдэг үнэлэлтийг сонсохоос илүү ямар баяр бахдал зохиолч хүнд байх билээ дээ.

	Монголын Хувьсгалт Залуучуудын Эвлэлийн хайр хишгийг хүртэж байгаа энэ бүтээлүүд 1930-1940 оны хооронд бичигдсэн юм. Гучаад он бол манай хувьсгалын ардчилсан шатны маш ширүүн хурц ангийн тэмцлийн үе байлаа. Энэ тэмцэл нийгмийн амьдралын салбар бүхэнд сургуулийн танхимд ч хоршооны мухлагт ч, айлын гэрт ч, газар бүр хүчтэй өрнөж байсан юм. Орон даяар соёолж буй хувьсгалын үрийг эрхээ хасагдсан феодалууд нялх дээр нь дарах далдлахыг хичээж ажил бүхэнд зүйл бүрийн саад учруулж байлаа.

	Эсрэг ангийн дайсагнах ухуулгын нөлөө их, тэдний шууд оролцоотойгоор сургуулийн нэр хүндийг муутгах, сурагчдын санал сэтгэлийг алдагдуулах, сургуулийг тараахад чиглэгдсэн элдэв явуулга зохиогдож янз бүрийн цуурхал дэгддэг байсан юм.

	Хөдөлмөрөөс зугтаж хүрээ хийдэд шавилан суугчид улс орноо сэргээн босгоход хэрэгтэй тустай зүйлийг өөрсдөө хийдэггүйгээр үл барам, бусдын хийхийг хориглож чулуу хөдөлгөвөл уулын савдаг, худаг малтвал лусын эзэн гэж айлгана, хирээ арилгавал буянаа барна, хувингаа цэвэрлэвэл хишгээ алдана гэж номлоно.

	Шашны номлолын идэвхгүйн урхи торонд хүн ардын олонх нь: хаашаа л эргэвэл харанхуй бүдүүлэг заншил түгээмэл, харсаар байтал буцах зам руу бөө хөтөлнө, лам дуудна. Хүүхэд сургуульд орох дургүй, орсон нэгэн нь оргож босно, байр бугтай боллоо, босоо ороолон тооноор шагайлаа гээд сурагчид харанхуй шөнө дүрэхийн босож харсан зүг бүрдээ гүйлдэнэ, одоотой зүйрлэшгүй хүнд цаг байсан юм.

	Ийм нөхцөл байдлыг эвдэн шинэтгэж, харанхуйг гэгээнээр, бүдүүлгийг боловсноор солих үүрэг ардын хувьсгалын монгол орон даяар цацан түгээсэн анхны үрс болох тэр үеийн багш нар, нам эвлэлийн гишүүд залуучуудад ногдсон юм. Тэд нар, алс холын нутаг, аль бөглүү хязгаар хүртэл очиж хувьсгалын ялалтыг бэхжүүлэх, хувьсгалыг цаашид эрчимжүүлэх, эх орондоо соёл нэвтрүүлэх тэмцэлд гар бие оролцон улаан гэр байгуулах, бичиг үсэг заах, сургууль нээж түүнийг тохижуулах, ард түмнийг элдэв мунхруулагч нөлөөнөөс ангижруулахын тул намын болон шинжлэх ухааны суртал нэвтрүүлэх зэрэг төрөл бүрийн ажлыг гүйцэтгэж амсхийх зав чөлөөгүйгээр өдөр шөнийг өнгөрүүлж явсан юм.

	Тэр үед багш бүхэн, эвлэлээр хүмүүжсэн хүн бүхэн юу чаддаг, юу мэддэг бүхнээрээ бүх бие хэл сэтгэлээрээ ард олныхоо бадрангуй зоригийг дэгжээх, эх орноо өөд татах үйлст оролцох ёстой, зүтгэх үүрэгтэй, гар хумхин зүгээр суудаггүй, бичдэг нь бичиж, орчуулдаг нь орчуулж, цагаан толгойноос эхлэн унших ном хүртэл зохиож, эмхэтгэж, хуулан бичиж явсан юм.

	Эх орондоо соёлын үрийг тарихаар тал бүр мордсон түмэн залуучуудын эгнээнд багтан он жилийн цэлмэгт, онгон тэнгэрийн сайханд, оргил цагаан титэм нь одон болон гялалзсан, сүрлэг сайхан Алтай ханы ар өврөөр багш гэгдэж явахдаа, гал улаан хавтсан дээрээ КИМ-ийн салбар гэсэн үг бүхий Монголын Хувьсгалт Залуучуудын Эвлэлийн гишүүний (бат илэрхийллийг өвөртөлж явахдаа, баян барлаг хоёрын байдал, хүрээ хийдийн амьдралыг ажиж, «Хоньчин Найдан», «Болд Самбуу», «Сурагч Ганбат» зэрэг өгүүллэгүүдийг жинхэнэ амьдралаас сэдэвлэн бичсэн юм.

	Хүн бүр эх орныхоо үйл хэрэгт аль байдаг чадлаараа зүтгэж байхад хөдөлмөрөөс хөндий, ард олны хүзүү дээр мөлжигчийн амьдралаар суугч ихэс лам нарыг ч үздэг сэн. Тэд нарын замаар замнахаар бэлтгэгдэж байгаа олон хуврагууд ч тохиолддог сон. Гавжийн гар хөдлөх бүр далдирч, булдруу болсон толгойгоо байн байн шүүрэн суух хөөрхийлөлтэй бяцхан хүүхдүүдийг ч хардаг сан.

	Тэд нарын дотор Найдан, Самбуу нар ч байсан биз дээ. Хоньчин Найданг шашны бурангуйгаас ангижирснаар, Самбууг Лувсандандарын боолын гинжнээс мултран гэгээн соёлын замд орсноор бичиж байхдаа өөрийгөө зохиолч гэж үзээгүй, зохиолч гэгдэнэ ч гэж санаагүй. Гагцхүү хүүхэд багачуудад хар, цагаан, сайн муугийн ялгааг таниулж тэд нарыг сургууль соёлын зүг дуудах зорилтыг тавьсан юм.

	Тэр үеийн улаан гэрийн ухуулагч, торгон хилийн харуул, бичиг үсгийн багш, тэд олон залуучууд, нам эвлэлийн зүтгэлтнүүд үйл амьдралаараа минийхээс дутуугүй бүтээл гаргасан шүү дээ гэж бодоод үүнээс илүү нэмүүг хийж болох нас бололцоог талаар үрэгдүүлснээ гэмшин санаж, бичсэн зүйлийнхээ чамлалтай баахан хэмжээг харахаас «Ахмад зохиолч» гэх үгийг сонсоход хацар руу халуу цоргих шиг болох юм.

	Гэвч хөдөлмөрийн минь бүтээлийг хүн мартаагүй байсанд, өчүүхэн гэж чамлаагүйд би тун ч баяртай байна. Хоньчин Найдан овоо өсөж энэ төрийн эзэн гэдэгтээ итгэл төгсөөр түргэн хонгортоо дөрөөлж байх тэр үед империалист Японы самуурай нар манжуур болон хойд Хятадыг эзлэн Азид дэлхийн 2-р дайны оршил эхлэв.

	Алс одсон Болд охин эрдэнэ өвөрлөн хариад «Самбуу аа, чи намайг» гэж дуудсан тэр цаг хос залуу хүчээ нэгтгэн хөдөлмөр тэмцэлд ханцуй шамлан орж байсан тэр үед Европт мэсийн дуу хангинан, дайны гал дүрэлзэж, дарь хүхрийн үнэр Ази, Европыг бүрхэв.

	Удсан ч үгүй, японы империалистууд манай дорнод хил дээр сая илүү цэрэг бүхий армийг хуралдуулж монголын ард түмний эрх чөлөө тусгаар тогтнолд заналхийлэв7.

	Монголын Залуучууд эх орноо сэргээн босгох, эрдэм номын төлөө чармайх ажлаа хойш тавин Галт зэвсэг мөрөвчилж газар нутгаа, далай их дархан эх орноо дайсны өнгөлзлөгөөс хамгаалахаар мордоцгоов.

	Яг л энэ үеэр «Үүлэн цагаан дүрстэй ихийн их уул байна. Үүрийн цолмон өнгөтэй тодын тод оргил байна» гэж Алтайн магтаалаас эхлээд халдах дайсны өөдөөс, харилгүй тэмцэхийг уриалж, эх орондоо бүтээлтэй, эрхт улсдаа гавьяатайгаар, ач үрдээ үлгэртэй ард түмэндээ дурсгалтайгаар алтан амиа алдсан ардын баатар хүүгийн домгийг, «Булшин дээр» гэдэг шүлгээр бичиж, урагшлах замдаа уламжлал түүхээ эргэн харахыг үргэлж заасаар ирсэн намын бодлогыг л найруулан буулгасан юм.

	Мөн энэ үеэр буурал Алтайн бэл, Чингэл хайрхны уудам талд хонь хариулж явсан Ганбатыг дагуулан авчирч сургуульд оруулсан билээ. Европын олон орнуудын соёлын голомт, сургууль цэцэрлэг, гитлерийн фашистуудын хөнөөлт бөмбөгөнд дараа дараагаараа хиаран сүйдэж оюутан залуучууд нь үхлийн талбарт туугдаж байхад Зөвлөлт Холбоот Улсын өмөг түшиг ивээл хайрын ачаар, энх төрийн дунд эрдэмтэй явах заяатай монголын хөвүүд охидод сургуулийн шинэ ордон сүндэрлэн босож баярын хөгжим эгшиглэн борхон хацарт хархан үст улаахан баясгалант олон багачууд хонхны дуугаар хичээлийн саруул танхимуудад бужигналдан орж байлаа. Үүнийг үзсэн хүн бүхний сэтгэл хөдөлсөн юм.

	Яг л энэ үеэр багш хүний хөдөлсөн сэтгэлийг «Сурагч Ганбат» гэсэн бяцхан өгүүллэгт үзүүлснийг минь сургуулийн олон сурагчид уншиж, санаж, Ганбатыг асууж сураглаж явдаг тань би баярладаг.

	Ганбат хаана яваа бол гэж надаас хүмүүс асуудаг. Би ч Ганбат хаана яваа бол гэж харж, ажиж явдаг. Миний Ганбат «Барилгын инженер болоод багш нарын институтэд найман давхар байшин барилаа» гэж ирээдүйгээ зөгнөж зүүдэлсэн нь бодит үнэн болсон гэж санадаг.

	Шинэ дархан хотод ч, Улаанбаатарт ч, хааяагүй сүндэрлэж буй социализмын барилгуудын инженерүүдийг харахдаа эдний нэг нь миний Ганбат лавтай мөн гэж боддог.

	Эрдэмтэд багш нар, эмч нар, биологичид, геологичид, физикчид, атомчид, нам улсын зүтгэлтнүүд, хөдөлмөрийн баатрууд, төрөл бүрийн мэргэжилтнүүдийн дотор Ганбат, Болд, Самбуу, Хоньчин Найдан явж байх шиг санагддаг.

	Хэдэн жилийн өмнө нэг нөхөрсөг шог зураг гарсныг санаж байна. Түүнд томоос том боловч нимгэхэн хоосон ч бол уу гэмээр сумктэй намхан хүний дэргэд өндөр сайхан залуу зогсоод, «Та намайг таньж байна уу?» гэж асууж байгаагаар Ганбатыг дүрсэлсэн байдаг.

	Би Ганбатыг сайн таньж байна.

	Залуучуудын Эвлэлийн энэ өндөр шагналыг хүлээн авахдаа «Хоосон сумк бүү барьж яв. Ганбатаа танихын зэрэгтэй таньж түүний ажил үйлс, залгамж хойчийн үед нь тусал» гэсэн Эвлэлийн хамт олны шаардлага гэж ухамсарлаж сэтгэл хөдлөнхөн байна.

	Би ч яах вэ даа. Ухамсарлалаа, баярлалаа, бичнэ, бүтээнэ гэж амлаж л байна. Би, би гээд ч байх юу байх вэ дээ. Тэр намхан өвгөний дэргэдүүр явж буй Ганбат, Болд, Самбуу нар л дүүрэн сумктэй яваасай даа гэж чин үнэнээс бодож явдаг даа.

	Энэ нь хийх юмаа хийж, авах юмаа би авсан. Одоо та нарын ээлж гэсэн үг биш шүү. Одоо бол шинжлэх ухаан техникийн агуу их хувьсгалын шинэ үе, хурдан дэвшлийн цаг юм. Амьдарч байгаа үе цагийнхаа хөгжлөөс хоцрохгүй, шинжлэх ухааны дутуу дулим биш, бүрэн гүйцэд мэдлэгтэй байж гэмээжин сая эх орныхоо хөгжлийн шаардлагыг хангаж чадна.

	Бидэнд хийх бүтээх юм асар их байна. Мэдлэгтэй, чадвартай, идэвхтэй мэргэжилтнүүд, тодорхой мэргэжил эзэмшсэн хүмүүс чухал болж байна.

	Намын шинэ программд заасан зорилтуудыг биелүүлж эх оролдоо социализм бүрэн төгс байгуулах хүндэт ариун үйл «эрэгт хүн бүхэн гар хумхилгүй оролцож хөдөлмөрлөх бүтээх сурах хэрэгтэй гэдгийг ойлгож дүү нарынхаа сумкийг эрдмийн бүтээлээр дүүрэн явуулахын тулд багш зохиолч гэгдсэн хүн юу хийх ёстой вэ? гэдгийг л бодож байна.

	Хувьсгалт Залуучуудын Эвлэл гишүүндээ өгсөн үүрэг даалгаврынхаа гүйцэтгэлийг 40 шахам жилийн дараа шалгана ч гэж бодоогүй, шагнана ч гэж салаагүй явсан учраас сэтгэл нэн хөдлөв.

	Үүнээс 40 жилийн өмнө Хувьсгалт Залуучуудын Эвлэлийн гишүүн болж идэр залуу насаа Эвлэлийн их гэр бүл, хамт олны дунд өнгөрөөсөн явдал хүн болж хүлгийн дөрөөнд хөлөө тавихад минь шийдвэрлэх нөлөө үзүүлснийг сэтгэл баясан тэмдэглэж «Их баярлалаа» гэдэг үгээ дахин дэвшүүлье.

ЭРГЭЖ ХАРВАЛ...

	Уран зохиолчдын байгууллагын 40 жилийн ойгоор дуртгал бичнэ үү? гэж «Үнэн» сонины газраас хүсэхэд нь номынхоо шүүгээний ёроолд он жилээр хэвтсэн жижиг хэн цагаан ууттай бичиг баримтыг нээн үзвэл: 1934 оны арван нэгдүгээр сарын 22-ны өдрөөр өдөрлөж дарга Буяннэмэх, нарийн бичгийн дарга Нацагдорж нарын гарын үсэгтэйгээр надад олгосон Монголын уран зохиолчдын холбооны гишүүний 14 тоот батлах бичиг зэрэг нэлээд зүйл байлаа. 34 жилийн өмнө уран зохиолчдын холбооны гишүүн болсны хувьд хэдэн арван жилийн турш хувь заяагаа холбосон байгууллагынхаа алдарт ойгоор бичилгүй яах вэ? гэж үзгээ барин суулаа. Юу бичих вэ? Зэвсэг нэгтэй нөхдийнхөө тухай бичвэл сайн сан. Гэтэл цагийн урсгалд өнцөг нь мөлийж, өнгө нь шарласан тэмдэглэлийн дэвтрүүдийн хуудсанд төдий л тодорхой юм алгаа. Голдуу өөрийнхөө л тухай бичих болж байгаа нь тусгүй.

	Яах вэ? гэх зэргээр удтал бодлоо. Бодоод ч олигтой юм санагдсангүй. Тэр цагаас хойш олон дахин яргуй нүдэлж, олон дахин ногоо хагдарсан учир ихэнх нь мартагджээ. Тэглээ ч гэсэн анх уран зохиолчдын бүлгэмд орсон, яагаад зохиол бичих болсон, энэ хоёр үйл явдал миний санаалд тодорхой байлаа.

	1930 оны намар болов уу? Цэнгэлдэх хүрээлэнгийн нүүр талын дөрвөлжин хэсгийн баруун жигүүрийн нэгэн өрөө рүү хэдэн хүн орж байв. Таних нэг нөхөр «Эд уран зохиолын бүлгэмд цугларч байна» гэснээс хойш би дайралдсан бүхнээс тэр бүлгэм дахин хэзээ цугларахыг асуун сураглаж явдаг болсон билээ.

	Уран зохиолчдын бүлгэмийн хичээлд анх миний суухад цөөхөн хүн байсан бөгөөд тэдний дотроос Өөлдийн Чимэдийг л санаж байна. Тэд тус тусдаа богино шүлэг бичээд өндөр дуугаар уншиж дараа нь уг шүлгийн утга санаа ямар болсныг шүүмжлэн хэлэлцэж байсан нь одоо санаанд тодорхой байна.

	Тэр жил уран зохиолчдын бүлгэм тогтмол цуглардаггүй байсан юм уу? Аль би хойргошиж хичээл тасалдуулсан юм уу? Бодвол хоёр гурваас илүү хичээлд суугаагүй шиг санагдана. Гэвч уран зохиолчдын бүлгэмд орсны ачаар зохиолч нөхдийн уянгат шүлгүүдийг сонссоны үрээр сав л хийвэл цаас харандаа нийлүүлж элдэв юм эрээчиж суудаг ийш тийш явахдаа тэмдэглэл хийдэг болсон юм.

	1931 оны наймдугаар сарын, 20-нд Улаанбаатараас гараад 45 дахь хоног дээрээ Дөрвөд аймгийн төв хүрсэн аян замын тэмдэглэлийг нэлээд дэлгэрэнгүй бичиж билээ. Түүнийг одоо сөхөж үзвэл: Зам дагуу үзсэн харсан ой мод уул ус амьтныг голчлон тэмдэглэжээ. Мөн хааяа толгой холбон шүлэглэхийг оролдсон хэсэг тохиолдоно.

	Дөрвөд аймгийн төвийн аж ахуйн сургуульд багшлах хугацаандаа «Өнчид» хэмээх нэртэй богинохон жүжиг шүлгээр зохиож билээ. Энэ зохиолдоо хадам харьд богтлогдсон нэг ядуу бүсгүйн зовлонт амьдралыг шүлэглэн өгүүлсэн бөгөөд эцсийн бүлэгт нь тэрхүү бүсгүй харгисын доромжлол дарлалыг тэсвэрлэн хүлээж чадалгүй эргийн ганц хайлаасанд эрээн дээсээр боож үхэхийг үзүүлснийг дуучин эмэгтэй Аюуш тайзан дээр дуулж тоглодог сон. Дөрвөд аймгаас 1932 оны намар буцаж ирээд уран зохиолчдын бүлгэмд дахин орж 1935 он хүртэл энэ бүлгэмийн хичээлд тогтмол суусан билээ. Энэ завсар Буяннэмэх, Ц. Дамдинсүрэн, Их Нацагдорж, Өөлдийн Чимэд; Ядамсүрэн, Ши. Аюуш, Цэрэн-Очир, Ишдорж, Наваан-Юндэн зэрэг зохиолчдыг таних боллоо.

	Зохиолчдын бүлгэм долоо хоног бүр хичээллэж түүнд суугчид тав, арван минутын дотор шүлэг зохиогоод уншиж хэлэлцүүлдэг байсан юм. Энэхүү бүлгэм дээр зохиогдсон утга уянга сайн зарим шүлгийг радиогоор уншуулдаг байлаа. Нэг удаагийн бүлгэм дээр, «Хайран хамар» гэдэг шүлгээ уншсаныг минь сонссон Буяннэмэх «Сайн бичжээ. Гэхдээ ийм зүйлийг далд утгаар бичих хэрэгтэй. Уг утга нь хэтэрхий ил байна» гээд өөрийн гараар зарим засвар оруулсан эх нь одоо надад бий.

	 

	***

	 

	Их Нацагдоржийг нэлээд эрт нүүр таних болсон авч үг солилцож үзээгүй явж байснаа 1934 оны намар эмэгтэй Бадамжав гуайнд уулзаж танилцсан билээ.

	«Багшийн сургууль» гэдэг дууны үгийг зохиогоод бүлгэмийн хичээл дээр уншихыг минь сонсоод Их Нацагдорж толгойгоо дохин «зүгээр» гэж хэлэхэд би ихэд баярлаж билээ. Тэр хичээл дээр их зохиолч монгол дээлтэй сууж байсан бөгөөд дээлийн зах дотроос нь галстук цухуйж байсныг сайн санаж байна. Ц. Дамдинсүрэн гуайн «Гологдсон хүүхнийг» 1929 онд уншсан боловч эрдэмтэн зохиолчтой 1932 онд танилцаж зохиол бичих талаар зөвлөгөө авч байснаа тодорхой санаж байна.

	 

	***

	 

	Одоо надад бичмэлээр хадгалагдаж буй зүйлийн дотор «Туйлаас баярламуй» «Сүх жанжин» «Хэрээний савар», «Өлссөн барс», «Цэлмэг өдөр урамдах буга», «Туул голын тунгалаг усанд биеэ сэрүүцүүлэх зуураа түүний хөвөөнд бас нэгэн гайхамшгийг үзвэй», «Цасан бороо» «Хөгшин «хайлаас» «Хуш модон» гэх зэрэг шүлэг өгүүллэгүүд байгаа нь 1932— 1935 онд уран зохиолчдын бүлгэмийн хичээл дээр сэдэвлэж бичсэн зохиолууд бололтой. Мөн 1933 онд бичсэн «Зуны эхэн сарын шинийн нэгэн» гэдэг нэлээд хэмжээний уянгын шүлэг бичмэлээр байна. Энэ шүлгийг тэр үед надтай хамт нэг сургуульд багш байсан уран зохиолч Цэрэн-Очир үзэж энд тэнд нь засвар оруулжээ. Нөхөр Цэрэн-Очир сайхан хүн, сайн зохиолч байсан юм. Эдгэхгүй хүнд өвчин туссанаа мэдээд хөдөө гарахынхаа өмнөхөн надад гэрэл зургаа өгөхдөө. «Хайраар бүрдсэн чамдаа, хамгийн сүүлийн үдэш, сэтгэл уярахуй мэт уйтгарт салалтын цаг, садан төрлийн хамт автсан өчүүхэн дүрсээ барья аа. Буулгаврыг нь үзэж бодитыг нь санаж явах болтугай» гэж бичсэнийг нь одоо хүртэл би нандигнан авч явна. Хойшид ч сайн нөхөр билигт зохиолчийн гэгээн дүр миний сэтгэл зүрхэнд үүрд хадгалагдах болно.

	Уран зохиолчдын бүлгэмд орж зохиолч нөхөдтэй танилцсаны ачаар нэлээд хэдэн өгүүллэг 1930-1940 оны хооронд бичсэн юм. Энэ нь санамсаргүй тохиолдлоор болсон хэрэг биш. Гучаад он бол манай хувьсгалын ардчилсан шатны маш ширүүн, хурц ангийн тэмцлийн үе байлаа. Энэ тэмцэл нийгмийн амьдралын салбар бүхэнд сургуулийн танхимд ч хоршооны мухлагт ч, айлын гэрт ч газар бүр хүчтэй өрнөж байсан юм.

	Орон даяар соёолж бий хувьсгалын үрийг эрхээ хасагдсан феодалууд нялх дээр нь дарах далдлахыг хичээж ажил бүхэнд зүйл бүрийн саад учруулж байлаа.

	Эсрэг ангийн суртал ухуулгын нөлөө их тэдний шууд оролцлогоотойгоор сургуулийн нэр хүндийг муутгах, сурагчдын санал сэтгэлийг алдагдуулах, сургуулийг тараахад чиглэсэн элдэв явууллага зохиогдож янз бүрийн цуурхал дэгдээдэг байсан юм.

	Хөдөлмөрөөс зугтаж хүрээ хийдэд шавилан суугчид улс орноо сэргээн босгоход хэрэгтэй тустай зүйлийг өөрсдөө хийдэггүйгээр үл барам бусдын хийхийг хориглож, чулуу ховхолбол уулын савдаг, худаг малтвал лусын эзэн гэж айлгана. Хирээ арилгавал буянаа барна, хувингаа цэвэрлэвэл хишгээ алдана гэж номлоно.

	Одоотой зүйрлэшгүй хүнд цаг байсан юм. Тэр үед нам эвлэлээр хүмүүжсэн залуучууд хувьсгалын ялалтыг бэхжүүлэх, хувьсгалыг цаашид эрчимжүүлэх, эх орондоо соёл нэвтрүүлэх тэмцэлд гар бие оролцон, улаан гэр байгуулах, бичиг үсэг заах, сургууль нээх, түүнийг тохижуулах, ард түмнийг элдэв мунхруулагч нөлөөнөөс ангижруулахын тул намын болон шинжлэх ухааны суртал нэвтрүүлэх зэрэг төрөл бүрийн ажлыг гүйцэтгэж, өчүүхэн ч амсхийх зав чөлөөгүйгээр өдөр шөнийг өнгөрүүлж явсан юм.

	Хүн бүхэн юу чаддаг, юу мэддэг бүхнээрээ, бүх бие сэтгэлээрээ, ард олныхоо бадрангуй зоригийг дэгжээх, эх орноо өөд татах үйлст оролцох ёстой, зүтгэх үүрэгтэй, гар хумхин зүгээр сууж болохгүй цаг байлаа. Энэ үүргийг гүйцэтгэхэд хувьсгалын цацан түгээсэн үр хөврөл болох олон залуу багш нар багагүй хүчин болон оролцож бичдэг нь бичиж, орчуулдаг нь орчуулж, цагаан толгойноос эхлэн сурах бичиг хүртэл зохиож явсан юм. Энэ үед л «Хоньчин Найдан» «Болд Самбуу хоёр» «Ганбат» «Булшин дээр» зэрэг зохиолыг бичсэн юм. Иймэрхүү зохиолуудыг тэр үеийн хэн ч гэсэн үзгээр биш боловч үйл амьдралаараа бичсэн гэж болно. Энэ үеийн зохиолчид нийгмийн амьдралд тун гүнзгий оролцож оюун билгийн хүчээр тэр үеийн амьдралын олон талыг харуулах гэж үнэхээр чармайдаг байсныг дурдууштай.

ӨСӨХ ҮЕИЙНХЭНДЭЭ УЛАМ САЙН НОМ БҮТЭЭЕ6

	 

	Монголын ард түмэнд эрх чөлөө, тусгаар тогтнолын мөнх нарыг мандуулж, тэдэнд авьяас билгээ хөгжүүлэх бүрэн бололцоог нээсэн ардын хувьсгалын шинэ нийгмийн байгуулалтын нөхцөлд манай утга зохиол алхаа хурдантай, далайц ихтэйгээр хөгжиж ирлээ. Гучаад оны үед зохиолчдын тоо цөөхөн, зохиолын сэдэв нь ч ядуухан, голдуу жижиг өгүүлэл, ерөөл магтаал зонхилж байсныг би санаж байна.

	Манай утга зохиолын санд олон тооны шилдэг бүтээл сүүлийн үед, ялангуяа 3-р хурлаас хойших хугацаанд нэмэгдэв. Тэдгээрийг туурвигчдыг, бүтээлээрээ ч, насаараа ч идэрхэн өдий төдий зохиолчдын нэрсийг дурдаж болно. Манай зохиолчид өөрсдийгөө ард түмний салшгүй хэсэг гэж үзээд хамаг авьяас билгээ тэдний үйл хэргийн төлөө зориулж намын бодлогыг халуунаар дэмжин түүнийг хэрэгжүүлэн биелүүлж байгаа учир тэд нарын бүтээл нь ард түмэнд үнэлэгдэж утга агуулга, урлагийн талаар шат ахин өндөрт гарч чадлаа.

	Шинэ үеийг, социализм-коммунизм байгуулагчдыг хүмүүжүүлэх тавилантай утга зохиолын ажилд бие сэтгэлээ зориулах явдал агуу аз завшаатай, өндөр хариуцлагатай үйл хэрэг мөн. Хүүхдүүд бол биднийг залгамжлагчид, манай ирээдүйг шийдвэрлэгчид мөн. Хүний зан авир сэтгэлийн чанар, нийгэмд биеэ авч явах ёс суртахуун, бага наснаас эхлэн бүрэлдэж тогтдог. Ямар ч хүүхдийг үнэнч шударга хүн болгон хүмүүжүүлж болно. Харин хамгийн гол нь цаг алдалгүйгээр зөв хүмүүжлийн нөлөөг үргэлж тусгах явдал чухал байдаг. Үүний тул өсөх үеийг юуны урьд сайн номтой уулзуулах хэрэгтэй.

	Ямар зан суртахуунтай хүн бидэнд хэрэгтэй вэ? гэдгийг хэлэхэд амархан, гагцхүү түүнийг хүмүүжүүлэх нь хялбар биш. Залуу үе маань нам, ард түмэн, хувьсгалын үйл хэрэгт үнэнч, ажилч хичээнгүй, энэрэнгүй сэтгэлтэй, эрэлхэг зоригтой, ухаалаг нөхөрсөг байгаасай гэж бид хүсдэг.

	Эх орныхоо байгалийн сайхан, арвин баялгийг үзүүлсэн зохиол бараг бичихгүй байгаа нь сүрхий дутагдал юм. Адгуус амьтны дүрээр уран санаа гаргаж хүнийг энэрэнгүй уян сэтгэлтэй болгоход чиглэгдсэн зохиолууд бүтээж болно. Байгалийн үзэсгэлэн сайхны тухай бичсэн зохиолууд эх орноо таних, түүнд хайртай болоход тус хүргэдгийг бид анхаарууштай.. Одоо цагийн хүүхдийг оньсон нарийн техникээс эхлэн, огторгуйн аяллын сонин явдал хүртэл маш баян орчин хүрээлж тэд нар өдөр тутам танин мэдэхийн баяслын ертөнцөд өсөж байгаа учир мэдлэгийн хүрээ нь тэлэгдэв. Иймээс хүүхдийн зохиолын сэдвийг өргөжүүлэх шаардлага үүсэж зохиолчдын хариуцлага үлэмж нэмэгдэж байна. Гэхдээ хүүхдийн оюуны хүрээ тэлэгдэв, тэд нар бас бие гүйцсэн хүнээс дутуугүй сэтгэх болов гээд томчуудын унших зохиолтой ижлээр бичиж болохгүй. Хүүхдэд зориулсан зохиол ойлгомжтой, уншихад сэтгэл сэргэн инээж баясмаар байх ёстой.

	Хүүхдийг багаас нь эхлэн төлөв даруу, үнэнч шударга, ажилч хичээнгүй, соёлч боловсон, олон нийтэч болгохын хамт эх оронч, интернационалч үзэл санаагаар хүмүүжүүлэхэд хүүхдийн зохиолын гол амин сүнс нь чиглэгдсэн байвал зохино.

	Манай шинэ үеийнхэнд, Максим Горькийн захиж сургаснаар идэвхийг номлосон, хувьсгалч дайчин зохиолууд чухал, тэдэнд өнгөрсөн түүх, ахмад зүтгэлтний тэмцлийн замыг таньж мэдэхэд нь тус болох бүтээлүүдийн зэрэгцээгээр боловсон ёс горим, хүний журмыг сургах зохиол хэрэгтэй байна. Ардын хэв заншлаас аль хэрэгтэй сайныг нь манай залуу үе уламжлан авч хөгжүүлэхэд нь зохиолчид туслах үүрэгтэй. Зарим нэг залуучууд хүн хүнээ хүндэтгэх ёсноос гажиж ах захаа алдах, омголон бардам занг урьдал болгон, юуны түрүүнд хөлөө жийж, хэлээ билүүдэх нь цөөнгүй үзэгдэх юм. Орчин үеийн засал хээнцэр, загвар маягийг хэрэглэх нэрийдлээр нийтлэг байдлаас онцгой тасарч, этгээд хувцаслан, үс зүсээ хэт маяглуулан явах хүмүүс нэлээд олширч байна.

	Залуу үеэ зөвөөр хүмүүжүүлэн буруу зөрүү бүхнийг нь өөлөхөд зохиолчдын билгийн илд чухал үүрэг гүйцэтгэх ёстой. Үүний тулд энгийн даруу байдал, төв төвшин зан суртахууныг номлож хэв заншлын аль сайн сайхныг үзүүлсэн дүрүүд бүхий хүүхдийн зохиолууд бүтээх хэрэгтэй байна.

	Манай утга зохиолыг хүүхдийн сайн номоор баяжуулсан Д. Содномдорж, Л. Түдэв, П. Хорлоо, Ч. Лхамсүрэн, М. Чимид, Ж. Дашдондог нарын зэрэг зохиолчдыг энд дурдаж болно. Эдгээр зохиолчдын сайн зохиолуудын зэрэгцээгээр, ялангуяа хэл найруулгын хувьд дутагдалтай, уншигчдад үлдэх юмаар бага, дутуу дулим боловсруулсан зохиолууд мэр сэр үзэгдэнэ. Хүүхдийн зохиолын хэл нь том хүний зохиолын хэлнээс ялгаагүй болоход хүрч байна. Үгсийн сан, цэцэн үгийн баялгийг дүүрэн ашиглаж чадаагүйгээс болхи хэл найруулгатай, сайтар боловсруулагдаагүй зохиолууд хааяа гарчих нь үзэгдэж байна.

	Бидний бичсэн зохиол нь нэг ёсоор хүүхдэд хэл бичиг зааж буй хэрэг. Иймээс зохиолчид чухамдаа хэл бичгийн багш нар мөн. Уран зохиолоос хүүхдийн хэл баяжна. Хүүхдийн зохиолын хэл энгийн хялбар байхаас гадна үгсийн санг баяжуулах үүрэгтэй юм.

	Аливаа үндэстний хэл нэг аялгуу дээр тулгуурладаг билээ. Манай үндэсний хэл нь халх аялгуу дээр үндэслэжээ. Энэ хэлийг улам баяжуулж утга зохиолын хэлийг бүрэлдүүлэхэд олон омог ястны хэлэнд буй мэргэн цэцэн үгс болон бичгийн хэлэнд хуримтлагдсан үгсийн баялгийг дүүрэн ашиглавал зохино. Миний бодоход бичгийн хэлний үгсийн сангийн баялаг, найруулгын сайхан болон нутгийн аялгуунаас мэргэн цэцэн үгсийг сонгон боловсруулж авснаар утга зохиолын хэл бүрэлдэх ёстой. Энэ хариуцлагатай ажлын эзэд нь зохиолчид юм.

	Гэтэл зарим зохиолчид нутгийн аялгууны аль этгээд хэл, бичгийн хэлний хэтэрхий хуучин үгийг хэрэглэх гэж хөөцөлдсөнөөс уул зохиол нь чухам хэнд зориулсан, юуг ойлгуулах гэсэн юм бол гэж эргэлзмээр байдаг. Бичгийн хэлнээс «лугаа», «лүгээ», «болъюу» «нам» «нэм» гэх мэт үгсийн дүрмийн төдийхнийг авч буй атал найруулгыг төдийлөн анхаарахгүй байгаа нь авдрыг нь аваад алтыг нь хаясантай адил юм. Аливаа улс үндэстэн бүхэнд өөрийн соёлын өв уламжлал байдаг. Түүний аль шилдгийг боловсруулан авч улам сайжруулан шинэ соёлоо хөгжүүлдэг. Манайд ардын аман зохиолын маш баялаг сан бий. Тэр нь зохиолчдын авьяас билгээ задлан дэлгэх мөнхийн ундраа булаг нь байх ёстой. Манай их Нацагдорж энэ булгаас тунгаан авсан рашаанаар уран бүтээлийн хийморио ундаалж байсан учир түүний зохиол уншигчдын сэтгэл зүрхийг жигүүрлүүлэх увдистай болсныг бид мэднэ. Элдэв шинэ хэлбэр эрсээр өнгөц дуураймал, хэтэрхий зохиомол байдал руу орж явчихаас болгоомжилбол зохино. Сайн дээр сайныг нэмж улам сайжруулахад оросын болон зөвлөлтийн их зохиолчид Лев Толстой, Александр Пушкин, Максим Горький бусад олон шилдэг зохиолчид мөн түүнчлэн хүүхдийн нэрт зохиолчид С. Маршак, А. Гайдар нар ардын аман зохиолыг хэрхэн ашигласан арга барилаас нь сурах, бусад улс үндэстэн ялангуяа зөвлөлтийн дэвшилт соёлын их өв сангаас суралцахын тул гадаад хэл, юуны урьд орос хэлийг эзэмших нь бидний хойшлуулшгүй зорилт байх ёстой.

	Бид гадаадын зохиолуудыг орчуулах нэлээд дадлага туршлагыг олж байгаа боловч манай орчуулагчдын олонх нь үсэгчлэн хөрвүүлэх хамгийн хялбар замаар явж, уг эх зохиолын уран холбоос, яруу найруулгын чанарыг бууруулж байна. Гуч, дөчин жилийн турш хийсэн орчуулгын ажилдаа дүн шинжилгээ хийх, уран зохиолын мэргэжлийн орчуулагчдыг бэлтгэхэд анхаарах цаг нэгэнт болжээ. Үргэлжилсэн үгийн зохиолыг монгол руу хөрвүүлэхэд үгийг нь уран санааны нь хамт буулгавал уншигчдад уг зохиолын утга гүнзгий ухагдаж, түүний мөн чанар нь хүний ой ухаанд шингэснээрээ сая хүмүүжлийн нөлөөгөө тусгах болно.

	Одоо хүн бүхэн соёлжиж утга зохиол оролдогчид олшров. Тэдний дундаас сайн бичдэг хүмүүс нэлээд гарч байна. Тэд нарт дэмжлэг туслалцааг үзүүлж, зохиолчдын эвлэлийн эгнээг өргөтгөх зорилтыг тавих нь чухал байна. Зохиолчдын бүтээлийг төрөлжүүлэн нийтлэхийн тул «Цаг» сэтгүүлийг хоёр болгон кино жүжгийн зохиолуудыг хэвлэж байвал зүгээр мэт санагдана.

	Эцэст нь хэлэхэд, сурагч Ганбат, хоньчин Найдан нарыг төрүүлсэн эцэг Монголын утга зохиолын талбараас алга болчихлоо ч гэх шиг, тэд нар аавыгаа эрж явна ч гэх шиг үг сонстох болов. Саяхан инженер Ганбат дайралдаад «эцгээ» сураглаж гурван мянган арлын нутгаар ч орлоо, алтан суваргын орноор ч явлаа. Харин Улаанбаатарт уулздаг юм байжээ гээд шинэ ном зохиол нэхэв. Мөн нэгдэлчдийн их хурал дээр хоньчин Найдантай уулзав. Тэр надад хандаж «Дээр үед чи багын минь түүхийг бичсэн, одоо ишигний тухай бичихийн оронд эрийн цээнд хүрч, эх орныхоо бүтээн байгуулалтад оролцож байгаагийн минь тухай биднийхээ тухай бичих юм биш үү» гэхэд нь «За» гэж хариуллаа.

	Нөхөд өө! Манай зохиолчид нь шинэ шинэ бүтээлүүдийг ард түмэндээ бэлэглэнэ гэдэгт итгэл төгс байна. Билгийн илдийн хурцаар харанхуйн хүлээсийг тас цавчин, бичиг соёлын гэрлээр эх орноо гийгүүлэгч уран зохиолч нөхдөдөө уран бүтээлийн улам өндөр амжилтыг хүсэн ерөөе.

	 

	 


ГУЧИН ЖИЛИЙН ТЭРТЭЭ

	Уг өгүүллэг манай Цахим номын санд тусгай ном болон орсон тул эндээс татаж үзнэ үү. 

	 


СУРВАЛЖЛАГЧИЙН АСУУЛТАД ӨГСӨН ХАРИУ

	 

	Уран зохиолч Дондогийн Цэвэгмид 1915 онд одоогийн Дорнод аймгийн Баяндун сумын нутаг Мойлт гэдэг газар төржээ. Арван настайдаа бага сургуульд орж, дараа нь Улаанбаатар хотын багш нарыг бэлтгэх сургууль төгсгөн 1930 оноос эхлэн багшийн ажил хийв. 1931 онд Дөрвөд аймгийн дунд сургуульд багшаар томилогдож, Улаанбаатараас Улаангом хүртэл аялан явах замдаа анх удаа өдрийн тэмдэглэл бичжээ.

	Д. Цэвэгмид 1935- 1940 онд «Хоньчин Найдан» «Болд Самбуу хоёр» «Ардын зоригт баатар» «Сурагч Ганбат» гэдэг өгүүллэгүүд бичсэн ба 1941 онд «Булшин дээр» гэдэг томхон шүлэг бичжээ. 1942 оноос эхлэн нөхөр Цэвэгмид, Улсын их сургуульд орж, 1945 онд Москвагийн Ломоносовын нэрэмжит их сургуульд шилжин суралцаад улмаар мөн сургууль ба түүний дэргэдэх аспирантур төгсөж биологийн шинжлэх ухааны дэд эрдэмтний зэргийг хамгаалжээ.

	Д. Цэвэгмидийн дээрх зохиолууд манай залуу үеийг хүмүүжүүлэхэд ихээхэн үүрэг гүйцэтгэсний учир 1968 онд МХЗЭ-ийн нэрэмжит анхны шагналыг хүртсэн юм.

	Д. Цэвэгмид одоо БНМАУ-ын Ардын Их Хурлын депутат бөгөөд МУИС-ийн ректор билээ.

	Асуулт: — Таны унших дуртай ном?

	Хариулт: — Уран зохиолын ном бол Д. Нацагдоржийн «Шувуун саарал» «Миний нутаг» гэх зэрэг монголын шинэ үеийн зохиолуудыг амтархан уншдаг. Орос, зөвлөлтийн зохиолчдоос И. С. Тургенев, А. С. Пушкин, М. Ю. Лермонтов, А. М. Горькийн зохиолыг байн байн уншдаг.

	Асуулт: — Таны дуулах дуртай дуу, сонсох дуртай хөгжим?

	Хариулт: — «Миний ээж» гэдэг дууг өөрийн аяар дуулах дуртай. Дуучдын хоолойн чадлыг шалгаруулсан урт, богино, олон ая, өнгө, уран нугалбартай, үргэлж сонсож суумаар сайхан дуу олон байдаг. Уртын дуунаас «Уяхан замбуутив» «Хүрэн толгойн сүүдэр» «Сэрүүн сайхан хангай» «Дөрвөн цаг», цаг үеийн дуунаас «Хэрлэн» «Хэнтийн өндөр ууланд» гэх зэрэг дуу хөгжим сонсох дуртай.

	Асуулт: — Таны дуртай өнгө?

	Хариулт: — Төв, даруу

	Асуулт : — Таны дуртай зан төрх?

	Хариулт: — Төвшин төлөв.

	Асуулт: — Таны бичих дуртай сэтгэл татсан сэдэв?

	Хариулт: — Байгалийн уран, уян жавхланг үзүүлэх сэдэвт дуртай.

	Асуулт: — Ажил амьдралдаа эрхэмлэж явдаг зүйл юу вэ?

	Хариулт: — Хойч үедээ хэрэг болох юм үлдээхийг л эрхэмлэж явдаг.

	Асуулт: — Та ойрын жилүүдэд уран бүтээлийн ямар төлөвлөгөөтэй ажиллаж байна вэ?

	Хариулт: — Монгол орны хөхтөн, том амьтдын тухай бага шиг ном бичих төлөвлөгөөтэй. Мөн ганц хоёр өгүүллэг бичээд үзье үү дээ гэж боддог.

	Асуулт: — Та, ажил амьдралын цагийг хэрхэн хуваарилан зохицуулдаг вэ?

	Хариулт: — Орой гэртээ хариад өдөр тутмын сонин мэдээг гүйлгэн хардаг. Дараа нь хэлэх үг өгүүлэл бичих, конспект бэлтгэх гэж нэг хэсэг суудаг. Хэрэв шаардлагат даалгаварт зүйлээ бичиж дуусгаад цаг гарвал өгүүллэг зохиох, мэргэжлийн талаар бичиж буй зүйлээ ахиулах гэж оролддог. Тэсгээд унтахын өмнөхөн англи хэл үздэг.

	Асуулт: — Бичсэн зохиолуудаасаа алинд нь илүү хайртай вэ? Яагаад?

	Хариулт: — Эх хүн төрүүлсэн хүүхэд бүрдээ хайртай. Тэд нарын дотроос ууган хүүгээ эх хүн арай илүү үнэлдэг байж магад.

	Асуулт: — Та, чөлөө цагаа хэрхэн өнгөрүүлдэг вэ?

	Хариулт: — Байгалийг үзэж, ажиж өнгөрүүлэх дур тай.

	Асуулт: — Таны үргэлж санаж явдаг мэргэн үг?

	Хариулт: — «Бусдын мууг жигш

	Хүний сайныг дуурай»

	Асуулт: — Та залуу насандаа гаргасан ямар алдаанд гэмшиж явдаг вэ?

	Хариулт: — Эрдэм боловсролыг илүү нэмүү эзэмшиж болох, ялангуяа гадаад хэл сурч болох бололцоог ашиглаагүй хайран цагийг талаар гээсэндээ гэмшиж явдаг.

	Асуулт: — Залуу насныхаа хамгийн сайхан дуртгалыг хэлнэ үү?

	Хариулт: — Өдөр тутам танин мэдэхийн баяслыг амсаж амьдардаг оюутан ахуй үе хамгийн дуртгалтай санагдаж байна.

	Асуулт: — Өчигдөр, өнөөдөр, маргааш гэсэн гурван үгийг хамгийн товчоор тайлбарлана уу?

	Хариулт: — Энэ гурван үгийг товчоор ч, дэлгэрэнгүйгээр ч янз бүрээр тайлбарлаж болох биз ээ. Гагцхүү миний бодоход үгийн тайлбараас үйл ажил чухал мэт. «Өчигдөр хийснээ улам батжуулж, өнөөдөр хийх юмаа маргааш бүү болго» гэж юуны урьд захья.

	Асуулт: — 2021 оны үеийн монголын тухай та ямар төсөөлөлтэй байна вэ?

	Хариулт: 

	— Цэцэглэсэн хавар цагийн

	Мандсан гэгээн нар шиг, 

	Хувьсгалын оройн цэцэг

	Манай хайрт нам, 

	Хөгжлийн жолоог барьж

	Бид бүгдээ дагуулан

	Баясгалангийн босгыг алхаж

	Наран цацралт замаар

	Ухрахгүй шууд

	Зогсохгүй хурдан

	Бадралт одны зүг

	Бахдалтай шамдан явна

	хэмээн өнгөрсөн зууны үеийн нэг хүний бичиж байсан тэр бадралт одонд бид хэдий нь хүрээд цаашаа өнгөрөв гэж тусгаар тогтносон Бүгд Найрамдах Монгол Ард Улсын 100 жилийн ойн баярын хурлын индрээс батлан хэлэх нь дамжиггүй.

	Асуулт: — Яг энэ агшинд сэтгэлдээ буусан нэг бадаг шүлэг хэлнэ үү?

	Хариулт: — 

	Эх орондоо үнэнч яв 

	Эцэг эхдээ ачтай яв, 

	Эгэл түмэндээ тустай яв, 

	Эв журмыг эрхэмлэж яв гэхчлэн сургасан(сургаалын зохиолууд багадаа уншиж цээжилсэн минь яг энэ агшинд сэтгэлд буулаа.

	Асуулт: — Мэргэжлээс гадуур таны сонирхдог зүйл?

	Хариулт: — Уран зохиол.

	Асуулт: — Таны амрах дуртай газар?

	Хариулт: 

	— Сайхан монгол орны

	Саруул талын уудмаар

	Сарьдаг буурал хангайн 

	салбар хөвчин нуруудаар

	Сүн цагаан магнайт

	Сүндэр сайхан Алтайгаар

	Сүр гэгээн жавхаат

	Сүмбэр их Хэнтийгээр, 

	Эрдэнэ сувдын гэрэлт

	Орхон, Сэлэнгийн хөвөөгөөр

	Эртэн цагийн дурсгалт

	Онон Хэрлэнгийн хөндийгөөр

	Аялан явж амрах дуртай, 

	Эх нутгаа эргэж, эрхэм баялгаа судлах

	Төрөлх орноо тойрч, 

	Түмэн газрыг үзэх хүсэлтэй.

	Асуулт: — Та энэ зэрэгтэй болсныгоо хэвий ач гэж боддог вэ?

	Хариулт: — Энэ асуултуудад хариу бичиж суух бололцоог надад олгосон 50 жилийн өмнөх их үйл явдал болоогүй байсан бол бага нас минь хоньчин Найдангийн бага настай ижлээр өнгөрөөд өдийд Улзын голоос их ус гатлаагүй, Угтам ханаас өндөр уул үзээгүй нэг юм явах сан биз ээ.

	Иймд энэ асуултад агуу их Лениний сургаалаар замнасан Монгол Ардын Хувьсгалт Нам, Монголын ард түмний ач гэхээс өөр ямар хариулт байх билээ?

	Асуулт: — Манай залуучууд ямар ном зохиол, уншиж, ямар хүнийг дуурайж хүмүүжвэл зүйтэй гэж та бодож байна вэ?

	Хариулт: — Марксизм-ленинизмийн сонгодог зохиолууд сайтар судлахын зэрэгцээгээр өөрийн нам улсын түүхтэй гүнзгий танилцаж, нам ард түмнийхээ тэмцлээс сурах хэрэгтэй. Мөн их хүмүүсийн үйл амьдралын тухай номууд эрх биш унших нь чухал.

	Хувьсгалын үйл хэрэгт мятаршгүй үнэнч, нийтийн тусын төлөө амиа алдахаас ч буцдаггүй, чин зоригт тэмцэгчид ахмад үеийнхний дайчин уламжлалаар хүмүүжин, тэд нарын нэр төртэй халаа болох хэрэгтэй.

	Асуулт: — Та манай уншигчдад юу хүсэж, юу сургамжлан захих вэ?

	Хариулт: — Залуу үеийг өргөн мэдлэг боловсролтой, бүтээлчээр сэтгэдэг хүмүүс болгохын тулд Монгол Ардын Хувьсгалт Нам, засаг үлэмж халамж анхаарал тавьж энэ зорилгыг биелүүлэхэд хэрэгтэй нөхцөл бүх нийг бүрдүүлж байна.

	Иймээс одоогийн залуучууд та нар хүн төрөлхтний олон үеийн турш хуримтлуулж ирсэн соёл, шинжлэх ухаанд хувь нэмрээ оруулах тавилантай төржээ.

	Гагцхүү үүнд хатан зориг, хатуужил тэсвэр чухал. Одоо бол шинжлэх ухаан-техникийн агуу их хувьсгалын үе, маш хурдан хөгжлийн эрин юм. Оршиж буй үеэсээ хоцрохгүй, шинжлэх ухааны дэвшил, хөгжилтэй мөр зэрэгцэн явахын тул зориг хатуужлаа дээд хэмжээгээр дайчлан өндөр мэргэжил эзэмшихийг захья.

	Шинжлэх ухаан, үйлдвэрлэл хослон явуулах нь одоогийн эринд амжилт гаргахын гол нөхцөл мөнийг ухамсарлаж, сурахын зэрэгцээ бүтээ, бүтээхийн зэрэгцээ сур гэж захья.

	Бие сэтгэлдээ хатуужил зоригийг бойжуулж сурла га, хөдөлмөр, амьдрал ахуйдаа маш идэвхтэй хандан, хаа явсан газар бүрээ идэвхтэй зарчим нэвтрүүлэхийг захья. Залуу мэргэжилтэн бүрд мэдлэг, дадлага, идэвх энэ гурван эрдэнэ чухлын чухал гэдгийг хэзээд санаж явахыг захья.

	1970 он

	Улаанбаатар

	 


БАЯРТ УЧРАЛУУД

	 

	Таны амьдралд тохиолдсон мартагдашгүй хамгийн баярт үйл явдал юу вэ?

	Хариулт: Миний амьдралд мартагдашгүй баярт үйл явдал маш олон тохиолджээ. Чухам алиныг нь хамгийн баярт үйл явдал гэх вэ?

	— Хоёрхон эсгий гэрт анх нээгдсэн бага сургууль хориод гэртэй болон өргөжихийг нүдэн үзэж сэтгэл баясан сууснаа хэлэх үү. Энэ бол гучаад оны үеийн багш нарт тохиолддог мартагдашгүй хамгийн баярт үйл явдлын нэг л байсан юм.

	— Энх төрийн дунд, эрдэмтэй явах тавилантай монголын хөвүүд охидод, 1942 он дайны хүнд цаг, Зөвлөлт Холбоот Улсын өмөг түшиг, ивээл хайрын ачаар Монгол Улсын Их сургуулийн эрдмийн ордны хаалга нээгдэж баярын хөгжим нижигнэнхэн байсныг сэтгэл бахдан үзсэнээ хэлэх үү? Энэ бол миний амьдралд тохиолдсон мартагдашгүй хамгийн баярт үйл явдлын нэг юм.

	— Москвагийн Их сургуулийг төгсгөж дипломыг нь өвөрлөөд тэмдгийг нь зүүгээд сэтгэл хангалуун зогсож байснаа хэлэх үү? Энэ нь надад тохиолдсон мартагдашгүй хамгийн баярт үйл явдлын нэг байлаа.

	— Сурган хүмүүжүүлсэн шавь нарынхаа эрдэмтэн болон дэвшсэн, эх орондоо бүтээл гаргасан зэрэг амжилтыг сонсож сэтгэл баясан сууснаа хэлэх үү? Энэ бол багш хүнд тохиолддог хамгийн баярт үйл явдлын нэг юм.

	— Аспирантур төгсгөж дэд эрдэмтний зэрэг горилох диссертаци амжилттай хамгаалаад ачит багш нар, анд нөхдийнхөө баяр талархлын үгийг сонсон зогсож байснаа хэлэх үү? Энэ бол надад тохиолдсон мартагдашгүй хамгийн баярт үйл явдлын нэг байсан юм.

	— БНМАУ-ын далбаа Нэгдсэн Үндэстний Байгууллагын Нью-Йорк дахь ордны өмнө хүндэтгэл төгс өртөгдөхийг сэтгэл баясан харж тусгаар тогтносон монгол улсынхаа сүлд дууллын эгшигт ёслон зогсож байснаа хэлэх үү? Энэ бол миний амьдралд тохиолдсон мартагдашгүй хамгийн баярт үйл явдлын нэг юм.

	1970 он

	Улаанбаатар

	 

	 


БАЯРЫН МЭНД

	 

	Баяндунгийн өлгий нутгаас хос морь хөллөсөн, ходоог тэргээр гарч талын гурван шилийн хэтэрхий уудам хээр талыг хэрэн туулж байсан тэр цагаас хойш 43 жил өнгөрчээ. Энэ завсар Хэрлэн мөрний эргийн элст бяцхан тосгон социалист Монголын Дорнод аймгийн үйлдвэр соёлын төв-томоохон хот болон хувирав. Улзын хөвөөний хоньчин, Мэнэнгийн талын адуучин-эгэл малчдын үрс, эх орон, нам засгийнхаа өмөг түшигт өсөн бойжиж эмч, багш, инженер, техникч, эрдэмтэн сайчууд болон өөдлөн дэвшив.

	Мянга мянган жилийн турш хөндөгдөлгүй, онгон атраар олон үеийг өнгөрүүлсэн Хэрлэн мөрний саруул тал, тэнүүн дэнжид үйлдвэрийн яндан сүндэрлэж, трактор машины дуу хүнгэнэж байна. Энэ нь сэргэн босох тавилантай Монголчуудын баялаг сангийн далай болох заяатай дэнж байсан ажээ гэж бодоход үнэхээр сэтгэл хөдөлнө.

	Энд үүсэж бойжсон бүхэн нь манай аймгийн хөдөл мөрчин олны бүтээлч ажиллагааны үр дүн гэж бид сэтгэл хангалуун, бахдан баярлаж байдаг билээ. Энэ 1971 он нь Та бидний амьдралд улс төрийн онцгой их ач холбогдол бүхий тэмдэглэлт үйл явдлаар үлэмж баян жил юм. Манай намын болон нийт ард түмний амьдралд асар чухал үйл явдал болох МАХН-ын 16-р их хурал, эрх чөлөө, тусгаар тогтнолын эрдэнийг бидэнд атгуулсан Ардын хувьсгалын 50 жилийн ойг нэр төртэй тэмдэглэхээр бэлтгэж манай бүх ард түмэн зориг бадрангуй ажиллаж байна.

	Тус улсад социализмын материал техникийн баазыг цаашид хөгжүүлэн бэхжүүлж, ард түмний сайн сайхан аж байдлыг дээшлүүлэх талаар намын программд дэвшүүлэн тавьсан зорилтыг хэрэгжүүлэхэд чухал шинэ алхам болох улс ардын аж ахуй, соёлыг 1971-1975 онд хөгжүүлэх таван жилийн төлөвлөгөөг биелүүлэх их ажил энэ оноос эхэллээ.

	Шинэ таван жилийн төлөвлөгөөний эхний хагас жилийн төлөвлөгөөт зорилтуудыг давуулан биелүүлсэн бахархам сайхан амжилтаар МАХН-ынхаа 16-р их хурал, Улс хувьсгалынхаа яруу алдарт хагас зуун жилийн ойг угтахын тулд өсөж төрсөн өлгий нутаг Дорнод аймгийн маань ажилчин анги, хоршоолсон ард, хөдөлмөрч сэхээтэн улс төр, хөдөлмөр бүтээлийн идэвх чармайлтаа урьдын адил бүрэн дайчилна гэдэгт бат итгэж байгаагаа илэрхийлэн, 

	Жараад мянган тохойтой, жаргалын Улз нутгийн хөвөөнд төрөөд ачит нам, засгийнхаа ивээл, хайраар хүмүүжиж, боловсрол мэргэжил эзэмшин, эх орныхоо бадрал мандлын ариун үйлст хувь нэмрээ оруулж яваа олон мянган охид, хөвүүдийн эгэл нэг нь хичээнгүйлэн ёсолж, эгч дүү, элгэн садан, ураг төрөл бүгддээ, ууган нутаг-Дорнод аймгийнхаа хөдөлмөрчин олон Та бүхэнд ажлын амжилт, аз жаргал, эрүүл энхийн өлзийт сайхан ерөөлийг өргөн дэвшүүлж баярын мэндийг хүргэе.

	1971— 4— 30

	Улаанбаатар

	 

	 


УРАН ЗОХИОЛЫН АМТТАЙ САЙХНЫГ АМССАН МИНЬ

	 

	«Хэнтий Хангай Сияаны өндөр сайхан нуруунууд

	Хойд зүгийн чимэг болсон ой хөвч уулнууд

	Мэнэн шарга номины өргөн их говиуд

	Өмнө зүгийн манлай болсон элсэн манхан далайнууд

	Энэ бол миний төрсөн нутаг

	Монголын сайхан орон»

	 

	гэж анх уншихад энэ шүлэг нэг л эвтэйхэн, дахин дахин уншихад сэтгэл хөдлөм сайхан байж билээ. Тэгээд удалгүй би энэ шүлгийг цээжилсэн юм. Зуны нэг урьхан орой би үеийнхээ нөхөртэй хоёул баруун зах чиглэн явж байлаа. Өндөр хоршооны үүд хүрч явтал урдаас нэг хүн гарч ирээд надтай хамт явж байсан хүнийг мэндчилэн түүнтэй уулзахын хамт миний зүг толгойгоо дохисхийгээд гар барин мэндэлж билээ. Далбагар эрээн захтай шар өнгийн илгэн цамцтай, тавьдаг өмд өмссөн, намхан биетэй, бор улаан царайтай тэр хүн надтай хамт явсан хүнтэй эхлээд монголоор ярьж удалгүй герман хэлээр баахан ярилцаж байгаад салж одов. Би хамт явсан нөхрөөсөө, 

	— Энэ хэн гэдэг хүн бэ гэж асуутал

	— Зохиолч Дашдоржийн Нацагдорж гэдэг хүн гэж хэлэв. Миний өнөөх цээжилсэн «Миний нутаг» гэдэг яруу сайхан шүлгийг бичсэн зохиолчтой анх би ингэж санамсаргүй уулзсан юм. Тэр нэрийг дуулангуут амар мэндээ мэдэлцэж гар барилцсан маань надад их л баяртай санагдаж билээ. Түүний дараа би 1933 оны намар ардын цэнгэлдэх хүрээлэнгийн нэг тасалгаанд орой бүр болдог уран зохиолчдын бүлгэмийн хурал дээр нөхөр Нацагдоржийг үзсэн юм. Энэ хурал дээр би өөрийн бичсэн «Хайран хамар» гэдэг шүлгийг баахан ичингүйрэн уншихад бүлгэмийн хуралд суугчид хоорондоо их л инээлдэн «Энэ хүүхэд бас ийм юм бичнэ ээ» гэсэн шиг байдалтай байв. Тэгэхэд Нацагдорж дув дуугүй хэнтэй ч ярихгүй толгойгоо баахан хазайлгаж байшингийн хана ширтэн сууж байсныг санана. Миний бичсэн шүлгийг бусад зохиолчид буруушаан шүүмжилж ийм шууд илээр бичиж болдоггүй юм гэцгээв.

	Нацагдорж бага зэрэг инээх төлөвтэй болон хааяа миний зүг харж суухад «За одоо юу хэлдэг бол. Энэ шүлгийг энд дэмий уншиж дээ» гэж гэмшин санаж Нацагдоржийн ам нээхийг хүлээж байлаа. Нэлээд хэдэн хүн ярьсны дараа Нацагдорж миний зүг хандаж чи хэдэн настай вэ гэж асуугаад энэ шүлэг чинь зүгээр болжээ. Гэвч засвар оруулалгүй энэ янзаар нь хэвлэж болохгүй. Олонд ч уншиж болохгүй. Ер нь бичсэн зүйлээ дахин дахин засах улам сайжруулах хэрэгтэй гэж хэлснийг тодорхой санаж байна. Зохиолч Нацагдоржтой ингэж хоёр дахь удаагаа уулзсан юм. Түүнээс хойш Нацагдоржийг сайн таньдаг болсон ба зохиолуудыг нь их л сонирхон уншдаг болсон юм. Ялангуяа «Хуучин хүү», «Шувуун саарал» «Хөдөө талын үзэсгэлэн» гэх зэрэг өгүүллэгүүдийг дахин дахин сэтгэл бахдан уншдаг байж билээ.

	 

	«Шувуун саарал нь Сүрэнхүүгийн унаа...

	Сүүмийн сүүмийн харагдах нь Сүнжидмаагийн нутаг»

	 

	гэж уншихад дорнод монголын саруул тал нутаг харагдах шиг болж сэтгэл хөдөлдөг сөн. Би Д. Нацагдоржийн зохиолыг уншиж уран зохиолын амттай сайхныг амссан бөгөөд түүний нөлөөгөөр, түүнээс үлгэр дуурайл авч хэдэн өгүүллэг шүлгүүд бичсэн билээ.

Notes

		[←1]
	 «Хүйсийн говь» гэдэг энэ бяцхан өгүүллэг бол зохиолчийн хамгийн түрүүчийн зохиол юм




	[←2]
	 Энэ өгүүллэг 1936 онд «Үндэсний соёлын зам» сэтгүүлийн № 6-д анх хэвлэгджээ.




	[←3]
	 Энэ өгүүлэл.1940 он 11-р сарын 14-ний «Үнэн» сонины № 121-д хэвлэгджээ.




	[←4]
	 Энэ шүүмж гучаад оны дундуур «Үнэн» сонины 68-рт хэвлэгджээ.




	[←5]
	 1957 онд хуралдсан Монголын Зохиолчдын II их хурал дээр хэлсэн үг. 1957 оны 4-р сарын 30-ны «Үнэн» сонины № 101-д хэвлэгджээ.




	[←6]
	 Монголын зохиолчдын IV их хурал дээр хэлсэн үг.

